
ᐃᖃᓗᐃᑦ, ᓄᓇᕗᑦ 
ᕿᑎᖅᑰ, ᔫᓂ 3, 2004 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᑰᓕ, ᑐᒃᓯᐊᑲᐃᓐᓇᕆᑦ. 
 
>>ᑐᒃᓯᐊᓂᖅ 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᒡᔪᑎᒃᓴᑦ ᐅᓪᓗᒥ. ᓈᓴᐅᑎᖓ 2. ᐊᖓᔪᖅᑳᑦ ᐅᖃᐅᓯᖏᑦ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 042 - 2(1): ᐆᒪᔪᓕᕆᓂᕐᒧᑦ ᒪᓕᒐᐃᑦ ᐅᑯᑎᒎᓇ ᓄᑖᖅ ᐆᒪᔪᓕᕆᓂᒃᒧᑦ ᐱᖁᔭᑦ 
 
ᐊᖓᔪᖅᑳᖅ ᐅᓛᔪᒻ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑦᑎᒃᑲ. ᐅᖃᖅᑏ, 
ᑐᓴᖅᑎᑦᑎᔪᒪᓪᓗᖓ ᖃᓄᐃᓕᖓᓕᕐᓂᖓᓂᒃ ᒪᓕᒐᓕᐅᖅᑎᐅᑎᒃᑲ ᒪᓕᒐᓕᐅᖅᕕᒻᒥ ᒪᓕᒐᓕᐅᖅᑕᐅᕙᓪᓕᐊᔪᓂᒃ 
ᐱᑕᖃᕆᐊᓕᓐᓂᒃ ᐊᑐᓕᖅᑎᑕᐅᕙᓪᓕᐊᓂᖓᓄᑦ ᓄᑖᖅ ᐆᒪᔪᓕᕆᓂᕐᒧᑦ ᐱᖁᔭᐅᑉ. 
 
ᐊᕐᕌᒍᐊᓂ 2000, ᒐᕙᒪᒃᑯᑦ ᓄᓇᕗᒻᒥ ᐱᒻᒪᕆᐅᔪᒥᒃ ᐊᒻᒪᓗ ᐱᒋᐊᖅᑕᐅᑎᐊᖅᑐᓂ ᐋᖅᑭᒃᓱᐃᓂᕐᒥᒃ ᒪᓕᒐᕐᒥᒃ. 
ᐊᑎᓕᐅᓚᐅᖅᑐᒍᑦ ᑐᑭᑖᕈᑎᒥᒃ ᑖᒃᑯᐊᓗ ᓄᓇᕗᑦ ᑐᓐᖓᕕᒃᑯᑦ ᐊᒻᒪᓗ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ 
ᐱᖃᓯᐅᑎᓚᐅᖅᑐᑎᓪᓗ ᒪᓕᒐᓕᐅᖅᐸᓪᓕᐊᓂᕐᒧᑦ ᑲᑐᔾᔨᖃᑕᐅᓪᓗᑎᒃ. 
 
ᑐᑭᑖᕈᑕᐅᔪᑦ ᐃᓗᓕᖃᓚᐅᖅᑐᖅ ᒪᓕᒃᑕᐅᓂᐊᖅᑐᓂᒃ ᐱᓕᕆᔨᐅᔪᓄᑦ, ᑭᒡᒐᖅᑐᖅᑎᖃᑦᑐᑎᒃ ᐅᑯᓇᓐᖓᑦ ᐊᑐᓂᒃ 
ᑲᑐᔾᔨᖃᑎ `ᒋᖑᔪᓂᒃ, ᑐᑭᒧᐊᑦᑎᑦᑎᓚᐅᖅᑐᑦ ᐱᕙᓪᓕᐊᔭᐅᓂᖓᓄᒃ ᒪᓕᒐᒃᓴᖅ 45. ᐱᓕᕆᐊᖑᓚᐅᖅᑐᖅ 
ᑖᒃᑯᓇᓐᖓ ᐱᓕᕆᔨᐅᔪᓂᒃ ᐱᖃᓯᐅᔾᔨᓚᐅᕐᒥᔪᖅ ᐊᖏᔪᐊᓗᒻᒥᒃ ᐅᖃᖃᑎᒌᖃᑦᑕᓂᕐᒥᒃ. ᐊᑑᑎᖃᑦᑎᐊᕐᓂᖓ 
ᑕᐃᒪᓐᓇ ᖃᐅᔨᔭᒃᓴᐅᓕᕐᓚᐅᖅᑐᖅ ᑖᓐᓇ ᒪᓕᒐᒃᓴᖅ 45 ᓈᒻᒪᒋᔭᐅᓚᐅᕐᒪᑦ ᑕᕝᕙᓂ ᒪᓕᒐᓕᐅᖅᕕᒻᒥ 
ᐆᒪᔪᓕᕆᓂᕐᒧᑦ ᐱᖁᔭᓐᖑᖅᑐᓂ. 
 
ᖃᐅᔨᒪᒐᑦᓯ, ᒪᓕᒐᐃᑦ ᐱᑕᖃᕆᐊᖃᒻᒪᑕ ᐱᖁᔭᖅ ᐊᑐᖅᑕᐅᓂᐊᖅᑎᓪᓗᒍ, ᐊᒻᒪᓗ ᐱᖁᔭᑦ ᐊᑐᖅᑕᐅᓕᕐᓂᐊᖅᑐᑦ 
ᑭᓯᐊᓂ ᒪᓕᒐᖏᑦ ᐱᐊᓂᒃᑕᐅᑉᐸᑕ. ᒪᓕᒐᓕᐅᖅᐸᓪᓕᐊᓂᖅ ᐱᒻᒪᕆᐅᕗᖅ ᐸᕐᓇᐃᓂᒃᑯᑦ ᐊᒻᒪᓗ ᐃᓚᒋᓪᓗᓂᐅᒃ 
ᐱᒻᒪᕆᐅᓂᕆᔭᖓ ᓄᓇᕗᒻᒥᐅᓄᑦ. 
 
ᐊᓕᐊᓇᐃᒍᓱᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᐊᑎᓕᐅᓚᐅᕋᑦᑕ ᐊᓯᒃᑲᓐᓂᐊᓂᒃ ᑐᑦᑭᑖᕈᑎᒥᒃ 
ᒪᓕᒐᓕᐅᖅᑕᐅᕙᓪᓕᐊᓂᖓᓄᑦ. ᑖᓐᓇ ᑐᑭᑖᕈᑎᐅᔪᖅ ᓇᓗᓇᐃᖅᓯᔪᖅ ᐋᖅᑭᒃᓯᒪᓂᕆᓂᐊᖅᑕᖏᓐᓂᒃ 
ᖃᔪᓯᔭᐅᓂᖓᓄᑦ ᐱᓕᕆᔨᐅᔪᑦ ᐊᑑᑎᖃᓪᓚᕆᑦᑐᑎᒃ ᐱᕙᓪᓕᐊᓂᕆᔭᖓᓄᑦ ᐱᖁᔭᐅᑉ. 

ᐱᒻᒪᕆᐅᔪᒥᒃ ᐱᕚᓪᓕᕐᓂᖃᑦᑐᖅ ᐊᐅᓚᓂᖓᓄᑦ ᓄᑖᑦ ᐱᓕᕆᔨᐅᔪᑦ, ᐊᒻᒪᓗ ᐅᖃᐅᓯᐅᔭᕆᐊᖃᑦᑐᓂ, ᐊᒻᒪᓗ 
ᑭᒡᒐᑐᐃᓂᖃᑦᑎᐊᕐᒪᑦ ᐊᑐᓂᒃ ᐱᖓᓱᓂᒃ ᐊᕕᑦᑐᖅᓯᒪᔪᓂᒃ ᐆᒪᔪᓐᓂᐊᑎᒃᑯᑦ ᑲᑐᔾᔨᖃᑎᒌᖏᑦ 
ᐃᓚᐅᑎᑕᐅᑦᑎᐊᕐᓂᐊᖅᑐᑎᒃ ᐱᓕᕆᔨᒃᑯᑦ ᑲᑎᒪᓕᕋᐃᑉᐸᑕ. ᑖᒃᑯᐊ ᐊᕕᑦᑐᖅᓯᒪᔪᑦ ᐆᒪᔪᓐᓂᐊᖅᑎᖏᑦ 
ᓇᓗᓇᐃᖅᑎᖅᓯᒪᔪᓂᒃ ᖃᐅᔨᒪᓂᖃᑦᑐᑦ ᐱᓕᕆᐊᖑᕙᑦᑐᓂᒃ ᐊᖑᓇᓱᒃᑎᓄᑦ ᓄᓇᕗᒻᒥ ᐊᒻᒪᓗ ᓇᔅᓴᕈᓐᓇᖅᑐᑎᒃ 
ᐱᒻᒪᕆᐅᔪᒥᒃ ᑐᑭᓯᔾᔪᑎᒥᒃ ᑖᒃᑯᓄᖓ ᐋᖅᑭᒃᑎᕆᕙᓪᓕᐊᔪᓄᑦ. 
 
ᑎᑎᕋᖅᑕᐅᔭᕇᑉᐸᑕ, ᐅᕙᒍᑦ ᓱᓕ ᐱᓕᕆᖃᕆᐊᓪᓚᓂᐊᕐᒥᔪᒍᑦ ᐅᖃᖃᖅᖃᖃᑦᑕᓂᒃᑯᑦ ᑐᓴᕋᓱᐊᒃᑲᓂᕐᓗᑕ 
ᓄᓇᕗᒻᒥᐅᑕᓂᒃ. ᐸᕐᓇᓯᒪᔭᕗᑦ ᐊᑐᕐᓂᐊᖅᑕᕗᑦ ᐱᐊᓂᒃᓯᓗᑕ ᑎᑎᕋᖅᑕᐅᓂᖓᓂᒃ ᑕᒫᓂ ᐊᐅᔭᒥ, ᐊᒻᒪᓗ 
ᑐᑭᑖᖃᑎᒌᓗᑕ ᐅᑭᐊᒃᓵᖅ, ᐊᒻᒪᓗ ᑖᓐᓇ ᐱᖁᔭᑦ ᐊᒻᒪᓗ ᒪᓕᒐᒃᓴᐃᑦ ᐊᑐᖅᑕᐅᓕᕐᓗᓂ ᓄᑖᒥ ᐊᕐᕌᒍᒥ. 
 
ᐃᓕᑕᖅᓯᔪᒪᓪᓗᖓ ᕋᐃᒪᓐ ᓂᖏᐅᑦᓯᐊᖅ, ᐃᓚᒋᔭᖓ ᐊᑎᓕᐅᖃᑕᐅᓚᐅᖅᑐᖅ ᑐᑭᑖᕈᑎᒥᒃ, ᐊᒻᒪᑕᐅᖅ ᐱᐊᓐ 
ᑯᕕᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐅᑉ ᐅᖃᐅᓯᔅᓴᖏ. ᕿᓚᕙᖅ. 
 
ᐊᖓᔪᖅᑳᑉ ᐅᖃᐅᓯᖓ 043 - 2(1): ᐃᓪᓗᓕᕆᓂᕐᒧ ᐱᓕᕆᐊᑦ ᓴᓂᑭᓗᐊᕐᒥ 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐅᓪᓗᒥ ᑐᓴᖅᑎᔅᒧᒪᕙᔅᓯ ᑐᓴᕈᒥᓇᒻᒪᕆᑦᑐᒥ 
ᓄᓇᓕᐅᔪᒥ ᐱᓕᕆᐊᖑᔪᖅ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑎᒍᑦ. 
 
ᓴᓂᑭᓗᐊᕐᒥ, ᐅᖃᖅᑏ, ᓄᐃᔭᖅ ᐃᓕᓐᓂᐊᕐᕕᒃ, ᐊᒻᒪᖅ ᐃᓪᓗᓕᕆᔨᒃᑯ ᑲᑐᔾᔨᖃᑎᒌᖏ ᐊᒻᒪ ᑮᓇᐅᔾᔭᓴᒐᑎ 
ᑎᒥᐊᔪᑦ, ᓇᔪᕐᓯᕐᕕᒃ, ᑲᑐᔾᔨᓪᓗᑎᐃᓪᓗᓕᕆᓂᕐᒧ ᐱᓕᕆᐊᖃᓕᕐᐳᑦ, ᐱᒋᐊᕐᓂᖃᓂᐊᕐᑐᖅ ᓯᒥᐱᕆᒥ. 
 
ᑲᑎᖓᔪᑦ ᐃᓐᓂᐊᕋᔅᓴᖃᕐᑎᑦᑎᓂᐊᕐᑐᑦ ᐊᒻᒪ ᐃᓕᓐᓂᐊᑎᑦᑎᓗᑎ ᐃᓕᓐᓂᐊᕐᕕᐊᓘᑉ ᐃᓕᓐᓂᐊᕐᑎᖏᓐᓂ 
ᐱᔪᑎᖃᖅᑐᑎ ᐃᓕᓐᓂᐊᕐᑎᓂ ᐃᓕᓐᓂᐊᕕᒻᒦᖏᓐᓇᖅᑎᓇᓱᐊᕐᓗᒋ ᐊᒻᒪ ᐃᓕᓐᓂᐊᓯᓐᓈᑦ 
ᐃᖅᑲᓇᐃᔭᕈᓐᓇᖅᓯᓂᐊᕐᑐᑦ ᕿᔪᓕᕆᓂᕐᒥ, ᐊᒻᒪ ᐊᓯᖏ ᐃᖅᑲᓇᐃᔮᖑᓲᑦ. 
 
ᐊᑐᖅᑐᒋ ᐱᑕᖃᖅᑎᑕᐅᔪᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐ12ᒥ ᖁᕙᓯᓐᓂᓖᑦ, ᐅᖃᖅᑏ, ᐅᓪᓛᒃᑯᑦ 
ᐃᓕᓐᓂᐊᖃᑦᑕᓂᐊᕐᑐᑦ ᓈᓴᐅᓯᕆᓂᕐᒥ, ᑭᓱᑐᐃᓐᓇᕐᓂ ᐊᒻᒪ ᐅᖃᐅᓯᕐᒥ, ᑐᕌᖓᔪᐃᓐᓇᐃᑦ 
ᕿᔪᓕᕆᔨᐅᓂᐊᕐᓂᖏᓐᓄ ᐊᒻᒪ ᐅᓐᓄᓴᒃᑯᑦ ᕿᔪᓕᕆᔨᓪᓚᕆᒻᒥ ᐃᖅᑲᓇᐃᔭᖃᑎᖃᕐᓗᑎ. 
 
ᑖᓐᓇ ᐱᓕᕆᐊᖑᔪᖅ ᐆᑦᑐᕋᐅᑎᑦᑎᐊᕙᐅᕗᖅ ᑯᐊᐳᕇᓴᒃᑯᑦ ᐊᔪᐃᓐᓇᕐᓂᖏ ᓄᓇᓕᒻᒥ ᐋᖅᑭᑦᑕᐅᔪᑦ 
ᐃᓪᓗᑭᔅᓴᓗᐊᕐᓂᑎᓐᓂ ᐊᒻᒪ ᐊᒥᓱᕈᕆᐊᕐᑐᒋ ᐃᓪᓘᔪᑦ ᓴᓂᑭᓗᐊᕐᒥ. ᐱᔭᕇᖅᓯᒪᓕᕐᐸᑦ, ᐅᖃᖅᑏ, ᐱᖓᓱᓂ 
ᐃᓪᓗᕈᓯᓕ ᑐᓂᔭᐅᓂᐊᕐᑐᖅ ᖃᒻᒪᖅ ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄ. 
 
ᑖᓐᓇ ᐱᓕᕆᐊᖑᔪᖅ ᑎᑎᕋᖅᑕᐅᓯᒪᔪᐃᓐᓇᐅᓂᐊᕐᑐᖅ, ᐱᖃᓯᐅᑎᓗᑎ ᐊᑐᖅᑕᐅᓂᖓ ᓄᓇᓕᒻᒥ ᑕᓚᕖᓴ, 
ᓴᓇᔪᓕᕆᓂᕐᒧ ᑐᑭᓯᑎᑦᑎᒋᐊᕐᓂᖅ ᐊᒻᒪᓗᑦᑕᐅᖅ ᐊᔾᔨᓕᐅᕈᑎᒃᑯᑦ ᑲᑎᒪᓂᖅ ᓴᓂᑭᓗᐊᕐᒥ ᐊᖑᒪᑎᓂᐊᕐᒪᑦ 
ᓄᓇᕗᒻᒥ. 

ᐱᓕᕆᐊᖅ ᐱᔭᕇᖅᐸᑦ, ᑎᑎᕋᖅᓯᒪᓂᕆᔭᖏ ᐃᓕᓐᓂᐊᕐᑐᓕᕆᓂᕐᒧ ᐊᒻᒪ ᓴᓇᔭᐅᕙᓪᓕᐊᓂᖓᓄ 
ᐊᑐᐃᓐᓇᐅᑎᑕᐅᓂᐊᕐᑐᑦ ᓄᓇᕗᒻᒥ ᓄᓇᓕᓕᒫᓂ. ᑖᓐᓇ ᐱᓕᕆᐊᖑᔪᖅ ᐊᑐᖅᑕᐅᖁᓇᕐᐳᖅ ᐊᔾᔨᐸᓗᖏᓐᓂ 
ᐱᓕᕆᐊᖑᔪᓂ. 
 
ᐅᖃᖅᑏ, ᐅᕙᖓᑦᑕᐅᖅ ᐱᖃᓯᐅᑎᓪᓗᖓ, ᐊᒻᒪ ᑭᒐᑐᕐᓗᒍ ᐃᓚᒋᔭᐅᔪᖅ ᓴᓂᑭᓗᐊᒧ, ᖁᓚᖏᑦᑐᖓ 
ᐃᓚᒋᔭᐅᖃᑕᐅᔪᑦ ᐅᐱᒋᖃᑎᒋᓚᕗ ᒥᔅᑕ ᔭᐃᒥᓴᓐ ᐊᒻᒪ ᕗᑐ ᐱᓕᕆᐊᕆᔭᖏᓐᓂ ᐊᒻᒪ ᑲᔪᓯᑦᑎᐊᖁᓗᑎᒍ 
ᐱᓕᕆᐊᕆᔭᖏᓐᓂ. ᖁᔭᓐᓇᒦᒃ ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐅᑉ ᐅᖃᐅᓯᔅᓴᖏ. ᐳᕋᐅᓐ 
 
ᐊᖓᔪᖅᑳᑉ ᐅᖃᐅᓯᖓ 044 - 2(1): ᐃᓅᓯᕐᒥᑦ ᐃᓵᔅᓯᒪᒋ ᑲᑐᔾᔨᖃᑎᒌᑦ  
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᖁᕕᐊᑉᐳᖓ ᑐᓴᖅᑎᑦᑎᒋᐊᒃᓴᖅ 
ᐃᓚᒋᔭᐅᔪᓂ ᓴᖅᑭᖅᑎᑕᐅᓂᖓᓄ ᐃᓅᓯᕐᒥᑦ ᐃᓵᔅᓯᒪᒋ ᑲᑐᔾᔨᖃᑎᒌᑦ, ᑕᐃᔭᐅᔪᖅ ᐃᓅᓯᕐᒥᑦ ᐃᓵᔅᓯᒪᒋ 
ᑲᑐᔾᔨᖃᑎᒌᑦ. 
 
ᓴᖅᑭᖅᑎᑕᐅᓂᖓ ᑲᑐᔾᔨᖃᑎᒌ ᑕᖅᑭᖅᑎᑕᐅᔪᖅ ᐱᓕᕆᖃᑎᒌᑦᑐᑎ ᓄᓇᕗᑦ ᒐᕙᒪᒃᑯᖏ, ᓄᓇᕗᑦ ᑐᙵᕕ, 
ᐸᓖᓯᒃᑯᑦ ᐊᒻᒪ ᓄᓇᕗᒻᒥ ᑲᒪᑦᓯᐊᖅᑏᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ ᐊᒻᒪᓗ ᐊᓯᖏ ᐊᕐᕌᒍᓚᐅᖅᑐᒥ. 
 
ᑲᑐᔾᔨᖃᑎᒌ ᑐᕌᒐᕆᔭᖓ ᓄᐊᑦᑎᓗᑎ ᑐᑭᓯᒋᐊᕐᕕᒃᓴᐅᔪᓂ, ᓴᖅᑭᑎᑦᑎᓗᑎ ᐊᒻᒪ ᐊᐅᓚᑦᑎᓗᑎ 
ᐃᓕᓐᓂᐊᕈᑎᒃᓴᓂ ᐊᒻᒪ ᖃᐅᔨᔮᓪᓕᑎᓪᓗᒋ ᐃᓄ ᐊᑦᑕᓇᖅᑐᒦᑦᑐᖅ. ᐃᓅᓯᕐᒥᑦ ᐃᓵᔅᓯᒪᒋ ᑲᑐᔾᔨᖃᑎᒌᑦ 11ᓂ 
ᑲᑎᒪᔨᖃᕐᐳᑦ ᓄᓇᕗᑦ ᑐᙵᕕᒃᑯᓐᐹᑦᑕᑐᖅᑐᑦ ᐸᓖᓯᒃᑯᓐᐹᑦᑕᑐᖅᑐᑦ ᓄᓇᕗᒻᒥ ᑲᒪᑦᓯᐊᕐᑐᑦ, ᑲᒪᑦᓯᐊᕐᑏᑦ ᐊᒻᒪ 
ᓄᓇᕗᒻᒥ ᓄᓇᓕᐅᔪᓂ ᑲᑐᔾᔨᖃᑎᒌᑦ, ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏ, ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔩᑦ, 
ᓵᖓᒍ ᓄᓇᓕ, ᓄᓇᕗᑦ ᒐᕙᒪᒃᑯᖏ ᐊᒻᒪ ᐊᑕᐅᓯᖅ ᑭᒐᖅᑐᐃᔪᖅ ᐊᑐᓂ ᐊᕕᒃᑐᓯᒪᔪᓂ ᑲᑐᔾᔨᖃᑎᒌᑦ. 
 
ᐃᓚᒋᓗᓂᐅᒃ ᐱᓕᕆᐊᕆᓂᐊᖅᑕᑦᑕ ᑲᑎᒪᔨᓄᑦ, ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᐊᐃᑉᐲᓯᒪᔪᑦ ᐃᓚᖏᓐᓂᒃ ᐃᖅᑲᓇᐃᔭᖅᑎᑎᓐᓂᒃ ᐃᑲᔪᕐᓂᐊᕐᓗᑎᒃ ᐊᐅᓚᑦᑎᔨᐅᑲᐃᓐᓇᕐᓗᓂ, 
ᑎᑭᓐᓇᓱᐊᕐᓂᖓᓄᑦ ᒪᐃ ᓄᓐᖑᐊᓄ, ᐊᒻᒪᓗ ᐃᑲᔪᖅᑐᐃᖏᓐᓇᕐᓂᐊᖅᑐᓂ ᐃᖅᑲᓇᐃᔭᖅᑎᑖᖅᑐᖃᕋᓱᐊᕐᓂᖓᓄᑦ 
ᐊᐅᓚᑦᑎᔨᒥᒃ. 
 
ᒐᕙᒪᒃᑯᑦ ᓄᓇᕗᒻᒥ ᐱᓕᕆᐊᖃᕐᒥᔪᑦ ᑖᒃᑯᓂᖓ ᐃᓴᒃᓯᒪᒋᑦ ᐃᓅᓯᕐᒥᒃ ᑲᑐᔾᔨᖃᑎᒌᑦ ᑮᓇᐅᔭᖃᑦᑎᑦᑎᓗᑎᒃ ᐊᒻᒪᓗ 
ᐃᖅᑲᓇᐃᔭᖅᑎᓂᒃ ᑲᑎᒪᔨᓄᑦ. ᐱᓕᕆᕕᑉᐳᑦ ᑲᒪᒋᔭᖃᕈᒪᑦᑎᐊᖅᐳᑦ ᐊᑐᓕᖁᔭᐅᓯᒪᔪᓂᒃ ᐱᓕᕆᔨᐅᔪᓂᒃ ᐊᒻᒪᓗ 
ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ ᐊᒻᒪᓗ ᓄᓇᓕᓐᓂ ᒪᒥᓴᕐᓂᕐᒧᑦ ᐅᓂᒃᑳᖅ. ᐅᖃᐅᓯᕗᑦ ᐅᑎᕆᐊᖃᒻᒪᑕ ᐅᕙᑦᑎᓐᓄᑦ. 
 
ᐱᓕᕆᐊᖃᑉᐸᓪᓕᐊᒥᔪᒍᑦ ᐊᑐᕋᓱᐊᖅᑐᒋᑦ ᐊᑐᓕᖁᔭᐅᓯᒪᔪᑦ ᑕᒪᑐᒧᖓ ᐃᓴᒃᓯᒪᒋᑦ ᐃᓅᓯᕐᒥᒃ ᑲᑐᔾᔨᖃᑎᒌᑦ. 
ᐱᓕᕆᖃᑎᖃᓐᓂᑎᓐᓄᑦ ᑲᑎᒪᔨᓂᒃ, ᓂᕆᐅᑦᑎᐊᖅᐳᖓ ᒥᑭᓪᓕᕚᓕᑎᑦᑎᓂᐊᖅᑐᒍᑦ ᐃᒻᒥᓃᖃᑦᑕᖅᑐᐃᑦ 
ᓈᓴᐅᑎᖓᓂᒃ ᓄᓇᕗᒻᒥ. 
 
ᐊᐱᕆᕗᖓ ᒪᓕᒐᓕᐅᖅᑎᓂᒃ ᐱᖃᑎᒋᔪᒪᓪᓗᒋᑦ ᐃᑲᔪᖅᑐᐃᓂᑦᑎᓐᓂᒃ ᖃᐅᔨᑎᓪᓗᒋᑦ ᑲᑎᒪᔩᑦ, ᐃᓅᓯᕐᒥᒃ 
ᐃᓵᒃᓯᒪᒋᑦ ᖃᑐᔾᔨᖃᑎᒌᑦ, ᓂᐸᐃᕆᐊᖃᓕᕋᑦᑎᒍ ᐅᖃᓗᓐᓂᐅᔪᑦ ᑲᓐᖑᓇᕐᓂᕆᔭᖓᓂᒃ ᐃᒻᒥᓃᕐᓂᕐᒧᑦ. 
ᓈᓚᒋᐊᖃᓕᕋᑦᑕ ᐊᒻᒪᓗ ᖁᕕᐊᒋᓗᒍ ᐃᓅᓯᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳᑦ ᐅᖃᐅᓯᖏᑦ. ᐳᕋᐅᓐ. 



ᕿᑎᖅᑰ, ᔫᓂ 3, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   955
 

 

 

ᐊᖓᔪᖅᑳᑉ ᐅᖃᐅᓯᖓ 045 - 2(1): ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᖅ 
 
ᐊᖓᔪᖅᑳᖅ ᓕᕖᓂᐊ ᐳᕋᐅᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓄᓇᕗᒻᒥᐅᑦ ᓄᓇᓕᓐᓂ ᐅᖓᓯᑦᑐᒦᑦᑐᑦ, 
ᐅᖓᓯᒋᖃᑦᑕᐅᑎᔪᑦ ᓄᓇᒃᑯᑦ. 
 
ᑕᒫᓂ ᐱᓇᓱᐊᕈᓯᕐᒥ, ᑭᒡᒐᖅᑐᐃᔩᑦ ᑖᒃᑯᓇᓐᖓ ᑲᓇᑕᒥ ᐋᓐᓂᐊᖅᑐᓕᕆᔨᒃᑯᑦ, FOA ᐊᒻᒪᓗ ᑲᓇᑕᒥ 
ᐋᓐᓂᐊᖅᑐᓕᕆᔨᒃᑯᑦ ᑎᑭᓯᒪᓚᐅᕐᒪᑕ ᓄᓇᕗᒻᒧᑦ ᐅᖃᐅᓯᖃᕆᐊᖅᑐᖅᑐᑎᒃ ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᕐᒧᑦ 
ᐱᑕᖃᕆᐊᖃᕐᓂᖓᓂᒃ. ᐅᖄᓚᐅᑏᑦ ᐊᒻᒪᓗ ᖃᕆᑕᐅᔭᐃᑦ ᐱᐅᓯᕚᓕᑎᑦᑎᔪᑦ ᑐᓴᐅᒪᖃᑦᑕᐅᑎᓂᕐᒥᒃ ᐃᓚᒌᓄᑦ 
ᐊᒻᒪᓗ, ᐅᖃᖅᑏ, ᐊᓕᐊᓇᐃᒍᓱᑉᐳᖓ ᑖᒃᑯᐊ ᐋᓐᓂᐊᖅᑐᓕᕆᔨᒃᑯᑦ ᓄᑖᖑᐸᓪᓕᐊᓂᖓ ᐃᓚᐅᓂᖃᒻᒪᕆᒻᒪᑦ 
ᖃᓂᓪᓕᑎᕆᕚᓕᓂᒃᑯᑦ ᓄᓇᐃᑦ ᐅᖓᓯᓐᓂᕆᔭᖏᓐᓄᑦ ᓄᓇᕗᒻᒥᐅᓄᑦ. 
 
ᑖᒃᑯᑎᒎᓇ ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᕐᒧᑦ, ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᑲᑎᑎᑦᑎᖃᑦᑕᖅᓯᒪᔪᑦ 201 ᐋᓐᓂᐊᕕᒻᒥᑦᑐᓂᒃ ᓄᓇᕗᒻᒥ ᓄᓇᓕᖏᓐᓄᑦ, 997 ᐃᓕᓐᓂᐊᖅᑐᓕᕆᓂᕐᒧᑦ 
ᐱᓕᕆᔪᐃᑦ, 40 ᐃᓚᒌᑦ ᐳᓛᕆᐊᖃᑦᑕᐅᑎᔪᑦ ᐊᒻᒪᓗ ᐊᒥᓱᑎᒍᑦ ᐊᐅᓚᑦᑎᓂᕐᒧᑦ ᑲᑎᒪᓂᐅᔪᑦ. 
 
ᐅᖃᖅᑏ, 11-ᐸᓄᑦ ᑕᖅᑭᓄᑦ ᐊᑐᓕᖅᑐᖅ. ᑕᓚᕖᓴᑎᒍᑦ ᐋᓐᓂᐊᖅᑐᓕᕆᓂᖅ, ᐱᕕᖃᕈᓐᓇᑎᑦᑎᖃᑦᑕᖅᓯᒪᔪᒍᑦ 
ᐃᓕᓐᓂᐊᕐᓂᕐᒧᑦ ᑲᑎᒪᓂᐅᔪᓂᒃ ᐊᒻᒪᓗ ᐊᐅᖏᑎᒍᑦ ᓯᑲᖃᓗᐊᕐᓕᕐᓂᕐᒧᑦ, ᐊᕐᓇᐃᑦ ᑎᒥᖏᑦ, ᐃᓱᒪᓕᕆᓂᖅ, 
ᐊᑐᕐᓂᑦ ᒪᒥᓴᐅᑎᓂᒃ, ᐋᓐᓂᐊᕕᒃᑯᑦ ᑎᑎᖅᑲᑯᑎᖏᑦ ᐊᒻᒪᓗ ᓇᓗᓇᐃᖅᓯᓂᖅ ᐊᒻᒪᓗ ᐊᒥᓱᑎᒍᑦ. 
ᐱᑕᖃᑦᑎᑦᑎᓂᖅ ᐃᓕᓐᓂᐊᕐᕈᑎᐅᕙᓪᓕᐊᔪᒥᒃ ᐊᑐᓐᖏᓂᖅᓴᐅᑎᑦᑎᔪᖅ ᑭᓇᐅᔭᓂᒃ ᐊᒻᒪᓗ 
ᐃᑲᔪᕐᓂᖃᕐᓂᐊᕐᕆᓪᓗᓂ ᐱᓯᒪᑦᑎᓂᑦᑎᓐᓂᒃ ᐊᒻᒪᓗ ᓄᐊᑎᕆᕙᓪᓕᐊᓂᑦᑎᓐᓄᑦ. 
 

ᐅᖃᖅᑏ, 15 ᓄᓇᕗᒻᒥ ᓄᓇᓕᐅᔪᑦ ᑕᓚᕖᓴᒃᑯᑦ ᐋᖅᓂᐊᖅᑐᓕᕆᓂᕐᒧᑦ ᐊᔪᕈᓐᓃᖅᑎᑕᐅᓯᒪᔪᑦ, ᐊᒻᒪᓗ 
ᐊᓕᐊᓇᐃᒍᓱᓪᓚᕆᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᐊᐅᔭᖅ, ᐃᓚᖏᑦ ᐊᓯᒃᑲᓐᓂᖏᓐᓂᒃ 7 ᓄᓇᓕᐅᔪᑦ 
ᐊᔪᕈᓐᓃᖅᑎᑕᐅᓂᐊᕐᒪᑕ, ᑲᑎᓪᓗᒋᑦ 22-ᖑᓕᕐᓗᑎᒃ. ᐱᖓᓱᒃ ᓄᓇᓖᑦ ᓱᓕ ᐱᒋᐊᖃᑦᑐᑦ ᑕᓚᕖᓴᒃᑯᑦ 
ᑕᑯᒃᓴᐅᒍᓐᓇᓂᕐᒥᒃ, ᑭᓯᐊᓂᓕ ᐅᖃᖅᑏ, ᐅᕙᖓ ᐊᒻᒪᓗ ᐱᓕᕆᕕᑉᐳ ᐊᔪᕈᓐᓃᑎᓐᓂᐊᕐᒥᔭᕗᑦ ᑖᒃᑯᐊ ᐱᖓᓱᐃᑦ 
ᓄᓇᓖᑦ ᐊᒥᐊᒃᑰᔪᑦ. 
 

ᐊᑐᖅᑕᐅᒍᓐᓇᕐᓂᖓ ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᖅ ᐊᒻᒪᓗ ᓄᓇᕗᒻᒥ ᓄᖑᔪᐃᑦᑑᕗᖅ. ᑐᓂᐅᖅᑲᐃᓯᒪᔪᖓ 
ᑎᑎᕋᖅᓯᒪᔪᓂᒃ ᒪᓕᒐᓕᐅᖅᑎᓄᑦ ᑕᑯᓂᐊᕐᒪᑕ ᐋᖅᑭᒃᑕᐅᓯᒪᔪᓂᒃ ᐊᒻᒪᓗ ᐱᔨᑦᑎᕈᑎᓂᒃ ᐊᑐᐃᓐᓇᐅᔪᑦ 
ᓄᓇᕗᒻᒥᐅᓄᑦ ᑐᓴᐅᒪᖃᑦᑕᐅᑎᓂᖅᓴᐅᒍᓐᓇᖁᓪᓗᒋᑦ ᐋᓐᓂᐊᖅᑐᓕᕆᔨᐅᔪᑦ ᐊᒻᒪᓗ 
ᐱᔨᑦᑎᕈᑎᖃᕐᓂᖅᓴᐅᓕᕐᓗᑎᒃ ᐃᓕᓐᓂᐊᖅᑐᓕᕆᕐᒧᑦ. 
 
ᐅᖃᖅᑏ, ᓇᓗᖏᓚᖓ ᒪᓕᒐᓕᐅᖅᑏᑦ ᐅᕙᓐᓂᒃ ᐱᖃᑎᖃᕐᓂᐊᖅᑐᑦ ᐃᑲᔪᖅᑐᐃᓂᐊᖅᑐᑦ ᓄᑖᖑᖅᐸᓪᓕᐊᓂᕐᒥᒃ. 
ᖁᔭᓐᓇᒦᒃ, ᐅᑲᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳᑦ ᐅᖃᐅᓯᖏᑦ. ᐅᑎᕐᓗᑕ ᑲᑎᒪᒡᔪᑎᒃᓴᓄᒃ 
ᐅᓪᓗᒥᒧᑦ. ᓈᓴᐅᑎᖓ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᕋᓚᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 142 - 2(1): ᐋᓐᓂᐊᖅᑐᓕᕆᓂᕐᒧᑦ ᐃᓱᒫᓘᑎ ᑖᒃᑯᓇᓐᖓ ᓇᓂᓯᕕᒃᒥ 
ᐅᔭᕋᖅᓯᐅᖅᕕᒥᓂᖓᓄᑦ 

 

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐃᓱᒫᓘᑎᒥᒃ 
ᐊᒻᒪᓗ ᑭᒡᒐᑐᕐᓗᒋᑦ ᐃᓄᐃᑦ ᓄᓇᕗᒻᒥ. ᐱᑦᔪᑎᖃᑦᑐᖅ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᓚᐅᖅᑐᑦ ᓇᓂᓯᕕᒃ 
ᐅᔭᕋᓐᓂᐊᖅᕕᖓᓂ ᐊᒻᒪᓗ ᖃᐅᔨᒪᓪᓗᖓ ᐊᖏᔪᒻᒪᕆᐊᓗᒻᒥᒃ ᐃᓱᒫᓘᑎᑕᖃᒻᒪᑦ 
ᐃᖅᑲᓇᐃᔭᖅᑎᒋᓚᐅᖅᑕᖏᓐᓂᒃ. 

ᓱᕈᓐᓇᖅᑐᖅᑕᖃᒻᒪᑦ ᐊᑦᑐᐃᓂᖃᑐᐃᓐᓇᕆᐊᓖᑦ ᑎᒥᖏᓐᓄᑦ ᐊᒻᒪᓗ ᐃᓄᓐᓄᑦ ᐃᖅᑲᓇᐃᔭᖃᑦᑕᓚᐅᖅᓯᒪᔪᓄᑦ 
ᑕᐃᑲᓂ ᓇᓂᓯᕕᒃ ᐅᔭᕋᓐᓂᐊᖅᕕᖓᓂ. ᐅᖃᐅᔾᔭᐅᓯᒪᒐᒪ ᐊᑕᐅᓯᐅᖏᑦᑐᒧᑦ ᐊᒻᒪᓗ ᑕᐃᓐᓇ ᐅᖃᖅᓯᒪᓪᓗᓂ 
ᓄᑕᕋᖅᑖᓚᐅᖅᓯᒪᒻᒪᑕ ᐅᖁᒪᐃᓐᓂᖃᑦᑐᒥᒃ 3 ½-ᒥᑦ ᐸᐅᒥᒃ ᐅᕝᕙᓘᓐᓃ ᐊᐅᓐᔅ. 
 
ᐃᓱᒪᒋᓪᓗᒋᑦ ᐊᑦᑐᐃᓂᐅᔪᑦ, ᑖᐃᒃᑯᐊ ᐃᓄᐃᑦ ᐃᖅᑲᓇᐃᔭᓚᐅᖅᑐᑦ ᐊᑦᑐᖅᑕᐅᓯᒪᔪᑦ ᐊᒻᒪᓗ ᐃᓱᒫᓘᑎᒋᔭᕋ 
ᐊᑦᑕᓇᖅᑐᖃᑐᐃᓐᓇᕆᐊᖃᒻᒪᑕ ᑎᒥᖏᓐᓄᑦ. ᐅᑉᐱᕈᓱᒃᑲᒪ ᐅᖃᖃᑎᖃᕆᐊᖃᓕᖅᑐᒍᑦ ᑕᐃᒃᑯᓂᖓ ᐃᓄᓐᓂᒃ 
ᐃᖅᑲᓇᐃᔭᓚᐅᖅᓯᒪᔪᓂᒃ ᖃᐅᔨᓂᐊᕐᕋᑦᑕ ᖃᓄᖅ ᐊᑦᑐᖅᑕᐅᓯᒪᓂᖃᒻᒪᖔᑕ ᐃᖅᑲᓇᐃᔭᖅᑎᓪᓗᒋᑦ ᑕᐃᑲᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᑉᓴᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 143 - 2(1): ᑲᒥᓴᓇᐅᑉ ᑐᓂᕐᕈᑎᖓ - ᐃᓕᑕᖅᓯᓂᖅ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ ᐃᓄᒻᒥᒃ ᑐᓂᔭᐅᓚᐅᖅᑐᒥᒃ 
ᑲᒥᓴᓇᐅᑉ ᑐᓂᕐᕈᑎᖓᓂᒃ ᐱᔪᓐᓇᖅᓯᓚᐅᕐᓂᖓᓄᑦ ᒪᐃ 21-ᒥ. 
 
ᑖᒃᑯᐊ ᐃᓄᐃᑦ ᑐᓂᔭᐅᓚᐅᖅᑐᖅ ᑲᒥᓴᓇᐅᑉ ᑐᓂᕐᕈᑎᖏᓐᓂᒃ, ᐲᑕ ᖃᑐᒃᑲᕿ, ᐃᓕᑕᕆᔭᐅᓚᐅᖅᑐᖅ 
ᐃᓚᐅᓂᖓᓄᑦ ᐊᒻᒪᓗ ᐃᑲᔪᕈᒪᑦᑎᐊᕐᓂᖓᓄᑦ ᖃᐅᔨᒪᔭᒥᒍᑦ ᐃᓄᐃᑦ ᐃᓕᖅᑯᓯᐊᓄᑦ, ᐅᖃᐅᓯᕐᒧᑦ, ᐊᔭᔮᓂᕐᒧᑦ 
ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ. 
 
ᐃᓕᓴᐃᓯᒪᒻᒪᑦ ᐊᒥᓱᓂᒃ ᐃᓄᓐᓂᒃ ᐃᓄᐃᑦ ᒥᒃᓵᓄᑦ ᓄᓇᕗᓗᒃᑖᒥ. ᓄᖅᑲᔪᐃᑦᑑᓗᓂᓗ ᐱᓕᕆᓂᒃᑯᑦ ᑲᑎᒪᔨᓄᑦ 
ᐱᓕᕆᔨᐅᔪᓄᑦ ᐃᓄᐃᑦ ᐃᓕᖅᑯᓯᖓᓄᑦ ᐊᒻᒪᓗ ᐃᓕᓴᐃᓂᕐᒥᒃ ᐅᖃᐅᓯᕐᒧᑦ. 
 
ᔮᓐ ᖃᐅᓇᖅ ᐱᓕᕆᓂᖓᒍᑦ ᒪᐃᔭᐅᓗᓂ ᐊᒻᒪᓗ ᑲᑎᒪᔨᓄᑦ ᐊᕐᕌᒍᓄᑦ ᐊᒥᓱᓄᒃ, ᔮᓐ ᖃᐅᔨᒪᔭᒥᓂᒃ 
ᐃᑲᔫᑎᖃᖅᓯᒪᕗᖅ ᐊᒻᒪᓗ ᐱᔪᓐᓇᕐᓂᕆᔭᒥᒍᑦ ᐃᑲᔪᖅᑐᓂᒃ ᐊᓯᒥᓂᒃ ᓄᓇᓕᓐᓂ. ᐊᒥᓱᐊᖅᑎ, ᐃᑲᔪᖅᓯᒪᔪᖅ 
ᐃᓄᓐᓂᒃ ᓂᕿᓄᑦ ᐊᖑᓇᓱᓐᓂᖓᑎᒍᑦ, ᕿᓄᐃᑦᑐᓂᓗ ᐱᓕᕆᖃᑦᑕᓲᖅ ᐊᒻᒪᓗ ᓴᐃᓕᓪᓗᓂ 
ᑐᓐᖓᓱᒃᑎᑏᓇᐅᔭᖅᑐᖅ ᐊᒻᒪᓗ ᖁᕕᐊᓱᓕᖅᑎᑦᑎᓪᓗᓂ ᐃᓄᓐᓂᒃ. 
 
ᐊᖏᖅᑕᐅᒍᒪᔪᖓ ᐱᐊᓂᒍᒪᓪᓗᖓ ᐅᖃᐅᓯᕆᔭᓐᓂᒃ, ᐅᖃᖅᑏ 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᔭᐅᔪᖅ ᐊᖏᖅᑐᐃᓐᓇᐅᖁᔨᔪᖅ ᓄᖅᑲᖁᓪᓗᒍ ᐅᖃᐅᓯᔅᓴᖏ. ᐋᒡᒐᖅᑐᖃᕐᐹ. 
ᐋᒡᒑᖅᑐᖃᖏᑦᑐᖅ. ᑲᔪᓯᒋᑦ, ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ. ᐃᓕᓴᓯᔪᒪᒻᒥᔪᖓᑦᑕᐅᖅ ᐊᑕᐅᓯᕐᒥ 
ᑐᓂᓯᔭᐅᔪᒥ, ᓵᓕ ᑎᐊᓇᓲ. ᐅᑭᐊᓵᒃᑯᑦ 1992ᒥ ᓇᓐᓂᐊᖅᓯᒪᑎᓪᓗᒍ, ᓯᑭᑑᖅᑐᓂ ᑲᑕᓚᐅᕐᒪᑦ ᓯᑯᒃᑯ, 
ᐃᓅᓕᓯᔪᓐᓇᕐᓂᖓᓄ ᐊᒻᒪ ᐊᔪᐃᓐᓇᕐᓂᖓᓄ ᑎᒻᒥᓂ ᖃᑭᒍᓐᓇᖅᓯᑎᓚᐅᖅᑐᖅ ᐊᒻᒪᑐᐱᖅᑐᓂ ᐃᖑᕆᒧᑦ. 
ᖃᐅᔨᒪᓂᕆᔭᖓ ᖃᐅᔨᒪᔭᐅᔭᕆᐊᓕ ᐊᓯᖏᓐᓄ ᐃᓄᐃᑦ ᐱᖅᑯᓯᖏᑎᒍ ᐊᒻᒪ ᓴᐱᓕᓚᐅᖅᓯᒪᖏᓪᓗᓂ. ᑖᓐᓇ 
ᑕᑯᓴᐅᑎᑦᑎᒻᒪ ᐃᓅᓕᓇᓱᐊᕐᓂᕐᒥ ᐊᒻᒪ ᐃᓕᓐᓂᐊᕈᑕᐅᔭᕆᐊᓕ ᐃᓄᓐᓄ. 
 
(ᑐᓵᔨ ᓄᖅᑲᖅᐳᖅ) ᑲᒥᓴᓇᐅᑉ ᑐᓂᕐᕈᓯᐊᖏ ᐃᑲᔪᖃᑦᑕᓂᕐᒧ, ᐋᓂ ᓱᐃᑦᑕᓐᓄᐊᖅ, 1984ᒥᓂ ᐊᒥᓱᒻᒪᕆᐅᔪᓂ 
ᓄᓇᓕᐅᔪᒥ ᑐᓴᐅᒪᑎᑦᖃᑦᑐᖅᑐᓂ ᓈᓚᐅᑎᕋᓛᒃᑯᑦ. ᐊᑐᐃᓐᓇᐅᖏᓐᓇᖃᑦᑕᖅᑐᖅ ᑭᐅᖃᑦᑕᖅᑐᓂ ᐅᖄᓚᔪᓂ 
ᓄᓇᒦᑦᑐᓂ ᐃᑲᔪᖅᑐᓂ ᑐᐊᕕᕐᓇᑐᖃᓕᕋᐃᒻᒪ ᐊᒻᒪ ᖃᑕᖑᑎ ᖃᐅᔨᒪᑏᓐᓵᖅᑐᓂᒋ. 

ᐋᓚᔅ ᓇᓄᕋᖅ, ᐃᓕᓴᕆᔭᐊᓂᖓᓄ ᓈᓚᐅᑎᑦᑎᐅᖃᑦᑕᕐᓂᖓᓄ ᐱᒋᐊᕐᖓᕐᓂᖏᓐᓂ 1970. ᐱᔪᒪᓂᖃᑦᑎᐊᖅᑐᓂ 
ᐊᒻᒪ ᐱᒐᒪᓯᒪᓪᓗᓂᐅ ᐊᕐᕌᒍᒐᓚᐅᔪᓂ ᑐᓴᐅᒪᑎᑦᑎᐊᖃᑦᑕᕐᑐᖅ ᐊᒻᒪ ᑐᓴᕋᔅᓴᐅᔪᑦ ᓄᓇᓂᓂᒫᖑᔪᒧ. 
 
ᓕᐊ ᑲᑐᖅᑲᖅ ᐊᑯᓂᒻᒪᕆ ᐱᓕᕆᓯᒪᓂᖓᓄ ᓇᐅᔮᑦ ᑯᐊᐸᒃᑯᓐᓄ, ᑕᑯᓴᐅᑎᑦᑎᓇᕐᑐᖅ ᐃᑲᔪᕐᓂᕐᒥ ᐊᒻᒪ 
ᑐᖓᓇᕐᓂᖓᓂ ᐊᓯᖏᓐᓄ ᐃᓱᒪᒋᔭᒥᓂ ᐊᒻᒪ ᑲᒪᑦᑎᐊᕐᓂᖓᓄ ᓄᓇᓕᒻᒥᐅᖃᑕᐅᔪᑦ ᑮᓇᐅᔭᖃᑦᑎᐊᖏᑦᑐᓄ, 
ᐊᒻᒪ ᐊᑭᓕᒃᓴᓂᑦᑎᑦᑎᖃᑦᑕᕐᑐᖅ ᖃᑕᖑᑎᒌᖑᔪᑦ ᓂᕆᔪᓐᓇᓂᐊᕐᒪᑕ. ᐃᑲᔪᕐᓂᕆᔭᖓ ᓄᓇᓕᐅᔪᒧ 
ᐊᒥᓱᒻᒪᕆᓐᓂᖃᑕᖑᑎᒌᓂ ᐃᑲᔪᖅᓯᒪᔪᖅ. 
 
ᑐᓂᕐᕈᓯᐊᖅ ᑲᕐᐱᐊᓱᖃᖏᓂᕐᒧ, ᐃᓅᒍᓐᓃᕐᑐᖅ ᒎᓐ ᑕᒍᖅ, 1968ᒥ ᖃᖓᑕᓲᖅᑐᓂ ᐊᑕᐅᓯᕐᒥ ᐊᐅᓚᐅᑎᓕᒻᒥ 
ᐃᑭᒪᔪᖃᖅᑐᓂ ᑕᓪᓕᒪᓂ ᐋᓐᓂᐊᕕᓕᐊᕐᑐᓂ. ᓯᓚ ᐱᐅᔪᓐᓃᓚᐅᕐᒪᑦ ᐊᒻᒪ ᐅᑎᕆᐊᖅᑐᓂ ᓇᐅᔮᓄ. ᒥᒃᑲᒥ 
ᑕᑯᓐᓇᕕᒡᓴᐅᑎᓐᓇᒍ, ᖃᖓᑕᓲᖅ ᓱᕋᒻᒪᕆᓚᐅᕐᑐᖅ. ᐱᖃᔭᐅᖏᒃᑲᓗᐊᖅᑎᓪᓗᒍ ᖃᖓᑕᓲᖅᑎᖓᓄ, ᔩᓐ ᐃᒻᒥᓂ 
ᐅᑉᐱᕈᓱᓚᐅᕐᒪᑦ ᐊᒻᒪ ᐱᓱᑦᑐᓂ 40ᒪᐃᔪᓂ ᓇᐅᔮᓂ. ᑕᐃᑯᖓ ᑎᑭᓚᐅᖅᑐᖅ ᐃᑲᕌᓂ ᒪᕐᕉᓐᓂ ᐊᒻᒪ ᓄᓇᓕᐅᔪᖅ 
ᖃᐅᔨᒃᑲᖅᑐᓂᐅ ᐱᑲᒻᒪᑦᑐᒥᓂᕐᒥ. ᓯᓚ ᐱᐅᓯᕙᓪᓕᐊᓚᐅᖏᑦᑐᖅ ᑭᓯᐊᓂ ᕿᓂᖅᑏ ᐊᐅᓪᓚᑦᑕᐅᑎᒋᓚᐅᕐᑐᑦ 
ᐊᐃᓯᖅᑐᑎ ᖃᒧᑕᐅᔭᒃᑯ ᐊᔪᕐᓯᓯᒪᔪᓂ. ᔩᓐ ᐱᔪᒪᓂᕆᔭᖓᓄ ᐊᒻᒪ ᖃᐅᔨᒪᓂᖓᓄ, ᐃᓅᔫᐃᓐᓇᐅᓚᐅᕐᑐᑦ, 
ᐱᑲᒻᒪᓐᓂᐅᔪᖅ ᐱᓂᕐᓗᐊᕿᐅᒍᓐᓃᖅᑐᓂ. 
 
ᕌᓐ ᓇᓄᖅᑐᖅ, ᐅᓪᓛᕈᓗᒃᑯ ᑎᓯᐱᕆ 8, 2003, ᕌᓐ ᐃᒻᒥᓂ ᐊᑦᑕ$ᓚᐅᖏᑦᑐᖅ ᐊᒻᒪ ᐃᓅᓂᕐᑎᑦᑐᓂᐅ 
ᐊᑖᑕᑦᑎᐊᖓ, ᐃᓅᔪᓐᓃᕐᑐᖅ ᐱᓕᑉ ᕿᐸᓐᓂᖅ, ᐊᒻᒪ ᐊᓯᖏ 13ᖑᔪᑦ ᓯᓂᓚᐅᕐᑐᑦ ᑕᐃᑲᓂ. 
ᐊᐅᓚᔭᑦᑕᐅᑎᒋᓚᐅᕐᑐᖅ ᐊᑖᑕᑦᑎᐊᖓ ᐃᑭᖅᑎᒻᒪ ᓯᒐᓕᐊᒥ ᐊᓂᖅᓵᕐᑐᑎᒦᑦᑐᓂ, ᑐᓴᓚᐅᕐᒪᒍ ᖄᖅᕙᓗᑦᑐᖅ 
ᐊᒻᒪ ᓂᕆᕕᒃ ᐃᕿᑉᐸᓪᓕᐊᔪ, ᖃᓯᒐᓱᐊᕐᒪᒍ ᐃᑯᐊᓚᔪᖅ ᖃᒥᓚᐅᖅᑕᖓ. 
 
ᔨᐅᕆ ᓄᓗᒃ, ᐅᓪᓛᕈᓗᒃᑯᑦ ᑎᓯᐱᕆᒥ ᔨᐅᕆ ᐃᒻᒥᓂ ᐊᑦᑕᕆᓚᐅᖏᑦᑐᖅ ᐃᓅᓕᖅᑎᓐᓂᖓᓄ ᐊᑖᑕᑦᑎᐊᖓ, 
ᐃᓅᔪᓐᓃᕐᑐᖅ ᐱᓕᑉ ᕿᐸᓐᓂᖅ. ᐊᒻᒪ ᐊᓯᖏ 13ᖑᔪᑦ ᓯᓂᓚᐅᕐᑐᑦ ᑕᐃᑲᓂ. ᖃᓄᐃᓕᒋᐊᖅᓯᑦᑕᐅᑎᒋᓪᓗᓂ 
ᐃᑦᑐᖓ ᐃᑭᑦᑎᒻᒪᑦ ᓯᒡᒐᓕᐊᒥᒃ ᐊᑐᖅᑐᓂ ᐳᓪᓚᒥᒃ. ᑐᓴᖅᑐᓂ ᖄᕝᕙᓗᒻᒥᑦ, ᑐᓴᖅᑐᓂᒃ ᖄᕝᕙᓗᒻᒥᒃ ᖃᒥᑦᑐᓂᐅᕐ 
ᐳᓪᓚ, ᓄᓱᒃᑐᓂᐅᒃ ᑎᒍᒻᒥᕕᐊ ᐊᒻᒪᓗ ᐊᓂᑎᒍᓐᓇᖅᓯᕈᓘᔭᖅᑐᓂᐅᒃ. 
 
ᓄᐃᐅᓪ ᓲᓴᕐᓈᖅ, ᒪᐃ 1998 ᐊᐅᓚᖅᓯᒪᓪᓗᓂ ᐃᒡᓗᓕᒃᒥᑦ ᓇᐅᔮᓄᑦ ᑯᑭᓕᕋᓛᒃᑯᑦ, ᐊᒥᓲᑦ ᑐᐱᓚᐅᖅᑐᑦ 
ᐅᓪᓗᒧᑦ ᓯᓂᑲᐃᓐᓇᕐᓂᐊᕐᕋᒥᒃ, ᐊᒻᒪᓗ ᐃᖏᕐᕋᓂᐊᖅᑐᑎᒃ ᐅᓐᓄᒃᑯᑦ ᑎᓯᑦᑎᔾᔫᒥᑉᐸᑦ ᐊᐳᑦ. 
 
ᐃᖅᑯᕐᒪᕋᒥ ᖃᐅᔨᓚᐅᖅᑐᖅ ᑎᐅᓐ ᑲᔾᔨᒃ, ᓄᑕᕋᑯᓗᒃ ᐊᓂᖅᓴᑐᖏᑦᑐᖅ. ᓄᐃᐅᓪ ᑐᐹᖅᓯᓪᓗᓂ ᐊᒃᑲᒥᓂᒃ, 
ᑐᐊᕝᕕᐊᓚᒃᑐᓂ ᑲᒪᓯᒋᐊᖅᑕᐅᑎᒋᔪᖅ ᐊᒻᒪᓗ ᐊᓂᖅᓵᑎᒃᑲᓂᖅᑐᓂᐅᒃ. (ᑐᓵᔨᒃᑯᑦ): ᑖᒃᑯᐊ ᑲᒥᓴᓇᐅᑉ 
ᑐᓂᕐᕈᑎᐊᓂᒃ ᐃᓅᓕᒃᓯᓂᕐᒧᑦ, ᐱᔪᓐᓇᖅᓯᓂᕐᒧᑦ ᐊᒻᒪᓗ ᐱᒻᒪᕆᐅᓂᕐᒧᑦ ᐱᓚᐅᖅᑐᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᕝᔭᕈᑕᐃᓚᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 144 - 2(1): ᒍᕋᐃᑦ 12 ᐱᐊᓂᓐᓂᖓ 

ᐃᕝᔭᕈᑕᐃᓚᒃ: ᐅᓪᓛᒃᑯᑦ, ᐅᖃᖅᑏ. ᐅᓪᓛᒃᑯᑦ, ᒪᓕᒐᓕᐅᖅᑏᑦ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ, ᑭᖑᓪᓕᖅᐹᖓ 
ᑲᑎᒪᓂᐅᑉ, ᐊᐅᔭᐅᓂᐊᖅᑐᒥᒃ ᐊᑯᓂᒍᓱᐊᓪᓗᖓ ᐊᒻᒪᓗ ᐅᐱᓐᖔᒥᒃ. ᐅᑕᖅᑭᔪᓐᓇᐃᓕᔭᕋ, ᐅᖃᖅᑏ, 
ᓇᓪᓕᐅᓂᖅᓯᐅᓇᐅᓂᐊᖅᑐᖅ ᑕᒫᓂ ᐊᕐᕌᒍᒥ ᒍᕋᐃᑦ 12-ᒧᑦ ᐱᐊᓂᒃᑐᐃᑦ ᖁᓪᓗᖅᑑᒥ ᐋᒌᓯᐅᓂᐊᖅᑐᒥ. 
 
6-ᖑᔪᑦ ᖁᓪᓗᖅᑑᒥ ᐃᓕᓐᓂᐊᖅᑐᐃᑦ ᐱᐊᓂᒃᓯᒍᒪᑦᑎᐊᖅᐳᑦ ᑭᖑᓪᓕᖅᐹᕆᔭᖓᓂᒃ ᐱᓕᕆᐊᖏᑕ ᐊᒥᓱᓄᑦ 
ᐊᒻᒪᓗ ᐱᓇᓱᒃᑎᐊᓂᒃᑯᑦ ᐊᓂᒍᐃᓂᖏᓐᓄᑦ ᒍᕋᐃᑦ 12-ᒧᑦ ᐸᐃᑉ`ᐸᖅ̀ᑕᖏᑦ ᐱᐊᓂᒍᑎᖏᑦ. ᖁᕕᐊᒋᔪᒪᓪᓗᒋᑦ 
ᐃᐳᕈ ᑭᒡᒐᓕᒃ, ᔨᐊᕗᕆ ᐃᔨᑦᑕᓈᑦᑎᐊᖅ, ᑭᐊᓂ ᐊᐅᒍᓇ, ᒥᓕᓴ ᒪᒃᑖᓄᑦ, ᐅᐃᓐᑐᕐ ᑯᓕᒃᑕᓐᓈᖅ ᐊᒻᒪᓗ ᐊᐃᓴ 
ᐊᑕᒍᑦᓯᐊᖅ. ᐊᓂᒍᐃᑦᑎᐊᖁᕙᒃᑲ ᖃᐅᔨᓴᐅᑎᖏᓐᓂᑦ ᑭᖑᓪᓕᖅᐹᒥ. ᑎᓕᐅᖅᑎᐊᕐᐸᒃᑯ ᑲᔪᓯᖁᓪᓗᒋᑦ 
ᐃᓕᓐᓂᐊᖅᑕᒥᓂᒃ ᓯᕗᓂᑦᑎᓐᓂ. 
 
ᐅᖃᖅᑏ, ᐱᒋᐊᒃᑲᓐᓂᓛᕋᑦᑕ ᒪᓕᒐᓕᐅᖅᑏᑦ ᑭᖑᓪᓕᕐᒥ ᑲᑎᒪᓂᖃᓕᖅᑲᑕ ᐅᑭᐊᒃᓵᖅ. ᐊᐅᔭᖃᖁᑦᑐᐊᕐᓚᕆᑉᐸᒃᑲ 
ᒪᓕᒐᓕᐅᖅᑎᐅᖃᑎᒃᑲ. 
 
ᖃᐅᔨᒪᔪᖓ ᐊᒥᓱᑎᒍᑦ ᓄᖅᑲᖓᔾᔮᖏᒻᒥᒐᑦᑕ ᐱᓕᕆᐊᕆᓚᐅᖏᑕᑦᑎᓐᓂᒃ ᐱᓕᕆᐊᖃᕋᓱᐊᓕᑕᐃᓐᓇᕐᓗᑕ 
ᐃᓚᑦᑎᒍᑦ, ᐱᖃᑎᕗᓪᓗ ᐊᒻᒪᓗ ᓂᕈᐊᖅᑎᒋᓯᒪᔭᑦᑎᓐᓄᑦ ᓄᓇᑦᑎᓐᓂ. ᐊᑲᐅᓂᐊᕐᒪᑦ ᐅᕙᑦᑎᓐᓄᑦ 
ᐱᕕᖃᕈᓐᓇᖅᓯᓗᑕ ᑐᓵᒋᐊᖃᕐᓂᑎᓐᓄᑦ ᐃᓱᒫᓘᑕᐅᔪᓂᒃ ᐊᒻᒪᓗ ᐅᖃᐅᓯᐅᔪᓂᒃ ᓂᕈᐊᖅᑎᒋᓯᒪᔭᑦᑕ ᐊᒻᒪᓗ 
ᓇᓗᖏᓚᖓ ᐊᒥᓱᑎᒍᑦ ᐊᐅᓚᖅᓯᒪᓂᐊᕐᕋᑦᑕ ᓄᓇᒥ. 
 
ᐅᖃᖅᑏ, ᐃᕕᑦᑕᐅᖅ ᐱᐅᓚᕆᑦᑐᒥᒃ ᐊᒻᒪᓗ ᑕᖄᖅᓯᑎᐊᕐᓗᑎᒃ ᐊᐅᔭᖃᖁᕙᒋᑦ ᐊᒻᒪᓗ ᐅᑎᕐᒥᓗᑎᒃ 
ᐱᓕᕆᐊᓐᓄᑦ ᑭᒡᒐᑐᕐᓗᒋᑦ ᒪᓕᒐᓕᐅᖅᕕᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐹᓇᐸᔅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 145 - 2(1): ᐃᒃᐱᐊᕐᔪᒥᐅᑦ ᖁᕕᐊᓱᓐᖏᓪᓚᕆᑦᑐᑦ - ᐅᔭᕋᕐᓂᐊᖅᕕᒃ 

ᒪᑐᔭᐅᓂᖓᓄᑦ 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᖁᕕᐊᒋᔭᐅᖏᓐᓂᖓᓄᑦ 
ᓂᕈᐊᖅᑎᒋᓯᒪᔭᓐᓄᑦ ᐃᑉᐱᐊᕐᔪᒻᒥ. 
 
ᑕᐃᒃᓱᒪᓂ ᐊᕐᕌᒍᐃᑦ 30 ᑐᑭᑖᕈᑎᒥ ᐊᑎᓕᐅᖅᑐᖃᓚᐅᖅᓯᒪᒻᒪᑦ ᓇᓗᓇᐃᒃᑯᑎᖅᑕᐅᓪᓗᓂ ᐱᒋᐊᕐᓂᖓ ᓇᓂᓯᕕᒃ 
ᐅᔭᕋᕐᓂᐊᖅᕕᒃ. ᑎᑎᖅᑲᐅᔪᖅ ᑎᑎᕋᖅᑕᐅᓯᒪᖏᒃᑲᓗᐊᖅᑎᓪᓗᒍ ᐅᖃᐅᓯᕐᒧᑦ ᐊᑐᖅᑕᐅᕙᑦᑐᒧᑦ ᐃᓄᓐᓄᑦ 
ᐊᑦᑐᖅᑕᐅᓂᖅᐹᖑᔪᓄᑦ ᐅᔭᕋᕐᓂᐊᕐᕕᒻᒧᑦ, ᓂᕆᐅᓐᓂᖃᓚᐅᖅᑐᑦ ᐱᓕᕆᐊᖑᔪᖅ ᐱᐅᓂᖅᓴᒥᒃ 
ᓯᕗᓂᒃᓴᖃᕐᓂᐊᕐᒪᑕ ᐃᓘᓇᖏᓐᓄᑦ. 
 
ᖃᐅᔨᒪᔪᖓ ᐅᓪᓗᒥᐅᔪᖅ ᖁᕕᐊᓇᖅᑐᖅᑕᖃᒻᒪᑦ ᓄᓇᕗᒻᒥ ᐅᔭᕋᓐᓂᐊᖅᕕᐅᒍᓐᓇᑐᐃᓐᓇᕆᐊᓕᓐᓄᑦ, ᐱᓗᐊᖅᑐᒥᒃ 
ᑎᓯᔪᓄᑦ ᐅᔭᕋᓐᓄᑦ. ᐃᖅᑲᐃᑎᑦᑎᒍᒪᔪᖓ ᒪᓕᒐᓕᐅᖅᕕᒻᒥ ᐱᑕᖃᕆᐊᖃᕐᓂᖓᓂᒃ ᑕᒪᒃᑯᐊ ᐅᔭᕋᓐᓂᐊᖅᕕᐅᔪᑦ 
ᐃᑲᔫᑎᖃᖃᑦᑕᕐᓗᑎᒃ ᓄᓇᓕᓐᓄᑦ ᐊᒻᒪᓗ ᓂᕈᐊᖅᑎᒋᓯᒪᔭᑦᑎᓐᓄᑦ. 30 ᐊᕐᕌᒍᐃᑦ ᐊᓂᒍᓕᖅᑐᑦ, ᐃᓄᖁᑎᕗᑦ 
ᐸᕐᓇᓯᒪᓚᐅᖏᑎᐊᖅᑐᑦ ᐱᓕᕆᐊᖃᕐᓂᐊᕐᓗᑎᒃ ᐊᑦᑐᖅᑕᐅᓂᕐᒧᑦ ᐊᖏᔫᑎᑎᒍᑦ ᐱᕙᓪᓕᐊᓂᕐᒧᑦ ᐱᓕᕆᐊᖑᔪᓄᑦ. 
ᓱᓇᐅᕝᕙᓕ, ᐊᑐᖅᑕᐅᑐᐃᓐᓇᓚᐅᖅᑐᒍᑦ. 
 
ᐅᓪᓗᒥ ᐱᒻᒪᕆᐅᒻᒪᑦ ᓄᓇᓕᐅᔪᑦ ᐱᕚᓪᓕᕆᐊᖃᕐᖓᑕ ᐊᖏᔫᑎᓂ ᐱᓕᕆᐊᓂ. ᐊᖏᕈᑎᐅᔪᑦ ᑳᑉᐸᓂᓂ ᐊᒻᒪ 
ᓄᓇᓕᐅᔪᓂ ᓇᓗᓇᖏᑦᑎᐊᕆᐊᓕ. 
 
ᓄᓇᕗᑦ ᑐᙵᕕᒃᑯᑦ ᐊᒻᒪ ᐊᕕᒃᑯᖅᓯᒪᔪᓂ ᐃᓄᐃᑦ ᑲᑐᔾᔨᖃᑎᒌᑦ ᓴᖏᓂᖅᓴᐅᓕᕐᒪᑕ ᒐᕙᒪᑐᖃᒃᑯᑦ  

ᐃᓱᒪᓕᐅᕋᑖᖅᑎᓪᓗᒋ ᓇᓂᓯᕕᐅᑉ ᒥᔅᓵᓄ. ᐱᒻᒪᕆᐅᔪᒥ ᐊᑐᕆᐊᖃᕐᒪᑕ ᐱᓪᔪᑎᖃᖅᑐᒥ ᐊᑐᑦᑐᖅᑕᐅᓂᖓᓄ 
ᐱᕚᓪᓕᕈᑏᑦ ᐊᖏᕈᑦ ᐱᕚᓪᓕᑎᑦᑎᓪᓚᕆᒃᑲᓗᐊᕐᒪᖔᖅ ᓄᓇᓕᐅᔪᓂ. 
 
ᐃᑉᐱᐊᕐᔪᒃ ᐊᑲᐅᓴᖏᒻᒪᕆᑉᐳᖅ. ᐱᕙᓪᓕᐊᔪᑎᒍᑦ ᑐᓴᖃᑦᑕᕋᑦᑕ ᐱᕚᓪᓕᔮᖏᒻᒪ ᓄᓇᓕᐅᔪᖅ. ᑭᓯᐊᓂᓕ, 
ᑭᓯᐊᓂᓕ ᑐᓴᓚᐅᖏᑦᑐᖓ ᒥᓂᔅᑕᒥ. 
 
ᐅᖃᖅᑏ, ᓄᕖᕚ 2002ᒥ, ᒥᓂᔅᑕᑐᖃᐅᓚᐅᖅᑐᖅ ᐅᖃᐅᓯᖃᒻᒪᕆᓚᐅᖅᓯᒪᒻᒪ ᓇᓂᓯᕕᐅᑉ ᒪᑐᔭᐅᓂᐊᕐᓂᖓᓄ, 
ᑭᓯᐊᓂᓕ, ᓄᓇᓕᐅᔪᖅ ᐃᑉᐱᒋᔭᐅᓱᒋᖏᒻᒪ, ᐃᓴᒪᒋᔭᐅᓯᒪᔪᑦ ᓴᖅᑭᐸᓪᓕᐊᖏᒻᒪᑕ. ᓴᖅᑭᓂᐊᖅᑐᔮᕈᓐᓃᖅᑐᖅ 
ᓴᓇᔪᓕᕆᓂᕐᒧ ᐃᓕᓐᓂᐊᕕᒃᓴᖅ. ᐊᐱᖅᑯᑎᑕᖃᖅᐳᖅ ᖃᓄᐃᓕᔭᐅᓂᐊᓕᖅᑲ ᐃᓪᓗᒋᔭᖏ ᓇᓂᓯᕕᐅᑉ. 
 
ᓄᓇᕗᒻᒥ ᐃᒪᓕᕆᓂᕐᒧ ᑲᑎᒪᔨᖏ ᑲᑎᒪᑎᑦᑎᓂᐊᕐᑐᑦ ᐃᑉᐱᐊᔪᒻᒥ ᐅᓪᓗᒥ. 
 
(ᑐᓵᔨᒃᑯᑦ) ᐅᖃᖅᑏ, ᐊᖏᖅᑐᐃᓐᓇᐅᖁᔭᒃᑲ ᓄᖅᖃᐅᓯᕐᓗᒍ ᐅᐊᓯᒃᓴᒃᑲ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᔭᐅᔪᖅ ᐊᖏᖅᑐᐃᓇᐅᖁᔨᔪᖅ ᒧᖅᑲᕐᓗᓂ ᐅᖃᐅᓯᒃᓴᖏ. ᐊᒡᒑᖅᑐᖃᕐᐹ. 
ᐊᖏᖅᑐᐃᓐᓇᐃᑦ. ᑕᔪᓯᒋᑦ. ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ ᐅᖃᖅᑏ, ᓄᓇᕗᒻᒥ ᐃᒥᓕᕆᓂᕐᒧ ᑲᑎᒪᔨᖏ ᐅᓪᓗᒥ ᑲᑎᒪᓂᐊᕐᑐᑦ ᐃᑉᐱᐊᔪᒻᒥ. ᖃᐅᔨᒪᔪᖓ 
ᐊᒥᓱᒐᓚᐅᔪᑦ ᑲᒪᒋᔭᐅᔭᕆᐸᓖᑦ ᒪᓕᒐᓕᕆᓂᖅ ᐱᔪᑎᒋᓪᓗᒍ ᒪᑐᔭᐅᓂᐊᕐᓂᖓᓄ. ᒐᕙᒪᕆᔭᕗᑦ ᑖᓱᒥᖓ 
ᖃᐅᔨᓴᑦᑎᐊᕆᐊᓖᑦ. 
 
ᐅᖃᖅᑏ, ᓂᐱᒐ ᓂᓪᓕᑏᓐᓇᕐᓂᐊᕋᒃᑯ ᑭᒐᑐᖅᑐᒋ ᐃᑉᐱᐊᔪᒻᐅᑕᐃᑦ ᐊᒻᒪ ᑐᓴᕈᒪᓂᐊᖅᑐᖓ ᒥᓂᔅᑕᒥ 
ᑲᒪᒋᔭᖃᖅᑐᒥ ᓇᓗᓇᐃᖅᓯᒪᑦᑎᐊᖅᑐᓂ ᐅᑭᐊᒃᓵᖅ ᑲᑎᒪᒃᑲᓐᓂᓕᕈᑦᑕ. 
 
ᒪᓕᒐᓕᐅᖅᑎᐅᖃᑎᒃᑲ ᐊᐅᔭᖃᑦᑎᐊᖁᓂᐊᕐᐸᒃᑲ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᔭᐅᔪᑦ ᐅᖃᐅᓯᔅᓴᖏ. ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 146 - 2(1): ᐅᐱᒍᒧᓐᓂᖅ ᐊᓚᑦᑐᖅ ᐃᓕᓐᓂᐊᕐᕕᐊᓗᒻᒥ ᐱᔭᕇᖅᑐᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᕙᖓᑦᑕᐅᖅ ᓂᓪᓕᐅᑎᖃᕈᒪᒻᒥᔪᖓ ᖁᔭᓐᓇᒦᖅᓗᒋ 
ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᐅᐱᒋᓗᒋ ᐊᓚᑦᑐᖅ ᐃᓕᓐᓂᐊᕐᕕᐊᓗᒻᒥ ᐱᔭᕇᖅᑐᑦ. ᖃᐅᔨᒪᔫᒐᓗᐊᑦ 
ᑭᓇᐅᒪᖔᕐᒥᓂ ᑭᓯᐊᓂ ᐊᒡᒋᓯ 20ᒥ ᐱᔭᕇᓚᕐᑐᑦ. 
 
ᖁᕕᐊᒻᒪᕆᒃᑲᔭᕐᑐᖓ ᒥᓂᒡᑕᐅᔪᖅ ᖃᐃᔪᓐᓇᕐᐸᑦ ᐱᔭᕇᓕᖅᐸᑕ ᐅᐱᓐᓇᕋᓂ ᐱᔭᕇᖅᑐᑦ ᓂᕆᐅᒻᒪᑕ ᒥᓂᔅᑕᒥ, 
ᐅᐱᓐᓇᕋᓂ ᐃᑲᔪᕐᓂᐊᕐᒪᑦ ᓯᕗᓂᒃᓴᑎᓐᓄ. ᐊᖓᔪᖅᑳᖏ ᐊᒻᒪ ᐃᓕᓴᐃᔨᖏ, ᖁᔭᓐᓇᒦᕈᒪᒻᒥᔭᒃᑲᑦᑕᐅᖅ ᐊᒻᒪ 
ᐅᐱᒋᓗᒋ ᐱᔭᕇᖅᑐᑦ ᐊᓱᕈᓚᐅᕐᓂᖏᓐᓂ ᐃᓕᓐᓂᐊᕈᑎᖏᓐᓂ. 
 
ᐊᒡᒋᓯ 20 ᐅᖃᓯᑦᑐᖅ, ᑭᓯᐊᓂᓕ ᐅᖃᖅᑏ, ᐃᓐᓇᑐᖃᕗᑦ, ᑕᕙᐅᕗᑏᖅᑲᒃᑲ ᐃᓐᓇᑐᖃᕗ. ᖃᐅᓕᔨᒪᔪᖓ 
ᒥᓂᔅᑕᐅᔪᖅ ᐊᒻᒪ ᒪᓕᒐᓕᐅᖅᑎᑐᐃᓐᓇᐃ ᕿᑲᑲᐃᓐᓇᕐᓂᐊᓕᕐᒥᒻᒪᑕ ᑭᓯᐊᓂ ᕿᑲᑲᐃᓐᓇᕐᓂᐊᕋᓗᐊᕐᑎᓪᓗᑕ,  

ᑭᓯᐊᓂ ᓂᓪᓕᐊᖃᑎᒋᒋᖃᑦᑕᕐᓂᐊᕋᑦᑎᒍ ᓂᕈᐊᖅᓯᒪᔪᖁᑎᕗ ᐊᒻᒪᐱᓗᒋ ᐃᓱᒪᒋᔭᖏ ᐊᒻᒪ ᐃᓲᒫᓘᑎᒋᔭᖏ ᐊᒻᒪ 
ᐅᑎᖅᑎᓪᓗᒋ ᒪᓕᒐᓕᐅᕐᕕᒻᒧ. 
 
ᐃᓄᓕᒫᑦ ᓄᓇᓕᓐᓃᑦᑐᑦ ᑕᕙᐅᕗᑏᖅᑲᕋ ᓄᓕᐊᕋ. ᐅᕙᓐᓄ ᑎᑎᕋᕈᒪᒍᔅᓯ ᖃᕋᓴᐅᔭᒃᑯᑦ ᑎᑎᕋᕈᓐᓇᖅᑐᓯ 
ᑭᖑᓴᓄᓂᓴᓴᓕᑭᑎᓱᖑᑎᖃᑎᓂᖃ.ᖃᖑ ᐊᒻᒪ ᐊᓪᓚᕕᒐ 645-4900 ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏ. ᐊᑭᓱᒃ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 147 - 2(1): ᑭᒥᕈᒻᒥ ᖃᕙᓯᓐᓂᓖᑦ 12 ᐱᔭᕇᖅᑐᑦ 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥᑦᑕᐅ ᐅᖃᕆᐊᕈᒪᒻᒥᔪᖓ ᐃᓕᓴᕆᔪᒪᓪᓗᒋ 
ᓄᓇᓖᑦ ᑭᒐᑐᖅᑕᒃᑲ. ᐃᓕᓐᓂᐊᖅᑎᖁᑎᕗᑦ ᐱᔭᕇᖅᓯᓂᐊᕐᒪᑕ ᑭᒻᒥᕈᒻᒥ. ᐱᖓᓱᑦ ᐱᔭᕇᕐᓂᐊᕐᑐᑦ ᖁᕙᓯᓐᓂᓕᒻᒥ 
12, ᑕᐃᒃᑯᐊᑦᑕᐅᖅ ᐊᖓᔪᖅᑳᕆᔭᐅᔪᑦ ᐅᐱᒋᔪᒪᔭᒃᑲ, ᐃᑲᔪᖅᑐᐃᓂᖏᓐᓄᑦ ᕿᑐᕐᖓᒥᓂᒃ ᐃᓕᓐᓂᐊᖅᑕᖏᓐᓂᒃ 
ᐱᔭᕇᖁᓪᓗᒋᑦ ᐊᒻᒪ ᐅᑯᐊᖑᓂᐊᖅᑐᑦ ᐱᔭᕇᕐᓂᐊᖅᑐᖅ: ᕉᓯ ᐊᑲᕙᒃ, ᐊᓂᕐᓂᖅ ᑎᒥᓛᖅ ᐊᒻᒪ ᒫᑎᐅᓯ 
ᐃᔨᕙᓪᓗᒃ. 
 
ᑕᐃᒪᓕ ᐅᐱᒋᔪᒪᕙᒃᑲ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᑐᑦ ᒫᓐᓇᐅᔪᕐᓗ ᐅᖃᐅᑎᔪᒪᕙᒃᑲ ᐅᐱᒋᒐᑦᑎᒍᑦ 
ᐃᓕᓐᓃᖓᕐᓗᑎᓪᓗ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ 

ᐲᑕᓴᓐ: ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᓴᖅᑮᑲᓐᓂᕈᒪᓪᓗᖓ ᐱᔾᔪᑎᖃᖅᑐᒥᒃ ᓱᕈᓯᐅᔪᑦ 
ᑭᒡᒐᖅᑐᐃᕕᖃᕆᐊᖃᕐᓂᖏᓐᓂᒃ ᓄᓇᕗᒻᒥ. 
 
ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᑕᒪᓐᓇ ᒪᓕᒐᓕᐅᕐᕕᒻᒥ ᐅᖃᐅᓯᕆᖃᑦᑕᐃᓐᓇᕋᒃᑯᑦ, ᒪᓕᒐᓕᐅᖅᑎᓕᒫᑦ 
ᑲᑎᒪᑎᓪᓗᒋᑦ ᐊᒻᒪ ᑕᐃᒃᓱᒪᓂ ᐊᖓᔪᖅᑳᖑᖃᑦᑕᖅᑎᓪᓗᖓ ᓄᓇᕗᒻᒥ ᑲᑐᔾᔨᖃᑎᒌᓄᑦ ᓄᓇᓕᐅᔪᓄᑦ. 
ᐅᒃᐱᕈᓱᑦᑎᐊᕋᒪ ᓴᖅᑮᓂᕐᒥᒃ ᓱᕈᓯᕐᓄᑦ ᑭᒡᒐᖅᑐᐃᕕᐅᔪᒥᒃ ᓄᓇᕗᒻᒧᑦ ᐱᒻᒪᕆᐅᒻᒪᑦ ᓯᕗᒧᐊᒍᑕᐅᓗᓂ. 
 
ᐅᖃᖅᑎ, ᑲᑎᒪᓂᕗᑦ ᐱᒋᐊᓕᖅᑎᓪᓗᒍ, ᒪᓕᒐᓕᐅᖅᑎᐅᖃᑎᒐ ᑲᖏᖅᖠᓂᖅ ᐅᐊᓐᓇᖓᓂᒃ ᐱᒋᐊᖅᑎᑦᑎᓚᐅᕐᒪᑦ 
ᐱᓕᕆᖃᑎᒌᓐᓂᕐᒧᑦ ᓴᙱᓂᕐᓴᐅᔪᒧᑦ ᓄᓇᕗᒻᒧᑦ.  
 
ᐆᒃᑐᑎᒋᓗᒍ ᖃᓄᑎᒋ ᓴᖅᑮᔪᓐᓇᕐᒪᖔᑦᑕ ᐱᓕᕆᖃᑎᒌᒃᑯᑦᑕ. ᖃᐅᔨᓚᐅᖅᑐᖓ ᒪᓕᒐᓕᐅᕐᕕᐅᓚᐅᖅᑐᒥ, 
ᒪᓕᒐᓕᐅᖅᑎᐅᔪᑦ ᐊᖏᖅᑐᐃᓐᓇᐅᓚᐅᕐᓯᒪᔪᑦ ᐱᒋᐊᖅᑎᑕᐅᔪᒧᑦ ᓴᖅᑮᓂᐊᕐᓗᑎᒃ ᐱᓕᕆᓂᐊᖅᑐᓂᒃ 
ᐃᒻᒥᓃᖅᑎᑎᑦᑕᐃᓕᒪᓂᕐᒧᑦ ᐊᒻᒪ ᓄᓇᓕᓐᓂ ᒪᒥᓴᓐᓂᕐᒧᑦ. ᒐᕙᒪᒃᑯᑦ ᑕᒪᒃᓱᒥᖓ ᐊᐅᓚᔾᔭᐃᒋᐊᑦᑕᐅᑎᒋᓚᐅᕐᓯᒪᔪᑦ 
ᐃᓱᒪᓕᐅᑦᑎᐊᖅᑐᑎᓪᓗ ᑭᐅᔾᔪᑕᐅᓪᓗᓂ ᐱᒋᐊᖅᑎᑦᑎᔾᔪᑕᐅᓚᐅᖅᑐᒧᑦ ᐊᒻᒪ ᓴᖅᑮᓪᓗᑎᒃ ᐱᓕᕆᓂᐊᖅᑐᓂᒃ 
ᑕᐃᒃᑯᐊᓗ ᐊᑑᓕᖃᒻᒪᕆᑦᑐᓂᒃ ᐊᑐᓕᖁᔭᔨᓚᐅᖅᑐᑎᒃ. 
 
ᐅᓪᓗᒥᒃᑲᓐᓂᐅᔪᖅ, ᓴᖅᑮᓂᐊᖅᑐᖓ ᐱᒋᐊᖅᑎᑦᑎᔾᔪᑎᒃᓴᐅᔪᒥᒃ ᐱᔾᔪᑎᖃᖅᑐᒥᒃ ᓴᖅᑮᓂᕐᒧᑦ ᓱᕈᓯᕐᓄᑦ 
ᑭᒡᒐᑐᖅᑎᐅᓂᐊᖅᑐᓂᒃ ᓄᓇᕗᒻᒧᑦ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᖃᑎᒐ ᐊᒻᒪ ᕿᑎᕐᒥᐅᓄᑦ 
ᒪᓕᒐᓕᐅᖅᑎᐅᖃᑎᒐ ᐊᐃᒃᐲᓂᐊᕐᒪᑦ ᐱᒋᐊᖅᑎᑦᑎᔾᔪᑕᐅᔪᒥᒃ. ᑕᐃᒪᓕ ᑎᓕᐅᕆᐊᕈᒪᕙᒃᑲ 
ᒪᓕᒐᓕᐅᖅᑎᐅᖃᑎᓕᒫᒃᑲ ᐃᓱᒪᒃᓴᕐᓯᐅᑦᑎᐊᖁᓪᓗᒋᑦ ᑖᒃᓱᒥᖓ ᐱᒋᐊᖅᑎᑦᑎᔾᔪᑕᐅᔪᒥᒃ. ᐱᑕᖃᕆᐊᖃᕋᔭᑦᑕ 
ᓴᙱᔪᒥᒃ, ᒪᑭᒪᔪᓐᓇᑦᑎᐊᖅᑐᒥᒃ ᓱᓕᔪᒥᒃ ᓂᐱᒋᔭᐅᔪᓐᓇᖅᑐᓂᒃ ᑭᒡᒐᖅᑐᐃᓂᐊᕐᓗᑎᒃ ᐅᕕᒃᑲᐅᔪᓂᒃ ᓄᓇᕗᒥ. 

ᑕᒪᓐᓇ ᐱᒋᐊᖅᑕᐅᓯᒪᓕᕐᒪᑦ. ᐱᓕᕆᓂᐊᓚᐅᖅᑐᑦ ᓴᖅᑭᑕᐅᓚᐅᖅᑐᑦ ᐅᑭᐅᑦ ᐊᒥᓱᑲᓪᓚᐅᓕᖅᑐᑦ ᐱᖃᓯᐅᔾᔨᓪᓗᑎᒃ 
ᑭᒡᒐᖅᑐᖅᑎᓂᒃ ᓄᓇᕗᒻᒥ ᓄᓇᓕᐅᔪᑦ ᑲᑐᔾᔨᖃᑎᒌᖏᓐᓂᒃ ᐊᒻᒪ ᐋᓐᓂᐊᖃᖅᑕᐃᓕᒪᔪᓕᕆᔨᒃᑯᓐᓂᑦ 
ᐃᓄᓕᕆᔨᒃᑯᓐᓂᓄᓄᑦ. ᓱᕈᓯᐅᔪᑦ ᑭᒡᒐᖅᑐᖅᑎᖃᕐᓂᖏᓐᓄᑦ ᒪᓕᒐᐅᔪᖅ ᐊᓯᖏᓐᓂᒃ ᐊᕕᒃᑐᕐᓯᒪᔪᓂᒃ ᑲᓇᑕᒥ 
ᕿᒥᕐᕈᓇᒃᑕᐅᓚᐅᖅᑐᑦ. ᐅᖃᖃᑎᖃᖅᑐᑎᓪᓗ ᐊᖓᔪᖅᑳᖓᓐᓂᑦ ᑲᓇᑕᒥ ᑲᑎᒪᔨᐅᔪᑦ ᐅᕕᒃᑲᕐᓂᒃ ᓱᕈᓯᕐᓂᒃ 
ᑭᒡᒐᑐᖅᑎᐅᔪᑦ.  
 
ᖁᕕᐊᒋᔭᖃᕐᓯᒪᙱᓐᓇᒪ ᒐᕙᒪᒃᑯᑦ ᓱᒃᑲᐃᑦᑐᑯᓗᒻᒥᒃ ᐱᕙᓪᓕᐊᓇᓱᐊᕐᓂᖏᓐᓂᒃ ᓱᕈᓯᕐᓄᑦ ᑭᒡᒐᑐᖅᑎᖃᕐᓂᕐᒧᑦ 
ᐱᒋᐊᖅᐸᓪᓕᐊᓇᓱᐊᕐᓂᕐᒧᑦ. ᐃᒃᐸᒃᓴᖅ, ᑭᐅᔭᐅᓚᐅᕐᒥᒐᒪ ᐊᖓᔪᖅᑳᒧᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓐᓄᑦ ᑎᑎᕋᓚᐅᖅᑕᓐᓄᑦ ᐄᐳᕈᒥ, ᓇᓗᓇᐃᕐᓯᔪᓂᒃ ᑕᐃᒃᑯᐊ ᐸᐃᒃᐹᖑᔪᑦ 
ᐃᓕᔭᐅᓂᐊᕐᓂᕋᖅᑕᐅᓪᓗᑎᒃ ᐱᓕᕆᐊᒃᓴᖏᓐᓄᑦ ᑲᑎᒪᔨᕋᓛᑦ ᐊᑎᖃᖅᑐᑦ ᓄᓇᕗᑦ ᐊᖏᕐᓯᒪᓂᖓ ᓱᕈᓯᕐᓄᑦ 
ᐅᕕᒃᑲᐅᔪᓄᑦ. 
 
ᐋᒃᑐᕝᕙ 28, 2002, ᐊᖓᔪᖅᑳᖑᔪᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ ᑕᐃᒃᓱᒪᓂ 
ᓇᓗᓇᐃᕐᓯᓚᐅᕐᒪᑦ ᑲᑐᔾᔨᖃᑎᒌᖑᔪᓂᒃ ᑎᑎᕋᖅᑕᐅᓕᓵᖅᑐᒥᒃ ᒪᓕᒐᒃᓴᐅᔪᒥᒃ ᓱᕈᓯᕐᓄᑦ ᑭᒡᒐᖅᑐᐃᔨᖃᕐᓂᕐᒧᑦ 
ᓴᓇᔭᐅᒋᐊᕐᓯᒪᓂᕋᓕᖅᑐᒋᑦ, ᑕᐃᒪᓕ ᑕᒪᓐᓇ ᓴᖅᑭᑕᐅᔪᓐᓇᕐᓯᓚᐅᙱᒻᒪᑦ ᒪᓕᒐᓕᐅᕐᕕᒻᒥ ᐃᓱᒪᒋᓪᓗᒋᑦ 
ᓂᐅᕈᐊᕐᓇᐅᔭᕆᐊᖃᕐᓂᕆᓚᐅᖅᑕᖓᓂᒃ. ᓂᕈᐊᕇᕐᓯᒪᓕᕋᑦᑕ. ᐊᐃᒃᐸᖏᓐᓂ ᒪᓕᒐᓕᐅᖅᑎᐅᔪᑦ ᑲᑎᒪᓕᖅᑐᑦ. 
ᓄᖅᑲᕐᕕᐅᓚᐅᖅᑐᒥᒃ ᐱᒋᐊᒃᑲᓐᓂᕆᐊᖃᓕᕋᑦᑕ ᑕᒪᓐᓇ ᐅᖃᐅᓯᕆᕙᓪᓕᐊᓗᒋᑦ ᑭᙳᒪᔭᖏᑦ ᐃᓄᖁᑎᑦᑕ 
ᑭᒡᒐᖅᑐᖅᑕᖅᑕ ᓄᓇᓕᐅᔪᓪᓗ.  
 
ᐅᖃᖅᑎ, ᒐᕙᒪᒃᑯᑦ ᖃᓄᐃᓕᐅᓗᐊᕐᓯᒪᙱᑉᐸᑕ ᐱᔾᔪᑎᖃᖅᑐᓂᒃ ᓴᖅᑭᑕᐅᓂᖏᓐᓄᑦ ᓱᕈᓯᐅᔪᑦ 
ᑭᒡᒐᖅᑐᖅᑕᐅᓂᖏᓐᓄᑦ ᑕᐃᒃᓱᒪᓂ ᐱᒋᐊᒃᑲᓐᓂᓕᕐᒥᒍᑦᑕ ᒪᓕᒐᓕᐅᕐᕕᒻᒥ ᐊᐃᒃᐸᖓᓂᒃ ᑲᑎᒪᓂᖓᓐᓂᒃ, 
ᑕᐃᒃᓱᒪᓂᐅᓕᖅᐸᑦ ᐱᒋᐊᖅᑎᑦᑎᓛᖅᑐᖓ. 
 
ᑕᐃᓐᓇ ᐊᖓᔪᖅᑳᕆᔭᐅᔪᖅ ᖃᓄᐃᓕᒋᐊᕐᓂᐊᖅᐸᑦ ᑕᒪᓐᓇ ᓴᖅᑭᕈᓐᓇᕐᓂᐊᕐᒪᑦ, ᓯᕗᓪᓕᖅᐸᐅᓗᖓ 
ᓇᖏᕐᓯᓗᒐᔭᖅᑐᖓ ᐅᐱᒋᓗᒍ ᐃᖅᑲᓇᐃᔭᖅᑎᖏᓪᓗ ᐃᖅᑲᓇᐃᔭᑦᑎᐊᕐᓂᖏᓐᓄᑦ. ᑭᓯᐊᓂᓕ, ᑐᓴᑐᐃᓐᓇᕐᒥᒍᑦᑕ 
ᐅᖃᐅᓯᐅᖃᑦᑕᕐᓯᒪᓂᖓᓂᒃ, ᑲᑎᒪᔾᔪᑕᐅᓂᖓᓂᒃ, ᕿᒥᕐᕈᔭᐅᒃᑲᓐᓂᕐᓂᖓᓂᒃ, ᖃᓪᓗᓈᓂᕐᒥᐅᑕᐅᔪᓂᒃ 
ᑎᑭᑎᑦᑎᖃᑦᑕᕐᓂᖏᓐᓄᑦ ᖃᐅᔨᓇᓱᐊᒃᑲᓂᕐᓗᑎᒃ, ᓴᖅᑮᔪᖃᑦᑕᓂᖅᐸᓘᓐᓃᑦ ᑲᑎᒪᔨᕋᓛᖑᔪᓂᒃ 
ᐱᓕᕆᓂᐊᖅᑐᓂᓘᓐᓃᑦ ᓇᓕᖅᐳᑐᐃᓐᓇᖅ ᒪᓕᒐᓕᐅᖅᑎᐅᔪᖅ ᐅᕙᓂ ᖁᕕᐊᓱᓗᐊᕋᔭᖅᐸᓚᐃᙱᑦᑐᑦ. 
 
ᐅᖃᖅᑎ, ᑕᐃᒪᓕ ᐅᕙᒍᑦ ᒪᓕᒐᓕᐅᖅᑎᐅᓪᓗᑕ ᐃᖅᑲᓇᐃᔭᖃᑎᒌᒋᐊᖃᕋᑦᑕ ᑕᒪᓐᓇ ᓴᖅᑭᖅᑎᓐᓇᓱᐊᕐᓗᒍ. 
ᑕᐃᒪᓕ ᒪᓕᒐᓕᐅᖅᑎᐅᖃᑎᒃᑲᑦ ᐃᑲᔪᖅᑐᖅᑐᐃᓐᓇᐅᖁᒐᓗᐊᖅᐸᒃᑲ ᑕᒪᒃᓱᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑕᐹᕐᔪᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 149 - 2(1): ᐃᒃᓯᕋᕐᔪᐊᕋᐱᕈᖅᑎᑦᑎᔪᖃᕐᓂᖅ 
 
ᐊᖓᔪᖅᑳᖅ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᓲᔪᓯᖅᐸᒃᑲ ᑭᒡᒐᖅᑐᖅᑕᒃᑲ. ᐅᓪᓗᒥ ᓂᑯᕕᒃᐳᖓ 
ᑐᓴᖅᑎᑦᑎᔪᒪᓪᓗᖓ ᐃᓕᒃᓯᓐᓂᒃ ᖁᕕᐊᒋᓪᓗᒍᓗ ᓇᔭᒐ, ᐃᓄᒐᒃᐸᑦᑕᕋ, ᐃᓄᒃᑎᑐᑦ ᑐᖅᑐᕋᐅᓯᖅᑎᒍᑦ. 
 
ᖃᐅᑉᐸᑦ ᑲᑎᑎᑕᐅᓂᐊᓕᕐᒪᑦ, ᐃᓱᒫᓗᖏᑦᑎᐊᖅᑐᖓ ᐊᓯᑦᑎᓐᓄᕐᓂᐊᕐᓂᖓᓂᒃ, ᖃᐅᔨᒪᔪᖓ ᑕᐃᓐᓇ ᐊᒃᓱᐊᓗᒃ 
ᑲᒪᒋᔭᐅᑦᑎᐊᕐᓂᐊᖅᑐᖅ ᐃᓚᒋᓂᐊᓕᖅᑕᖏᓐᓂᒃ. ᓯᑎᕙᓐ ᐊᒻᒪ ᓇᔭᒐ ᖃᐅᑉᐸᑦ ᑲᑎᑎᑕᐃᓂᐊᓕᕐᒪᑎᒃ ᐅᓐᓄᒃᑯᑦ. 
ᑕᐃᒪᓕ, ᐊᒃᓱᐊᓗᒃ ᐅᐱᒋᕙᒃᑲ ᖁᕕᐊᓱᒃᑐᖓᓗ ᑕᒪᒃᓱᒥᖓ ᑐᓴᖅᑎᑦᑎᔭᕆᐊᒃᓴᖅ.  

ᐊᐃᒃᐸᖓᓂ, ᐅᖃᖅᑎ, ᓯᕙᑖᕐᕕᐅᓂᐊᖅᑐᒥᒃ, ᖁᕕᐊᓱᒍᑎᖃᓛᕐᒥᒐᑦᑕ ᐃᒃᓯᕋᕐᔪᐊᕋᐱᙳᖅᑎᑕᐅᔪᖃᓪᓗᓂ, 
ᐃᒃᓯᕋᕐᔪᐊᕋᐱᐅᔪᑦ ᓄᓇᕗᒻᒥ ᖃᑦᑎᓐᓇᐅᓗᐊᕐᒪᑕ ᖃᐅᔨᒪᓪᓗᖓᓗ ᑕᐃᒃᑯᐊ ᑐᖁᕋᖅᐸᓪᓕᐊᓂᐊᓕᕐᒪᑕ, ᑭᓯᐊᓂᓕ 
ᐊᒃᓱᐊᓗᒃ ᐃᑲᔪᖅᑐᐃᖃᑦᑕᕐᓯᒪᒻᒪᑕ ᐃᓄᓐᓄᑦ ᐱᐅᓂᕐᓴᒥᒃ ᐃᓅᓯᖃᕈᓐᓇᖁᓪᓗᒋᑦ ᐅᒃᐱᕈᓐᓇᖁᓪᓗᒋᑦ. 
 
ᐅᐱᒋᔪᒪᔭᕋ ᑖᓄᑦ ᓯᓄᐊᑦᔅ, ᑕᐃᓐᓇ ᐊᕙᙵ ᑕᕆᐅᒃ ᐊᑭᐊᓂᖔᕐᓂᑰᒐᓗᐊᖅ ᐳᓚᓐᒥᑦ ᑕᒪᐅᙵᕐᓯᒪᒻᒪᑦ 
ᐱᔨᑦᑎᕆᐊᖅᑐᕐᓯᒪᓪᓗᓂ ᓄᓇᕗᒻᒧᑦ. ᓯᕙᑖᕐᕕᐅᓕᖅᑲᑦ ᐃᒃᓯᕋᕐᔪᐊᕋᐱᕈᖅᑎᑕᐅᓂᐊᓕᖅᑐᖅ ᐅᐱᒋᔪᒪᕙᕋ 
ᖁᕕᐊᒋᓗᒍ ᓯᕗᓂᒃᓴᖓᓂᓗ ᑲᔪᓯᑦᑎᐊᕈᓐᓇᖁᓪᓗᒍ. ᓄᓇᕗᒻᒥᖏᓐᓇᓂᐊᖅᑐᒃᓴᐅᒐᓗᖅᐳᖅ ᐃᓄᒃᑎᑐᓪᓗ 
ᐅᖃᕈᓐᓇᕐᓯᖁᔪᒥᓇᖅᐳᖅ. ᖁᔭᓐᓇᒦ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 150 - 2(1): ᖁᔭᓐᓇᒦᕐᓂᖅ ᐃᓕᓴᕐᓯᓂᖅ ᐃᓐᓂᕐᕕᒻᒥ ᐃᖅᑲᓇᐃᔭᖅᑎᓂᒃ 
 
ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᑭᖑᓪᓕᖅᐸᐅᓕᕐᒪᑦ ᑲᑎᒪᓂᑦᑎᓐᓂᒃ, 
ᕼᐊᓗᖅᐸᕋ ᑭᐊᕙᓐ, ᓯᕗᓪᓕᖅᐹᒥᒃ, ᕿᑐᕐᖓᒃᑲ ᐅᐱᕐᖓᖃᑦᑎᐊᖁᕙᒃᑲ ᐊᐅᔭᒥᓗ ᖁᔭᓐᓇᒦᕈᒪᒻᒥᒐᒪ, 
ᐃᓕᓴᕆᔭᕆᐊᖃᕋᑦᑎᒍᑦ ᐃᖅᑲᓇᐃᔭᖅᑎᒋᕙᒃᑕᕗᑦ. 
 
ᓯᕗᓪᓕᖅᐸᒥᒃ, ᖁᔭᓐᓇᒦᖅᐳᒍ ᑐᓵᔨᑦᑎᓐᓄᑦ.  
 
>>ᐸᑦᑕᑐᖅᑐᑦ  
 
ᐊᒻᒪ ᐅᖃᕈᓗᔭᖃᑦᑕᖅᑎᓪᓗᑕ, ᐃᓛᓐᓂᒃᑯᑦ ᐃᓄᓐᓂᒃ ᐅᓄᒃᓯᑎᑦᑎᖃᑦᑕᕋᑦᑕ, ᑐᓴᖃᑦᑕᕐᓯᒪᔪᓯ ᐅᕙᖓ ᓇᔭᖓᓄᑦ 
ᕼᐊᓗᖅᑎᓪᓗᖓ ᑲᑎᒪᔾᔪᑎᑎᒍᑦ. 
 
ᐃᓕᓴᕆᔪᒪᔭᒃᑲ ᑲᑎᒪᔾᔪᑎᑦᑎᓐᓂᒃ ᐃᖅᑲᓇᐃᔮᖃᖅᐸᒃᑐᑦ. ᐃᓄᒃᑎᑐᑦ ᐊᒻᒪᓗ ᖃᓪᓗᓈᑎᑐᑦ ᑐᑭᓕᐅᕆᔨᐅᔪᑦ ᓵᓕ 
ᐲᑕ, ᓇᐃᒥ ᕿᓚᕝᕙᖅ-ᕗᕌᓴ, ᐱᓗᐊᖅᑐᒥᒃ ᓇᔭᒐ ᒥᐊᓕ, ᐋᓐ ᒫᓕᓐ ᕿᓚᕝᕙᖅ, ᔮᓂ ᒫᓂᖕ, ᒫᒥ ᑲᒃᑭᒃ, ᓴᐃᓚᓯ 
ᕿᓚᕝᕙᖅ, ᒥᐊᓕ ᐊᕐᓇᒃᑲᖅ, ᐊᐃᓖᓐ ᕿᓚᕝᕙᖅ-ᐅᐊᕗ, ᐊᒻᒪ ᓇᐃᓇ ᒫᓂᖕ-ᑐᓄ. ᐊᒻᒪ ᓇᕿᑦᑕᖅᑎᐅᕙᒃᑐᑦ ᕌᓐ 
ᐲᑐᓘᓯ, ᓘᓯ ᐃᓪᓚᐅᑦ, ᖃᐅᔨᒪᔭᐃᓐᓇᕆᕙᓪᓚᐃᔭᓯ, ᒫᑕᓕ ᐋᑕᒻᔅ, ᓴᐃᒪᑕᖅ ᐃᑦᑐᐊᑦᓯᐊᖅ, ᑲᒃᑭ ᐲᑕ, ᑲᐃᑦᑖᓯ 
ᐲᑕ ᐊᒻᒪ ᓂᓪᓕᐊᔾᔪᑎᓂᒃ ᑲᒪᔨᖏᑦ ᔨᐅᕆᒪᐃᔭ ᕖᕕ ᐊᒻᒪ ᔨᒥ ᐃᖁ. 
 
ᒪᒥᐊᒃᐳᖓ ᑭᓇᒥᒃ ᑭᑭᑦᑎᒍᒪ, ᑭᓯᐊᓂᓕ ᐅᐱᒋᔪᒪᔭᒃᑲᑦ ᐊᒃᓱᐊᓗᒃ ᐃᖅᑲᓇᐃᔭᖅᐸᒻᒪᑕ ᐅᓐᓄᐊᕈᕐᓯᕙᒃᑐᑎᓪᓗ. 
ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᑎᖅ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 151 - 2(1): ᔫᓂ 20 - ᐊᑖᑕᐅᑉ ᐅᓪᓗᖓ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᔫᓂ 20-ᐅᕙᓪᓚᐃᓕᖅᑲᑦ ᐊᑖᑕᐅᑉ ᐅᓪᓗᕆᓚᖅᐸᓪᓚᐃᔭᖓ. 
ᑕᐃᒪᓕ ᑕᐃᒃᑯᐊ ᐊᑖᑕᐅᔪᑦ ᓱᓕᔪᕐᓴᑦᑎᐊᖁᕙᒃᑲ ᓄᐊᓕᒻᒥᓐᓂ ᑕᐃᒃᑯᐊᓗ ᓄᓕᐊᖏᑦ ᑲᑎᒪᙱᒃᑯᓂᒋᑦ, ᓲᕐᓗ  



ᕿᑎᖅᑰ, ᔫᓂ 3, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   963
 

 

ᐃᓚᑰᓇᕐᒪᑦ. ᑕᐃᒃᓱᒪᓂᐅᓕᖅᐸᑦ ᐅᓪᓗᕐᒥ, ᐅᖃᐅᑎᓛᖅᐸᓯ ᓄᓕᐊᓗᓯ ᓇᓪᓕᒋᓂᕋᕐᓗᒋᑦ ᑲᒪᒋᑦᑎᐊᕐᓗᒋᓪᓗ 
ᕿᑐᕐᖓᕗᑦ ᐱᕈᖅᐸᓪᓕᐊᑎᓪᓗᒋᑦ. 
 
ᐋᑕᑕᐅᓪᓗᑕ ᐊᖅᑯᑎᒃᓴᓕᐅᖅᑎᐅᒐᒃᑕ ᕿᑐᕐᖓᑎᓐᓄᑦ. ᑕᐃᒃᑯᐊ ᐃᓅᓯᖃᑦᑎᐊᖁᒍᑦᑎᒍᑦ 
ᖃᓄᐃᙱᑦᑎᐊᕐᓗᑎᓪᓗ ᑎᒥᖏᑦ, ᐃᔾᔪᐊᒐᒃᓴᑦᑎᐊᕙᐅᔭᕆᐊᖃᕋᑦᑕ ᐅᐱᓐᓇᕋᓂ ᑕᐃᒃᑯᐊ ᐊᖅᑯᓯᐅᖅᑕᕗᑦ 
ᑭᖑᕚᕗᑦ. ᑕᒪᓐᓇ ᑐᑭᓯᓇᑦᑎᐊᖅᑐᒃᓴᐅᒐᓗᐊᖅᐳ. ᐋᑕᑕᐅᓪᓗᑕ ᐃᓅᓯᖃᕆᐊᖃᕋᑦᑕ ᖃᓄᙱᑦᑎᐊᕐᓗᑕ 
ᑎᒥᑦᑎᒍᑦ. 
 
ᔫᓂ 20, ᐊᑖᑕᐅᑉ ᐅᓪᓗᖓᓂ, ᓄᓕᐊᕋᓗ ᐱᖃᑎᒋᓕᒃᓯᒪᒃᑲᓐᓂᕆᐊᖃᖅᑐᒍᒃ ᐅᒃᐱᕆᑦᑎᐊᕐᓗᒋᓪᓗ ᕿᑐᕐᖓᒃᑲ. 
ᖁᔭᓐᓇᒦ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑦᑐᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 152 - 2(1): ᐅᐱᒋᔭᐅᓂᖏᑦ ᓴᓂᑭᓕᐊᕐᒥ ᐃᓕᓐᓂᐊᕌᓂᑦᑐᑦ ᒍᕆᑦ 12-ᒥᒃ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐅᓪᓗᒥ ᓂᑯᕕᒃᐳᖓ ᐅᐱᒋᔪᒪᓪᓗᒋᑦ ᐱᔭᕇᕐᓂᐊᓕᖅᑐᑦ 
ᐃᓕᓐᓂᐊᖅᑕᒥᓂᒃ. ᑕᐃᒃᑯᐊ ᑭᒡᒐᖅᑐᖅᑕᒃᑲ ᐅᖃᕈᑎᓪᓗᒋᑦ ᓴᓂᑭᓕᐊᕐᒥ ᐱᖓᓲᒻᒪᑕ ᐃᓕᓐᓂᐊᖅᑕᒥᓂᒃ 
ᐱᔭᕇᕐᓂᐊᖅᑐᑦ ᒍᕆᑦ 12-ᒥᒃ, ᔪᐊᓇᓯ ᐊᒻᒪ ᓯᐊᔭ ᑕᐃᒃᑯᐊ ᐃᓚᒋᒐᒃᑭᒃ ᐅᐱᒋᔪᒪᔮᒃᑲ ᖁᕕᐊᒍᑎᓗᒋᑦ. ᔪᐊᓇᓯ 
ᐊᒻᒪ ᓯᐊᔭ ᒪᒥᐊᓇᖅ ᓇᒻᒥᓂᖅ ᐃᓅᓯᓕᐊᓗᒐᑦᑕ ᑕᐃᒃᑯᐊ ᐊᑖᑕᖓ ᐃᓅᒍᓐᓃᓚᐅᖅᑐᖅ ᐊᕐᕌᓂ 
ᐅᐱᓐᖓᔅᓵᖑᑎᓪᓗᒍ ᓂᕆᐅᓇᖏᑐᒃᑯᑦ, ᐅᐸᒃᓯᒪᒍᒪᓚᐅᕋᓗᐊᕐᕆᒃᑭᑦ, ᐅᐸᒃᓯᒪᒍᓐᓇᓚᐅᖏᓇᒃᑭᑦ 
ᐊᒃᓱᕈᓐᓂᖃᑦᑎᓪᓗᑎᑦ ᐊᒻᒪᓗ ᐊᑖᑕᖓ ᐅᐱᒋᔭᖃᒻᒪᕆᒪᐅᕐᒪᑦ ᕿᑐᓐᖓᒥᓂᒃ, ᑖᓐᓇᑦᑕᐅᖅ, ᐱᐊᓂᖃᑕᐅᔪᖅ. 
 
ᐃᓱᒪᓲᖑᒐᑦᑕ ᑕᑯᖃᑦᑕᐅᑎᓛᒥᔪᒍᑦ ᖃᖓᑭᐊᖅ, ᑭᓯᐊᓂᓕ ᑕᑯᖃᑦᑕᓕᖅᑐᒍᑦ ᒍᕋᐃᑦ 12-ᒥᑦ ᐱᐊᓂᒃᑐᓂᒃ 
ᐊᒥᓲᓂᖅᓴᓂᒃ ᓄᓇᓕᓐᓂ, ᐱᐊᓂᒍᓐᓇᖅᓯᑕᐃᓐᓇᖅᑐᑦ ᒍᕋᐃᑦ 12-ᒥᑦ ᐊᖏᕐᕋᒥᓂ, ᓯᕗᓂᑦᑎᓐᓂᓕ ᐊᓯᐊᓄᑦ 
ᐅᐸᒋᐊᖃᖃᑦᑕᓚᐅᖅᑐᒍᑦ ᓄᓇᓕᓐᓄᑦ ᓲᕐᓗ ᑰᔾᔪᐊᕌᓗᒻᒧᑦ ᐱᐊᓂᒋᐊᖅᑐᖅᑐᑎᒃ ᒍᕋᐃᑦ 12-ᒥᑦ ᐊᒻᒪᓗ 
ᖁᕕᐊᒋᔪᒪᓪᓚᕆᒃᑲᒃᑭᑦ ᑖᒃᑯᐊ ᐃᓕᓐᓂᐊᖅᑏᑦ ᐱᐊᓂᒃᓯᓂᖏᓐᓄᑦ ᒍᕋᐃᑦ 12-ᒥᑦ ᐊᒻᒪᓗ ᑎᓕᐅᕈᒪᓪᓗᒋᑦ 
ᖁᑦᑎᓂᖅᓴᒥᒃ ᐃᓕᓐᓂᐊᕐᓂᖃᖁᓪᓗᒋᑦ ᐱᑦᔪᑎᒋᓪᓗᒍ ᐱᑕᖃᕈᓐᓃᕈᒪ, ᐱᑕᖃᕆᐊᖃᓛᕐᒪᑦ ᐊᓯᖏᓐᓂᒃ ᐃᓄᓐᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐋᕆᐊᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 153 - 2(1): ᒍᕋᐃᑦ 12-ᒥ ᐱᐊᓂᒃᑐᐃᑦ ᖃᐅᑉᐸᑦ ᕿᑭᖅᑕᕐᔪᐊᕐᒥ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᕼᐋᓘᕈᒪᓪᓗᖓ ᕿᑐᓐᖓᕐᓄᑦ ᐊᒻᒪᓗ ᐃᓐᖑᑕᒃᑲᓄᑦ ᐊᒻᒪᓗ 
ᓱᕈᓯᓕᒫᓄᑦ ᓄᓇᕗᒻᒥ. 
 
ᐱᒃᑯᒋᔪᒪᒻᒥᔭᒃᑲ ᐃᓱᓕᑦᑎᓚᐅᖅᑐᑦ ᕿᑭᖅᑕᖅᔪᐊᕐᒥ, ᖃᐅᑉᐸᐅᓂᐊᖅᑐᒥ, ᐊᒻᒪ ᖁᕕᐊᓲᑎᖃᕐᓂᐊᖅᑐᑕ ᐊᒻᒪ 
ᑐᓐᖓᓱᖁᓪᓗᑎᒍ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ ᖁᕕᐊᓲᑕᐅᓂᐊᖅᑎᓪᓗᒋᑦ ᐃᓱᓕᑦᑎᔪᑦ ᕿᑭᖅᑕᖅᔪᐊᕐᒥ. 
ᐱᒃᑯᒋᔪᒪᒻᒥᔭᒃᑲᑦᑕᐅᖅ ᑖᒃᑯᐊ ᐃᓱᓕᑦᑎᔪᑦ ᐊᖓᔪᖅᑳᖏᑦ ᐊᒻᒪ ᐃᓕᓴᐃᔨᖏᑦ. 

ᖁᕕᐊᒋᔪᒪᓪᓗᒋᓪᓗ ᐱᐊᓂᓐᓂᐊᖅᑐᖅ ᒥᑭᔫᑕᐅᓂᖅᓴᓂ ᓄᓇᓕᓐᓂ. ᐃᓕᓐᓂᐊᕐᕈᓐᓇᖅᓯᓂᐊᕐᓕᕐᒪᑕ 
ᐃᖅᑲᓇᐃᔭᕐᓂᕐᒧᑦ ᐊᒻᒪᓗ ᐃᓕᓐᓂᐊᕐᑲᓐᓂᕐᓂᕐᒧᑦ ᖁᑦᑎᓂᖅᓴᒥᒃ ᐊᓯᖏᑎᒍᑦ. ᐊᐱᕆᔪᒪᓪᓗᖓᓗ ᐃᓄᓕᒫᖏᓐᓂᒃ 
ᕿᑭᖅᑕᕐᔪᐊᑉ ᖁᕕᐊᓲᑎᖃᖃᑎᒋᔪᒪᓪᓗᒋᑦ ᐱᐊᓂᒃᑐᓂᒃ. ᐊᒻᒪᓗ ᐅᖃᕈᒪᓪᓗᖓ, ᐊᐅᔭᖃᑦᑎᐊᕐᓂᐊᖅᑯᓯ 
ᒪᓕᒐᓕᐅᖅᑏᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 154 - 2(1): ᐃᓕᑕᖅᓯᓂᖅ ᓰᓚ ᐅᐊᑦ-ᑯᓘᑕᐃ ᐊᒻᒪᓗ ᐋᓐ Hᐊᓐᓴᓐᒥᒃ 
 
ᐊᖓᔪᖅᑳᖅ ᐄᑐᐊ ᐲᑯ (ᑐᓵᔨᒃᑯᑦ): ᐅᓪᓛᒃᑯᑦ, ᐅᖃᖅᑏ. ᓯᕗᓪᓕᖅᐹᒥ, ᐅᖃᖅᑏ, ᖁᔭᓐᓇᒦᕈᒪᔭᕋ ᓄᓕᐊᕋ ᐆᐸ 
ᐊᒻᒪᓗ ᐸᓂᒐ ᐊᒻᒪᓗ ᐃᕐᓂᕋ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᐅᖃᖅᑏ, ᒫᓐᓇᑦᑕᐅᖅ ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᕕᒻᒥ ᑐᓴᕈᒥᓇᖅᑐᒥᒃ, ᐱᐅᔪᒥᒃ 
ᑐᓴᕈᒥᓇᖅᑐᒥᒃ, ᐃᖃᓗᐃᑦ ᑲᓇᓐᓇᖓᓂ ᓂᕈᐊᖅᑎᒋᓯᒪᔭᑦᑎᓐᓂᒃ ᐊᒻᒪᓗ ᑲᓇᑕᓕᒫᒥ ᐃᓕᑕᕆᔭᐅᕋᑖᕐᓂᕆᔭᖏᑦ. 
 
ᓂᕈᐊᖅᑎᒋᓯᒪᔭᕗᑦ ᓰᓚ ᐅᐊᑦ-ᑯᓘᑕᐃ ᑭᒡᒐᖅᑐᐃᓯᒪᒻᒪᑦ ᐃᓄᓐᓂᒃ ᐊᑦᔨᒌᖏᑐᓂᒃ ᓱᓇᑐᐃᓐᓇᕐᓂᒃ 
ᐊᕐᕌᒎᓚᐅᖅᑐᓂ. ᒫᓐᓇᐅᔪᕐᓕ, ᐃᒃᓯᕙᐅᑕᐅᓗᓂ ᐃᓄᐃᑦ ᓯᓚᕐᔪᐊᕐᒥ ᑲᑎᒪᔨᖏᓐᓄᑦ, ᓰᓚ 
ᐅᖃᐅᓯᖃᖃᑦᑕᖅᓯᒪᔪᖅ ᐅᑭᐅᖅᑕᖅᑐᒥᐅᑦ ᐊᒻᒪᓗ ᐃᓄᐃᑦ ᐱᓕᕆᐊᖏᓐᓂᒃ ᓯᕗᓕᖅᑎᒋᔭᐅᔪᓄᑦ ᓯᓚᕐᔪᐊᕐᒥ 
ᓄᓇᓕᓐᓄᑦ. ᓰᓚ ᑐᓂᔭᐅᕋᑖᓚᐅᕐᒪᑦ ᑲᓇᑕᒥ ᓄᓇᖃᖅᑳᖅᓯᒪᔪᑦ ᐱᓕᕆᓂᕆᓯᒪᔭᖓᓄᑦ ᐃᓕᓴᖅᓯᔾᔪᑎᒥᒃ.  
 
ᐊᓯᐊᑦᑕᐅᖅ ᓂᕈᐊᖅᑎᒋᓯᒪᔭᖓ ᐋᓐ ᕼᐊᓐᓴᓐ, ᓂᐊᖁᓐᖒᒥᐅᑕᖅ, ᐃᓕᑕᕆᔭᐅᓚᐅᕐᒥᔪᖅ ᑕᖅᑭᐅᓚᐅᖅᑐᒥ 
ᑲᓇᑕᒥ ᐃᑲᔪᕐᓂᕐᒧᑦ ᐃᓕᑕᕆᔭᐅᓂᖅ ᑖᒃᓱᒪᓐᖓᑦ ᑯᐃᑉ ᑭᒡᒐᑐᖅᑎᖓ ᑲᓇᑕᒥ ᐋᓐᑐᕆᐊᓐ ᑲᓛᒃᓴᓐᒥᑦ. ᐋᓐ 
ᑐᒡᓕᕆᔭᐅᓚᐅᖅᓯᒪᔪᖅ ᑲᒥᓴᓇᒧᑦ, ᖁᖏᐊᖅᑕᐅᓂᕐᒧᑦ ᐱᓪᓚᕆᓐᖑᐊᖅᑎᐅᓪᓗᓂ, ᑎᑎᕋᖅᑎ, ᓰᕖᓰᒃᑯ 
ᐅᖃᑦᑎᐅᓪᓗᓂ, ᓇᒻᒥᓂᖃᑦᑎᐅᓪᓗᓂ ᐊᒻᒪᓗ ᓄᓇᓕᓐᓂ ᓄᖅᑲᔪᐃᑦᑑᓪᓗᓂ. ᐅᖃᖅᑏ, ᐋᓐ ᒫᓐᓇᐅᔪᖅ 
ᐃᖅᑲᓇᐃᔭᖅᑐᖅ ᐃᒻᒥᓄᑦ ᐊᖏᔪᖅᔪᐊᕐᕌᓗᒃᑯᑦ ᑕᕐᕆᔮᒃᓴᓕᐅᖅᑐᓂᒃ ᑕᐃᔭᐅᔪᖅ ᐃᓄᐃᑦ. 
 
ᐊᐱᕆᔪᒪᓪᓗᑎᑦ ᐊᒻᒪᓗ ᑕᕝᕙᓂ ᒪᓕᒐᓕᐅᖅᕕᒻᒥ ᐊᓕᐊᓇᐅᒍᓱᖃᑎᒋᔪᒪᓪᓗᓯ ᓯᓚ ᐅᐊᑦ-ᑯᓘᑎᐊ ᐊᒻᒪᓗ ᐋᓐ 
ᕼᐋᓐᓴᓐᒥᒃ ᐃᓕᑕᕆᔭᐅᓂᕆᕋᑖᖅᑕᖏᓐᓄᑦ ᑲᓇᑕᒥ ᐊᒻᒪᓗ ᑐᓂᔭᐅᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐴᕋᐅᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 155 - 2(1): ᐃᓕᑕᖅᓯᓂᖅ ᐃᓚᖏᓐᓂᑦ ᓂᕈᐊᖅᑎᖏᓐᓂᓪᓗ 
 
ᐊᖓᔪᖅᑳᖅ ᓕᕖᓂᐊ ᐳᕋᐅᓐ (ᑑᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ, ᓯᕗᓪᓕᖅᐹᒥ, 
ᐃᓚᒃᑲ ᑕᑯᓐᓇᕐᒪᑕ ᑕᓚᕖᓴᒃᑯᑦ ᐊᒻᒪᓗ ᕼᐋᓘᕈᒪᓪᓗᒍ ᐅᐃᒐ. 
 
ᐊᑎᖃᑦᑎᑦᑎᒐᑦᑕ ᐃᓄᓐᓄᑦ, ᐅᐃᒐ ᐊᑦᑎᖅᑕᐅᓚᐅᖅᓯᒪᔪᖅ ᓇᓄᕐᒥᒃ ᐊᒻᒪᓗ ᑖᒃᓱᒪ ᕕᓕ ᐱᐅᓪ 
ᐊᑦᑎᓚᐅᖅᓯᒪᔭᖓ ᐅᐃᒐ ᐊᒻᒪᓗ ᐅᖃᕈᒪᓪᓗᖓ ᐅᓪᓛᒃᑯᑦ ᐃᓚᓐᓄᑦ ᐊᒻᒪᓗ ᐃᓐᖑᑕᓐᓄᑦ, ᐹᓴ, ᐹᓴ, 
ᑐᓵᕙᓪᓚᐃᒻᒪᖓ ᐹᓴ, ᐹᓴ, ᐊᒻᒪᓗ ᓕᕖᓂᐊ, ᐊᑦᑎᖅᑕᐅᓯᒪᔪᖅ ᐅᕙᓐᓂᒃ ᐊᒻᒪᓗ ᒪᕐᕉᒻᒪᑎᒃ ᐃᓕᓐᓂᐊᕐᕕᒻᒥ,  

ᕙᒃᓯ ᐳᕋᐅᓐ ᐃᓕᓐᓂᐊᕐᕕᒻᒦᑦᑐᖅ ᐊᒻᒪᓗ ᐸᓂᖓ ᕉᔅᒥᐅᕆ. ᐸᓂᖃᒻᒥᒐᒪᑦᑕᐅᖅ ᑲᖏᖅᖠᓂᕐᒥ, ᓄᑲᑦᑎᖅᐹᖅ, 
ᑲᖏᖅᓕᓂᕐᒦᑦᑐᖅ ᒫᓐᓇᐅᔪᖅ, ᕿᓕᖅᑎ ᒫᒍᕋᑦ ᐳᕋᐅᓐ. ᐅᓪᓛᑰᑉᐸᒋᑦ. ᐃᓕᓐᓂᐊᕐᕕᒻᒦᐸᓪᓚᐃᔪᑎᑦ. 
 
ᐊᖏᖃᑎᒌᓪᓗᒍ ᒪᓕᒐᓕᐅᖅᑎᐅᖃᑎᒐ, ᐸᑎᖅ ᓇᑦᓯᖅ ᑕᒪᑐᒧᖓ ᔫᓂ 20, ᐊᑖᑕᐅᑉ ᐅᓪᓗᖓ. ᐅᖃᕈᒪᓪᓗᖓ 
ᐊᑖᑕᐅᑉ ᐅᓪᓗᖓᓂ ᐅᓪᓗᖃᑦᑎᐊᖁᓪᓗᒋᑦ ᐊᖑᑎᓕᒫᑦ. ᐅᖃᕈᒪᓪᓗᖓᓗ ᐊᔪᕋᔭᓚᐅᕋᑦᑕ ᐊᑉᐸᖃᓂᖏᒃᑯᑦᑕ 
ᐊᒃᓱᐊᓗᒃ ᐃᑲᔪᖅᐸᒻᒪᑕ ᖃᓄᓕᒫᖅ, ᐊᖑᑎᐅᒐᓗᐊᕐᕈᕕᑦ ᐊᕐᓇᐅᒐᓗᐊᕐᕈᕕᓪᓗ, ᐃᑲᔪᖃᑦᑕᐅᑎᖃᑦᑕᕋᑦᑕ, ᐊᒻᒪᓗ 
ᑭᑐᓐᖓᑦᑕ ᐃᑲᔪᖅᑐᖃᑦᑕᒥᒻᒪᑎᒍᑕᐅᖅ. 
 
ᓇᖏᖅᓯᕗᖓ ᐅᓪᓛᖅ, ᓯᕗᓪᓕᖅᐹᒥ, ᐃᓕᑕᖅᓯᓗᖓ ᐱᐊᓂᒃᑐᓂᒃ ᐃᓪᓗᓕᒑᕐᔪᒻᒥ, ᒥᑭᓂᖅᐹᑦ ᐱᐊᓂᒃᑐᑦ, 
ᓯᒥᐅᓂ ᕗᐃᓯ, ᐋᑕᒻ ᓇᑦᑕ, ᕌᓐᑎᐅᓪ ᕿᔪᖅ, ᔫᓯᑉ ᑎᕆᒐᓂᐊᖅ ᒥᓯᕋᓛᖅ, ᐱᓕ ᐊᑉᓴᕐᓂᖅ ᒥᓯᕋᓛᖅ ᐊᒻᒪᓗ 
ᔪᐃᐅᓪ ᐸᓂᒃᐸᒃ. ᐱᐊᓂᒃᑐᐃᑦ ᒥᑭᓂᖅᐹᓂᒃ ᐃᓪᓗᓕᒑᕐᔪᒻᒥ. 
 
ᐊᒻᒪᑕᐅᖅ ᐊᓕᐊᓇᐃᒍᓲᑎᖃᕈᒪᒋᓪᓗᖓ ᐊᓚᐃᑕ ᖁᑦᑎᓂᖅᓴᒥᒃ ᐃᓕᓐᓂᐊᖅᕕᖓᓂ ᐱᐊᓂᒃᑐᐃᑦ ᐊᒻᒪᓗ ᒪᓂ 
ᐅᓗᔪᖅ ᕿᑎᐊᓃᑦᑐᑦ ᐃᓕᓴᕕᖓ ᐊᒻᒪᓗ ᓕᐅ ᐅᓴᖅ ᒥᑭᓂᖅᓴᓄᑦ ᑲᖏᖅᖠᓂᕐᒥ ᐊᒻᒪᓗ ᖁᔭᓐᓇᒦᖅᑐᒋ 
ᐃᓕᓴᐃᔨᓕᒫᑦ ᐊᒻᒪᓗ ᐃᖅᑲᓇᐃᔭᖅᑎᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᒡᔪᑎᒃᓴᐃᑦ 
ᐅᓪᓗᒥᒧᑦ. ᓈᓴᐅᑎᖓ 4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎ. ᑭᐅᔾᔪᑎᑦ ᐅᖃᓯᒃᑯᑦ ᐊᐱᖅᑯᑎᓄᑦ. ᐅᑎᕐᓗᑕ 
ᑲᑎᒪᒡᔪᑎᒃᓴᓄᑦ. ᓈᓴᐅᑎᖓ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᒪᑉᓴᓚᒃ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᒍᓱᑉᐳᖓ ᐃᓕᑕᖅᓯᒋᐊᒃᓴᖅ ᐃᓄᓐᓂᒃ ᑕᕝᕗᖓ 
ᒪᓕᒐᓕᐅᖅᕕᒻᒧᑦ. ᒥᐊᓕ ᑭᓐᖑᖅ, ᓇᐅᔮᒥᐅᑕᖅ, ᐅᑯᓇᓃᑦᑐᖅ ᑐᓴᐅᒪᖃᑦᑕᐅᑎᓕᕆᓂᕐᒧᑦ ᐊᒻᒪᓗ 
ᐱᕙᓪᓕᐊᔪᓕᕆᓂᕐᒧᑦ ᑲᑐᔾᔨᖃᑎᒌᓄᑦ ᐃᓚᒋᔭᐅᓪᓗᓂ. ᐊᓕᐊᓇᐃᒍᓱᑉᐳᖓ ᑐᓵᔭᖅᑐᖅᓯᒪᒍᓐᓇᕐᒪᑦ 
ᒪᓕᒐᓕᐅᖅᕕᒻᒧᑦ ᒫᓐᓇᐅᔪᖅ ᓄᓇᒋᔭᓐᓂᖔᖅᑐᖅ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐳᕋᐅᓐ. 
 
ᐊᖓᔪᖅᑳᖅ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᒍᓱᑉᐳᖓ ᐃᓕᑕᖅᓯᒍᓐᓇᕐᕋᒪ 
ᑎᓴᒪᓂᒃ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ ᑖᒃᑯᓇᓐᖓᑦ ᐃᓵᓯᒪᒋᑦ ᐃᓅᓯᕐᒧᑦ ᑲᑐᔾᔨᖃᑎᒌᑦ ᑲᑎᒪᔨᖏᓐᓂᑦ. 
ᐅᓇ ᐃᖅᑲᓇᐃᔭᖃᑦᑕᓚᐅᖅᓯᒪᔪᖅ ᐅᕙᑦᑎᓐᓄᑦ ᓗᐊᕋ ᐃᑦᓚᐅᖅ, ᐊᒻᒪᓗ ᖃᐅᔨᒪᓪᓗᖓᓗ ᐊᒃᓱᐊᓗᒃ 
ᐱᓕᕆᑦᑎᐊᕋᕕᑦ ᐊᒻᒪᓗ ᐊᓈᓇᐃᑦ ᐃᓱᒪᒋᑦᑎᐊᖅᐸᕋ ᐅᖃᕈᒪᓪᓗᖓ.  
 
ᐊᐃᑉᐸᖓ ᕌᐴᑦ ᐃᒧᕆ, ᖃᐅᔨᒪᓕᖅᑕᕋ ᐊᑯᓂᐊᓗᒃ ᐃᓕᓴᐃᔨᐅᓚᐅᖅᓯᒪᔪᖅ ᑲᖏᖅᖠᓂᕐᒥ. ᐊᒻᒪᑕᐅᖅ 
ᐊᖓᔪᖅᑳᑉ ᑐᖏᓕᐊ, ᓰᓚ ᓕᐊᕕ, ᖃᐅᔨᒪᓕᕐᒥᔭᕋ ᐊᑯᓂᕈᓗᒃ ᐊᒻᒪᓗ ᐃᑲᔪᖅᑐᐃᖏᓐᓇᖅᑐᓂ ᐱᓕᕆᐊᒥᑎᒍᑦ. 
ᐊᒻᒪᓗᑦᑕᐅᖅ ᕉᔅᒥᐊᓕ ᑰᐳ, ᐃᓄᓐᓂ ᐃᑲᔪᖃᖅᑕᕋᕕᑦ ᐊᒻᒪ ᖁᔭᓐᓇᒦᕈᒪᒻᒪᕆᑦᑭᑭᑦ ᐊᒻᒪ ᕙᐃᓐ ᒧᐊ ᐊᒻᒪ  

ᑯᐊᕕᐊᒃᑭᕗᖓ ᐃᑲᔪᕈᓐᓇᕐᕙᕕᑦ ᓄᓇᕗᒻᒥᐅᓂ. ᖁᔭᓐᓇᒦᕈᒪᒻᒥᔭᕋᑦᑕᐅᖅ ᓵᓚᑦ ᐳᐊᑦ, ᑲᑎᒪᔨᐅᖃᑕᐅᔪᖅ ᐊᒻᒪ 
ᓄᓇᕗᒻᒦᑦᑐᓂ ᐃᑲᔪᕐᓯᕐᓇᑦ ᓄᓇᕗᒻᒥᐅᑦ. 
 
ᐊᒻᒪᓗᑦᑕᐅᖅ, ᐃᓐᓇᑐᖃᐅᓛᖅ ᑲᑎᒪᔨᓂ, ᒥᐊᕆᐹᓐ ᑕᑦᑐᐃᓂ ᐊᒻᒪ ᖃᖓᒫᖅᓄᓇᕗᒻᒥᐅᑦ ᐃᑲᔪᕐᐸᒃᑲᕕᒋ 
ᑭᕙᓪᓕᕐᒥ ᐊᒻᒪ ᐊᓯᖏᓐᓂ. ᒪᓕᖅᑕᐅᒍᒥᓇᕐᐳᑎ. ᐊᒻᒪ ᒪᒃᑯᓛ ᐃᓚᒋᔭᐅᔫᒃ, ᓇᑏ ᓴᒧᐊᖅᑐᖅ ᐊᒻᒪ ᕕᐊᑭ 
ᕿᓚᕙᖅ. ᐃᓕᓐᓂ ᐅᐱᒍᓱᑦᑎᐊᕐᐳᖓ ᐊᒻᒪ ᓴᐱᓕᖅᑎᐃᓖᑦ ᐱᓕᕆᔭᓐᓂ. ᐅᐱᒋᔭᕋ ᕕᐊᑭ ᕿᓚᕙᖅ, 
ᑕᐃᒪᖓᓕᒫᖅ ᐅᕙᓐᓄᑦ ᑐᖓᓇᐃᓐᓇᕋᕕᑦ ᐊᒻᒪ ᐃᓚᒋᔭᐅᔪᑦ ᐸᑕᖅᑐᖁᔭᒃᑲ ᒫᓐᓇ ᑲᔪᓯᖅᑎᐊᕐᓂᖏᓐᓄ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐃᓕᓴᕆᔭᐅᓂᖏ ᐳᓛᖅᒻᑐᑦ ᒪᓕᒐᓕᐅᕐᕕᒻᒥ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ. ᐱᒋᐊᕆᐸᖃᖅᑐᖓ, ᓯᕗᓪᓕᖅᐹᒥ, ᑐᖓᓱᑦᑎᑦᑎᓂᕐᒥ 
ᒪᒥᐊᓗᖓ ᐃᓚᒋᔭᐅᔪᒧ ᖁᑦᑎᑦᑐᒧ. ᐅᕙᓐᓄ ᑎᑎᕋᖅᑲᐅᒪᑦ, ᐅᖃᖅᑐᓂ, ᐃᐊᑦ, ᑭᓇᒃᑰᒪᖔᑕ ᐅᕙᖓ 
ᐅᖓᑖᓃᑦᑐᑦ ᐊᒻᒪ ᑭᐅᓪᓗᒍ ᐃᔭᕋᓐᓂᐊᖁᔨᖏᑦᑐᑦ ᐆᒪᔪᓂ ᓯᕐᓈᑎᕐᑯᓐᓂ. 
 
ᐊᒻᒪ ᕿᐱᖃᕐᓇᓂ, ᑕᑯᖃᐅᔭᐃ ᑮᓇᖓ ᖁᕕᐊᓱᒍᓐᓃᑳᓪᓚᑦᑐᓂ. ᒫᓐᓇᐅᔪᒥ ᓇᓗᓇᐃᖅᑕᐅᕙᓪᓕᐊᓕᕐᑎᓪᓗᒋ 
ᖁᕕᐊᓱᓐᓂᓴᐅᖅᑲᐅᔪᖅ ᐅᐱᓇᕋᓂ ᓯᕐᓈᑎᒃᑯᓃᖔᖏᒻᒪᑕ. ᑕᐃᒪᐃᓐᓂᖓᓄ ᒪᒥᐊᑉᐳᖓ. ᑭᓯᐊᓂ 
ᐅᓪᓗᑐᐃᓐᓇᐅᒻᒪᑦ, ᐃᔪᕐᓇᖅᑐᖅ ᐅᓪᓗ. 
 
ᑕᐃᒪᐃᓐᓂᖓᓄ, ᐅᖃᖅᑏ ᑐᖓᓱᑦᑎᑦᑎᒍᒪᔪᖓ ᑲᑎᒪᕕᒻᒧ ᐃᓄᒐᓚᐅᔪᓂ. ᓯᕗᓪᓕᕐᐹᖅ ᓰᓚ ᓕᐊᕕ ᐊᒻᒪ ᓰᓚ 
ᖃᐅᔨᒪᔭᐅᒻᒪᕆᑦᑐᖅ, ᒥᓂᔅᑕ ᐳᕋᐅᓐ ᐅᖃᖅᑲᐅᒻᒪᑦ, ᐃᑲᔪᖃᑦᑕᕐᓂᖓᓄ ᐃᓄᓐᐹᑦᑕᑐᖅᑐᑦ ᑭᓯᐊᓂ ᐃᓕᓴᕆᔭᕋ 
ᓰᓚ, ᐃᓕᓐᓂᐊᕕᒻᒥ ᐃᑲᔪᖅᑎᑐᐃᓐᓇᐅᓐᓇᓐ ᐊᒻᒪ ᐃᖃᓗᓐᓂ ᐱᖃᑕᐅᖃᑦᑕᖅᓯᒪᒻᒪᕆᑦᑐᖅ ᑭᓯᐊᓂᓕ 
ᓄᓕᐊᕆᔭᐅᔪᖅ ᐊᖑᒻᒧ ᓇᓪᓕᐅᓂᖅᓯᐅᓛᕐᑐᖅ ᐊᑖᑕᐅᑉ ᐅᓪᓗᖓᓂ ᒫᓐᓇᕈᓗ, ᒥᔅᑕ ᓄᐊᓐ ᓕᐊᕕ, 
ᑐᑯᕋᕐᓂᑎᑦᑎᓱᖅ ᐊᒻᒪ ᐅᕙᓐᓂ ᐃᖏᖃᑎᖃᕈᒪᔪᖅ ᐊᒻᒪ ᑕᑯᒍᒪᒻᒪᕆᓐᓂᐊᖅᑕᕋ, ᔪᓚᐃᒥᖃᐃ. ᓰᓚ 
ᖃᐅᔨᒪᓇᓱᐃᓇᕆᐊᓕ. 
 
ᐊᒻᒪᓗᑦᑕᐅᖅ, ᑐᖓᓱᑦᑎᒍᒪᓕᕐᒥᔭᒃᑲ ᑭᒐᑐᖅᑕᒃᑲ, ᓯᕗᓕᑦᑎᒧᖅᑲᐃ. ᒥᔅᑕ ᕙᐃᓐ ᐅᔪᕆᖅᓱᐃᔨᐅᔪᖅ ᐃᖃᓗᓐᓂ 
ᐱᐊᑎᑳᔅᑐ ᑐᓯᐊᕕᒻᒥ. ᕙᐃᓐ ᐊᕐᕌᒍᒐᓚᐅᔪᓂ ᐱᔨᑦᑎᖅᓯᒪᒻᒪᕆᓕᖅᑐᖅ ᐃᖃᓗᓐᓂ ᑐᖓᓱᒋᑦ, ᕙᐃᓐ, 
ᒪᓕᒐᓕᐅᕐᕕᒻᒧ. 
 
ᐊᒻᒪᓗᑦᑕᐅᖅ ᒪᕐᕉᒃ, ᕉᔅᒥᐊᓕ ᑰᐳ ᐊᒻᒪ ᓗᐃᑦ ᐃᓪᓚᐅᑦ ᐅᕙᓐᓂ ᐃᖅᑲᓇᐃᔭᖃᑎᖃᓚᐅᖅᑑᒃ ᒥᓂᔅᑕᐅᑎᓪᓗᖓ 
ᐋᓐᓂᐊᖅᑐᓕᕆᓂᕐᒧ, ᐱᒋᐊᕋᑖᖅᑎᓪᓗᑕ 1999ᒥ, ᖁᓕᓂᖅᑲᐃ ᐃᖅᑲᓇᐃᔭᖅᑎᖃᓚᐅᖅᑐᒍ ᐊᒻᒪ ᐃᑦᑎᕐᕕᕋᓛᖅ. 
ᑕᐃᒪᐃᑦᑐᖅ ᐱᓕᕆᕕᐅᓚᐅᕐᑐᖅ ᐊᒻᒪ ᐊᒥᓱᒐᓚᐅᕙᓪᓚᐃᔪᑦ ᐅᕐᔨᓱᖏᒻᒪᑕ ᖃᓄᑎᒋ ᐱᓕᕆᓚᐅᕐᒪᖔᑦᑕ. 
ᐊᐅᓚᑦᑎᓂᒃᑯᑦ ᐊᒻᒪ ᑮᓇᐅᔭᓕᕆᓂᑦᑎᒍ ᒪᐅᖓ ᑎᑭᓯᒪᓕᕐᑐᖅ ᐊᕐᕋᒍ ᑕᓪᓕᒪ ᖄᖏᖅᓯᒪᓕᖅᑎᓪᓗᒋ, 
ᓇᒦᓕᖅᑭᑕ ᐅᓪᓗᒥ. ᐅᐱᓐᓇᕋᓂ ᐱᒋᐊᓚᐅᕋᑦᑕ ᒥᑭᔪᓂ ᐱᖃᖅᑐᑕ. ᑕᐃᒪᐃᓐᓂᖓᓄ ᖁᔭᓐᓇᒦᕈᒪᔭᕋ ᕉᔅᒥᐊᓕ 
ᐊᒻᒪ ᓗᐃᑦ, ᒪᕐᕉᒃ ᐃᓅᒃ ᐱᓕᕇᓐᓇᓚᐅᖅᑑ. 
 
ᐊᒻᒪᓗᑦᑕᐅᖅ, ᐃᔅᓯᕚᖅᑐᖅ ᕿᑎᐊᓂ ᓗᐃᑦ ᐊᒻᒪ ᕉᔅᒥᐊᓕ ᐱᐊᑭ ᕿᓚᕙᖅ, ᓯᓚᕐᔪᐊᒥ ᖃᐅᔨᒪᔭᐅᔪᖅ ᐊᔮᔮᖅᑎ, 
ᐸᓂᒋᔭᐅᔪᖅ ᖃᐅᔨᒪᔭᐅᒻᒪᕆᑦᑐᖅ ᓄᓇᕗᒻᒥᐅᖅ , ᒦᑲ ᕿᓚᕙᖅ. ᒫᓐᓇᐅᔪᒥ ᑐᖓᓱᑦᑎᒍᒪᔭᕋ ᐱᐊᑭ 
ᒪᓕᒐᓕᐅᕐᕕᒻᒧ. 

ᐊᒻᒪᑦᑕᐅᖅ ᐅᕙᖓ ᑐᓄᐊᓂᑦᑎᐊᖅᑐᖅ, ᑭᖑᓪᓕᕐᐹᖅ, ᐅᖃᖅᑏ, ᑐᖓᓱᑦᑎᒍᒪᒻᒪᕆᑦᑕᕋ, ᐃᒫᕌᓗᒃ ᖃᐅᔨᒪᔭᐅᔪᖅ 
ᑏᓇ ᒪᒃᑭᓇᓐ ᐊᑎᖓ ᖃᐅᔨᒪᔭᐅᒻᒪᕆᑦᑐᖅ ᐊᔾᔨᓕᐅᕈᑎᒃᑯᑦ ᐋᓐᓂᐊᖅᑐᓕᕆᓂᕐᒥ. ᐄᓛᒃ ᐅᖃᖅᑏ. 
ᐊᑦᑑᕙᒥᐅᕙᓪᓚᐃᔪᖅ ᑏᓇ ᒪᑭᓇᓐ ᑕᑯᓴᐅᓛᕐᒪ ᐱᑕᖃᖅᑎᑕᐅᔪᖅ ᐊᒥᐊᓕᑲᒃᑯ ᓯᓚᐃᓇᒦᖅᑐᓕᕆᔨᒃᑯᓐᓂ. 
ᑕᐃᒪᐃᓐᓂᖓᓄ, ᐱᖁᓂᖅᐹᒥ ᐊᑐᖁᕙᒋ, ᑏᓇ, ᓄᑖᒥ ᐊᑐᕐᓂᐊᑕᓐᐹᑦᑕᑐᖅᑐᑦᐊᑭᓕᖏᑦᑕᑐᐊᖅᑲᒍ ᓄᓇᕗᑦ 
ᒐᕙᒪᒃᑯᖏ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᓵᔨᒃᑯᑦ): ᖁᔭᓐᓇᒦᒃ. ᐃᓕᓴᕆᔭᐅᓂᖏ ᐳᓛᖅᑐᑦ ᒪᓕᒐᓕᐅᕐᕕᒻᒥ. ᓂᐊᑦᓱ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓕᑕᕆᔪᒪᓪᓗᒍ ᓄᓕᐊᕋ ᒨᓇ ᐊᒻᒪᓗ ᐃᕐᖑᑕᕋ. ᐅᖃᖅᑏ, 
ᐅᖃᓪᓚᑎᓪᓗᑎᒃ ᓱᕈᓯᕐᓄᑦ, ᐅᑉᐱᕈᓱᓕᕐᓂᐊᕐᒪᑕ ᐊᒻᒪᓗ ᐃᓕᓯᒪᓪᓗᑕᓗ ᐃᕐᖑᑕᑦᑎᓐᓂᒃ ᐊᒻᒪᓗ ᖃᐅᔨᒪᒻᒪᕆᒻᒪᑦ, 
ᐅᖃᐅᑎᖃᑦᑕᕋᑦᑎᒍ. 
 
ᑕᐃᒃᓱᒪᓂ ᔫᒥ ᐃᓕᓐᓂᐊᖅᕕᖓ ᐃᑭᑦᑐᐊᓘᒻᒪᑦ, ᑕᑯᓐᓈᓚᐅᖅᓯᒪᒻᒪᑦ ᐊᒻᒪᓗ ᐃᓕᓐᓂᐊᕐᕆᐊᖃᓚᐅᖅᓯᒪᒐᓗᐊᕐᒪᑦ 
ᑕᑉᐱᑲᓂ. ᑕᐃᒃᓱᒪᓂ, ᑕᐅᑐᑦᑎᓪᓗᒍ ᔫᒥ ᐃᓕᓐᓂᐊᖅᕕᖓᓂᒃ ᐃᑭᑦᑎᓪᓗᒍ, ᐊᐱᕆᓚᐅᖅᑐᖅ 
ᓇᒧᓐᖓᕐᓂᐊᕐᓕᕐᒪᖔᕐᒥ ᐃᓕᓐᓂᐊᕐᕈᐊᕐᓗᓂ ᐊᒻᒪᓗ ᒪᓃᑐᖅ, ᑕᐃᒃᓱᒪᓂ ᐊᖓᔪᖅᑳᖑᓚᐅᖅᑐᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᑖᓐᓇ ᐃᕐᖑᑕᑯᓗᒐ ᐊᐱᕆᓚᐅᕐᒥᔭᖓ ᓇᑭᓪᓕ ᑮᓇᐅᔭᖅᑖᓂᐊᕐᓕᕐᒪᖔᖅ 
ᓴᓇᔾᔪᑎᒃᓴᓂᒃ ᐃᓕᓐᓂᐊᕐᕕᒻᒥᒃ. ᑕᐃᒫᒃ ᑕᕝᕙ ᓯᓚᑐᑎᒋᔪᑦ ᓱᕈᓰᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᐃᓚᖏᓐᓂᒃ ᐃᖅᑲᓇᐃᔭᖅᑎᒋᔭᓐᓂᒃ 
ᐅᕙᓃᑦᑐᑦ ᑖᒃᓱᒧᖓ ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᕐᒧᑦ. ᐊᒻᒪᓗ, ᓂᕈᐊᖅᑎᒋᓯᒪᔭᕋ ᐊᒻᒪᓗ ᐊᖓᔪᖅᑳᖓ 
ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᕐᒧᑦ, ᑏᓇ ᒪᒃᑭᓇᓐ, ᑐᓐᖓᓱᒋᑦ ᒪᓕᒐᓕᐅᖅᕕᒻᒧᑦ, ᑏᓐ ᒪᒃᑭᐅᕆᓐ, ᑖᓐᓇᓗ 
ᐊᖓᔪᖅᑳᖑᑲᐃᓐᓇᖅᑐᖅ ᐋᓐᓂᐊᖅᑐᓕᕆᔨᒃᑯᓐᓄᑦ ᑲᓇᑕᒥ ᓯᕗᓪᓕᕐᒥᒃ ᐋᓐᓂᐊᖅᑐᓕᕆᓂᖅ ᐊᐅᓛᖅᑕᐅᓂᖓᓄᑦ 
ᑮᓇᐅᔭᑦ ᐱᓕᕆᐊᖓᓃᑦᑐᖅ ᐊᒻᒪᓗ ᕗᕌᓐᓰᓐ ᐱᓛᓐᔪᕐ, ᐱᓕᕆᐊᖑᔪᓄᑦ ᐋᖅᑭᒃᓱᐃᔨ ᐋᓐᓂᐊᖅᑐᓕᕆᔨᒃᑯᑦ 
ᑲᓇᑕᒥ ᓯᕗᓪᓕᕐᒥᒃ ᐋᓐᓂᐊᖅᑐᓕᕆᓂᖅ ᐊᐅᓛᖅᑕᐅᓂᖓᓄᑦ ᑮᓇᐅᔭᑦ, ᓄᓇᓕᕐᔪᐊᑦ ᐊᕕᑦᑐᖅᓯᒪᔪᑦ ᐱᖓᓱᑦ 
ᒐᕙᒪᐃ ᐃᓗᐊᓂ. ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. 
 
ᐊᒻᒪᑕᐅᖅ ᐃᓕᑕᖅᓯᔪᒪᓪᓗᖓ ᐱᓕᕆᒃᑲᒻᒪᕆᐊᓗᒻᒥᒃ ᓂᕈᐊᖅᑐᒋᓯᒪᔭᕋ ᑖᕙᓂ, ᓄᖅᑲᔪᐃᑦᑐᖅ, 
ᐃᑲᔪᒃᑲᐅᓛᖑᕙᓪᓚᐃᔪᖅ ᓄᓇᕗᓗᒃᑖᒥ, ᓰᓚ ᓕᐊᕕ, ᑐᓐᖓᓱᒋᑦ ᒪᓕᒐᓕᐅᖅᕕᒻᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᓐᖓᓱᒋᑦᓯ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐅᑎᕐᓗᑕ ᑲᑎᒪᒡᔪᑎᒃᓴᓄᑦ ᐅᓪᓗᒥᒧᑦ. 
ᓈᓴᐅᑎᖓ 6. ᐅᖃᐅᓯᒃᑯᑦ ᐊᐱᖅᑯᑎᑦ. ᑰᓕ. 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 
ᐊᐱᖅᑯᑦ 186 - 2(1): ᓯᓚᑦᑐᕐᓴᖅᕕᑯᓐᓄᑦ ᑕᑕᑎᕆᐊᓕᒃ 
 
ᑰᓕ (ᑐᓵᔨᒃᑯᑦ) ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᖓ ᐊᖓᔪᖅᑳᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᒪᒥᐊᑉᐳᖓ ᓯᕗᓂᐊᒍᑦ ᑐᓴᐅᒪᑎᖏᓇᒃᑭᑦ. ᐅᓇ ᐱᑦᔪᑎᖃᑦᑐᖅ ᑕᑕᑎᕆᐊᓕᓐᓄᑦ ᓯᓚᑦᑐᕐᓴᖅᕕᒃᑯᓐᓄᑦ 
ᖃᓄᐃᑦᑐᑐᐃᓐᓇᕐᓄᑦ ᐃᓕᓐᓂᐊᕐᕈᑎᓄᑦ. 
 
ᒫᓐᓇᕋᑖᖅ, ᖃᐅᔨᓚᐅᕋᑦᑕ ᐃᓕᓐᓂᐊᕐᕋᓱᐊᕈᒪᒍᕕᑦ ᓇᓕᐊᓐᓄᑐᐃᓐᓇᖅ ᐃᓕᓐᓂᐊᕐᕈᑎᓄᑦ, 
ᑕᑕᑎᕆᔭᕆᐊᖃᑦᑐᑎᑦ. ᐊᐱᕆᔪᒪᓪᓗᖓ ᐊᖓᔪᖅᑳᖓᓂᒃ ᐱᑕᖃᒻᒪᖔᖅ ᑲᓐᖑᓇᖅᑑᓂᖓᓄᑦ ᐱᑦᔪᑎᒋᓪᓗᒍ, 
ᒪᓕᒋᐊᖃᕋᑦᑕ ᒪᓕᒐᕐᓂᒃ. 
 
ᑕᑕᑎᕆᐊᓕᓐᓂ, ᐊᑐᖅᑕᐅᔭᕆᐊᓕᒻᒥᒃ ᐱᑕᖃᒻᒪᑦ ᑎᑎᕆᐊᖃᑦᑐᓂ ᐃᖅᑲᓇᐃᔭᖅᑐᖅᓯᐅᑎᖓᑕ ᓇᒻᒪᖓ 
ᐊᐃᑉᐸᕐᐱᑦ. ᖃᓐᖑᓇᖅᑑᒨᖓᕙ? 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ. ᐲᑯ. 
 
ᐊᖓᔪᖅᑳᖅ ᐄᑐᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᒪᓕᒐᓕᐅᖅᑎ ᐊᒃᓱᐊᓗᒃ ᐱᑦᔪᑎᖃᑦᑎᐊᖅᑐᖅ. 
ᑕᑕᑎᕆᐊᓕᓐᓄᑦ ᐊᑐᖅᑕᐅᖃᑦᑕᖅᑐᓄᑦ, ᒪᓕᒐᓕᐅᖅᑎ ᓱᓕᔪᖅ. ᒪᓕᒐᖅᑕᓕᒃ ᒪᓕᒋᐊᓕᑦᑎᓐᓂᒃ ᐱᖃᓯᐅᑎᓪᓗᓂ 
ᒐᕙᒪᑐᖃᒃᑯᑦ ᒪᓕᒐᖏᑦ ᐊᒻᒪᓗ ᓄᓇᑦᑎᐊᑉ ᒪᓕᒐᖏᑦ. 
 
ᐅᖃᖅᑏ, ᓱᓕᓗᖓ ᐅᖃᕈᓐᓇᖅᑐᖓ ᖃᐅᔨᒪᔭᖃᖏᑦᑐᖓ ᐊᑐᖅᑕᐅᔭᕆᐊᓕᒻᒥᒃ ᑕᑕᑎᕆᐊᓕᓐᓄᑦ 
ᓯᓚᑦᑐᕐᓴᖅᕕᒻᒧᑦ ᓇᓗᓇᐃᖅᓯᒋᐊᖃᓪᓗᑎᑦ ᐃᖅᑲᓇᐃᔭᖅᑐᖅᓯᐅᑎᖓᑕ ᓇᒻᒪᖓᓂᒃ ᐊᐃᑉᐸᖅᐱᑦ. ᓱᓕᒍᒪ ᑕᒪᓐᓇ 
ᖃᐅᔨᒋᐊᖅᑕᐅᒋᐊᓕᒃ ᐊᒻᒪᓗ ᑐᑭᓯᓗᑕ ᖃᓄᐃᒻᒪᑦ ᑖᓐᓇ ᐃᓗᐊᓃᒻᒪᖔᖅ ᑕᑕᑎᕆᐊᓕᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᐃᓛᖃᐃ ᑖᓐᓇ ᐊᑯᓂᕈᓗᒃ ᐱᓕᕆᐊᖑᒍᓐᓇᖅᑐᖅ ᐊᒻᒪᓗ ᐅᖃᐅᑎᒍᒪᑐᐃᓐᓇᖅᑐᒍ 
ᒪᓕᒐᓕᐅᖅᑎ ᐅᕝᕙᓘᓐᓃᑦ ᐊᖓᔪᖅᑳᖅ ᑕᐃᒪᐃᒻᒪᖔᖅ ᐊᒻᒪᓗ ᐅᖃᑦᑐᓂ ᖃᐅᔨᒪᖏᓐᓂᕋᑦᑐᓂ 
ᐊᑐᖅᑕᐅᔭᕆᐊᖃᒻᒪᖔᖅ ᐅᕝᕙᓘᓐᓃᑦ ᓇᓕᐊᓐᓃᖓᒍᓐᓇᕐᒪᖔᖅ. 
 
ᐃᓅᓪᓗᑕ, ᑕᑕᑎᕆᔭᒃᑲᑦᑕ ᐃᓘᓇᖏᓐᓂᒃ ᑭᐅᔭᐅᒋᐊᓕᓐᓂᒃ ᑕᑕᑎᕆᐊᓕᓐᓂ ᐊᒻᒪᓗ ᖃᐅᔨᒪᓇᑕ 
ᑲᓐᖑᓇᖅᑑᒨᖓᒻᒪᖔᑕ.  
 
ᐅᖃᐅᑎᔪᒪᕙᕋᓕ ᐊᖓᔪᖅᑳᖑᔪᖅ ᐄ, ᐱᐅᙱᑦᑐᓕᓂᑎᑦ ᐱᐅᓂᖅᓴᐅᕗᑦ ᐅᕙᓐᓂᑦ, ᑭᓯᐊᓂ 
ᖃᐅᔨᒋᐊᖅᑕᐅᔪᓐᓇᖅᑳ ᑕᑕᑎᕆᐊᓕᐅᔪᑦ ᐊᒻᒪᓗ ᑖᒃᑯᐊ ᒪᓕᒃᑲᓗᐊᕐᒪᖔᑕ ᒐᕙᒪᒃᑯᓐᓂ ᑲᓇᑕᒥ ᒪᓕᒐᖏᓐᓄᑦ, 
ᐅᐱᓐᓇᕋᓂ, ᑖᒃᑯᐊᖑᒻᒪᑕ ᑲᙳᓇᖅᑐᑦ ᑎᑎᕋᕆᐊᑐᙱᑦᑐᑦ ᑭᓱᑐᐃᓐᓇᐃᑦ. 
 
ᐅᖃᐅᑎᒍᒪᕙᕋ ᐊᖓᔪᖅᑳᖑᔪᖅ ᐊᐅᔭᐅᓕᖅᑲᑦ ᖃᐅᔨᒋᐊᖁᓪᓗᒍ ᒪᓕᒐᕐᓂᑦ ᓱᕋᐃᓂᖅᑕᖃᙱᒃᑲᓗᐊᕐᒪᖔᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎ ᐅᖃᐅᑎᓴᑦᑎᐊᕙᒻᒥ ᐅᖃᐅᓯᖃᖅᑯ 
ᖃᐅᔨᒋᐊᖅᑕᐅᑲᓐᓂᕆᐊᓕᒻᒥᑦ. ᐅᖃᐅᑎᔪᒪᕙᕋ ᒪᓕᒐᓕᐅᖅᑎ ᐊᒻᒪᓗᑦᑕᐅᖅ ᒪᓕᒐᓕᐅᕐᕕᕗᑦ  

ᖃᐅᔨᒋᐊᑦᑕᐅᑎᒋᒋᐊᕈᓐᓇᖅᑯᖓ ᐱᑕᖃᕆᐊᖃᕐᑐᖃᕐᒪᖔᖅ ᐊᒻᒪᓗ ᑭᓲᒻᒪᖔᑕ ᑖᒃᑯᐊ ᐱᑕᖃᕆᐊᓖᑦ ᐱᔾᔪᑎᖏᑦ 
ᓱᒻᒪᑦ ᐃᖅᑲᓇᐃᔭᖅᑐᕐᓯᐅᑎᖏᑦ ᐊᐃᑉᐸᖏᑕ ᑎᑎᖅᑕᐅᔭᕆᐊᖃᕐᒪᖔᑕ ᑕᑕᑎᕆᐊᓕᒻᒧᑦ ᑐᔅᓯᕋᐅᑎᒧᑦ 
ᓯᓚᑦᑐᓴᕐᕕᒻᒧᑦ. ᖃᐅᔨᒋᐊᕐᓗᖓ ᑕᕝᕙᓃᓪᓚᕆᒋᐊᖃᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᓚᕋᓚᒃ. 
 
ᐊᐱᖅᑯᑦ 187 - 2(1): ᐃᓪᓗᒨᖅᑲᐃᓂᖅ ᐃᓄᑐᖃᒃᑯᕕᒻᒥ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔭᕋ ᑐᕌᖅᑎᓂᐊᖅᑲᕋ ᐊᖓᔪᖅᑳᖑᔪᒧᑦ 
ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ. ᖃᐅᔨᒪᕗᒍᑦ, ᐊᒻᒪᓗ ᓇᒻᒥᓂᖅ ᐆᑦᑑᑎᒋᓗᖓ, 
ᐃᓄᑐᖃᖅ ᐊᑭᓖᕙᒻᒪᑦ $780 ᐊᒻᒪᓗ ᑖᓐᓇ ᐃᓄᑐᖃᐅᔪᖅ ᐊᑭᓕᖅᑐᐃᓗᐊᖅᑯ. 
 
ᐅᖃᖅᑏ, ᐊᐱᕆᔪᒪᕙᕋ ᐊᖓᔪᖅᑳᖑᔪᖅ ᑖᓐᓇ ᐃᓄᒃ ᑕᕝᕙᓃᑉᐸᑦᑐᖅ ᐃᓄᑐᖃᒃᑯᕕᒻᒥ ᐊᖏᕈᑎᑕᖃᓲᖑᒻᒪᖔᖅ 
ᐊᑎᓕᐅᖅᑕᐅᓯᒪᔫᓐᓂᒃ ᐃᓄᒻᒧᑦ ᐊᒻᒪᓗ ᒐᕙᒪᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ, ᐊᖓᔪᖅᑳ ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᐅᔪᖅ ᐊᐱᕆᔭᐅᔪᒐᓗᐊᕆᕗᖅ 
ᑕᖅᑭᕆᓚᐅᖅᑕᑎᓐᓂ. ᑖᓐᓇ ᖃᐅᔨᒋᐊᖅᓯᒪᓕᖅᑲᕗᑦ. ᑭᐅᔭᐅᓯᒪᓕᖅᑯᒍᑦ ᐊᐱᖅᑯᑎᐅᓚᐅᖅᑐᒧᑦ. ᐅᑕᖅᑭᒐᑦᑕ ᓱᓕ 
ᐃᓄᑦᑎᑑᓕᖅᑕᐅᓂᖓᓄᑦ ᐊᒻᒪᓗ ᑖᒃᑯᐊ ᐃᓄᑦᑎᑑᓕᖅᑎᑕᐅᓂᖏᑦ ᐱᔭᕇᖅᑲᑕ, ᑭᐅᒍᓐᓇᓂᐊᖅᑲᕋ 
ᒪᓕᒐᓕᐅᖅᑎᐅᔫᑉ ᐊᐱᖅᑯᑎᒋᔭᖓ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑦ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᑭᖑᓪᓕᖅᐹᕆᓕᕋᑦᑎᒍ ᐊᒻᒪᓗ ᑲᑎᒪᒃᑲᓂᔾᔮᖏᓐᓇᑦᑕ 
ᑭᐊᓯᓂ ᐅᑭᐊᔅᓵᖑᓕᖅᑲᑦ, ᐱᕕᔅᓴᐅᕚ ᑭᐅᔾᔪᑎᐅᔪᖅ ᖃᐃᑕᐅᔪᓐᓇᖅᑲᑦ ᐅᕙᓐᓄᑦ ᐊᒻᒪᓗ ᒪᓕᒐᓕᐅᖅᑎᓄᑦ. 
ᑕᑯᔪᒪᒐᓗᐊᖅᑯᖓᓕ ᐊᖏᕈᑎᐅᔪᒥᑦ ᐊᑎᓕᐅᖅᑕᐅᓯᒪᔪᓂᑦ ᐃᓄᑐᖃᕐᓄᑦ ᐊᒻᒪᓗ ᒐᕙᒪᒃᑯᓐᓄᑦ. ᐱᕕᔅᓴᐅᓂᐊᖅᑳ 
ᐊᖓᔪᖅᑳ ᑕᐃᒪᐃᒍᓐᓇᕐᓗᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ ᓵᔨᒃᑯᑦ): ᐊᖓᔪᖅᑳ ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑎ. ᓇᑦᑎᖅ. 
 
ᐊᐱᖅᑯᑦ 188 - 2(1): ᐅᓪᓗᒥᒧᑦ ᖃᓄᐃᓕᖓᓂᖓ ᖃᖓᑕᔫᓕᕆᓂᕐᒥᑦ ᓴᓪᓕᓂ 

 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᔭᕋ ᑐᕌᖅᑎᒍᒪᕙᕋ ᐊᖓᔪᖅᑳᖑᔪᒧᑦ 
ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ. ᑲᒪᑎᓪᓗᑕ ᑮᓇᐅᔭᐃᑦ ᐊᑐᖅᑕᐅᔪᔅᓴᓂᑦ, ᐅᖃᖅᑏ, 
ᑐᖏᓕᐅᔪᖅ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ ᐅᖃᐅᓯᖃᓚᐅᖅᑯ ᐃᓱᒫᓘᑎᐅᔪᓂᑦ 
ᐃᓪᓗᓕᒑᕐᔪᒻᒥ ᐊᒻᒪᓗ ᓴᓪᓕᓂ. ᑖᓐᓇ ᐱᔾᔪᑎᖃᖅᑯ ᖃᖓᑕᔫᓕᕆᓂᕐᒥᑦ. 
 
ᐊᑐᖃᑦᑕᖅᑐᒍᑦ ᐱᖓᓱᓂᒃ ᖃᖓᑕᓲᓕᕆᔨᓂᒃ ᐊᒻᒪᓗ ᐊᖓᔪᖅᑳᖅ ᓇᓗᓇᐃᖅᓯᖃᐅᒻᒪᑦ ᐅᖃᖃᑎᖃᕐᓂᐊᕐᕋᒥ  

ᑖᒃᑯᓂᖓ ᐱᖓᓱᓂᒃ ᖃᖓᑕᓲᓕᕆᔨᓂᒃ. ᑭᐅᔭᐅᓴᕋᐃᒍᒪᓪᓗᖓ ᖃᓄᖅ ᐊᖏᕈᑎᖃᖅᓯᒪᒻᒪᖔᑕ ᑖᒃᑯᐊ 
ᐱᓕᕆᕕᐊ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐊᒻᒪᓗ ᑖᒃᑯᐊ ᐱᖓᓱᒃ ᖃᖓᑕᓲᓕᕆᔩᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. ᐳᕋᐅᓐ. 
 
ᐊᖓᔪᖅᑳᖅ ᓕᕖᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᖓᑕᓲᓕᕆᔨᒃᑯᑦ ᐊᑐᖅᑕᐅᖃᑦᑕᕐᒪᑕ 
ᖃᐅᑕᒫᑦ. ᕿᕙᓪᓕᕐᒥᐅᓂ ᐊᒻᒪᓗ ᑭᐅᓗᖓ ᒪᓕᒐᓕᐅᖅᑎᒧᑦ, ᐄ, ᑕᐃᒪᐃᓐᓂᐊᖅᐳᖓ, ᑐᓴᐅᒪᑎᓐᓂᐊᖅᐸᕋ 
ᒪᓕᒐᓕᐅᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᕝᔭᕈᑕᐃᓚᒃ. 
 
ᐊᐱᖅᑯᑦ 189 - 2(1): ᒪᒥᓴᖅᕕᒃ - ᒪᑐᐃᖅᑕᐃᓂᖓ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᖓ ᐊᖓᔪᖅᑳᖓᓐᓂᒃ ᐃᖅᑲᑦᑐᐃᕕᓕᕆᔨᒃᑯᑦ. 
ᐱᑦᔪᖃᑦᑐᖅ ᒪᒥᓴᖅᕕᒃᓴᒧᑦ. ᑕᐃᓐᓇ ᐱᐊᓂᒃᑕᐅᑉᐸᑦ ᐃᓪᓗᒃᓴᖅ, ᓄᓇᓕᓐᓄᑦ ᑎᑭᒃᑲᔭᖅᐱᑦ 
ᒪᑐᐃᖅᑕᐅᓂᖃᓕᖅᑲᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᕕᒃᓴᖃᓐᓂᐊᕐᕈᒪ, ᑕᐃᑯᖓᕋᔭᖅᑐᖓ 
ᒪᑐᐃᖅᑕᐅᓕᖅᑲᑦ ᐃᓪᓗ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐲᑕᓴᓐ, 
 
ᐊᐱᖅᑯᑦ 190 – 2(1): ᐃᒪᕐᒥᐅᑕᓕᕆᔨᒃᑯᑦ ᐊᑐᓕᖁᓯᒪᔭᖏᑦ ᑖᒃᑯᓄᖓ ᑕᒋᐅᕋ ᐱᓕᕆᐊᖑᑲᐃᓐᓇᖅᑐᖅ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᓯᕗᓕᖅᑎᒧᑦ. ᐅᖃᖅᑏ, ᓄᓇᕗᒻᒥ ᐱᓕᕆᕕᖁᑎᖃᕋᑦᑕ 
ᑭᒃᑯᑐᐃᓐᓇᕐᓄᑦ ᒐᕙᒪᒃᑯᓐᓂᑦ. ᐱᑕᖃᕋᑦᑕ ᓄᓇᕗᒻᒥ ᐱᕙᓪᓕᐊᑎᔅᓯᔪᒪᔪᖃᑦᑎᓪᓗᒍ ᖃᐅᔨᓴᖅᑎᐅᒧᑦ ᑲᑎᒪᔨᖏᑦ, 
ᕿᒥᕐᕈᖃᑦᑕᖅᑐᑦ ᐱᒻᒪᕆᐅᔪᓂᒃ ᓄᓇᒥ ᐱᕙᓪᓕᐊᓂᐅᔪᓂᒃ. ᓇᒻᒥᓂᒃ ᐊᑐᓕᖁᔨᔾᔪᑎᒥᒃᓂ ᓴᖅᑮᖃᑦᑕᖅᑐᑦ ᐊᒻᒪᓗ 
ᐊᐅᓚᖅᑎᑕᐅᓪᓗᑎᒃ ᐋᑐᕚᒧᑦ ᐊᖓᔪᖅᑳᖅ ᓈᒻᒪᒃᓴᕆᐊᖃᕐᓂᖓᓄᑦ. ᐋᑐᕚᒥᐅᑦ ᐊᑦᔨᑐᐃᓐᓇᖏᓐᓂᒃ 
ᐱᓕᕆᐊᖃᖃᑦᑕᖅᑐᑦ, ᓱᒃᑲᐃᓕᑎᕆᑐᐃᓐᓇᖅᑐᑎᒃ. 
 
ᐃᓱᒪᓘᑎᒋᔭᕗᑦ ᕿᑎᕐᒥᐅᓂ ᐃᓚᖏᓐᓄᑦ ᑕᕼᐃᐅᕋ ᐱᓕᕆᐊᖑᑲᐃᓐᓇᖅᑐᒧᑦ ᑖᒃᑯᐊ ᐋᑐᕚᒃᑯᑦ ᐊᑦᔨᑐᐃᓐᖓᓂᒃ 
ᐱᓕᕆᖃᑦᑕᕐᓂᖏᓐᓄᑦ IPG-ᑯᑦ ᐊᒻᒪᓗ ᑕᐃᒪᐃᒻᒪᑦ ᓱᓕᔪᖅᓴᕋᓂ ᑖᒃᑯᓂᖓ IPG-ᓂᑦ. ᐊᖓᔪᖅᑳᖅ ᐅᖃᑦᑐᖅ 
ᑎᑎᕋᓚᐅᕐᕋᒥ ᐊᖓᔪᖅᑳᖓᓐᓄᑦ ᐱᓕᕆᕕᒃᑯᑦ ᐃᒪᕐᒥᐅᑕᓕᕆᔨᒃᑯᑦ ᒪᐃ 19-ᖑᑎᓪᓗᒍ, ᐊᒻᒪᓗ 
ᐃᓱᒪᑐᐃᓐᓇᖅᑯᖓ ᓯᕗᓕᖅᑎ ᑭᐅᔭᐅᓚᕐᒪᖔᖅ ᑎᑎᖅᑲᖓᓄᑦ ᑎᓕᐅᖅᑕᐅᓗᓂ ᐊᖓᔪᖅᑳᖓ 
ᐃᒪᕐᒥᐅᑕᓕᕆᔨᒃᑯᑦ ᐊᑐᓕᖁᔨᔾᔪᑎᓂᒃ ᓴᑦᑮᖁᓪᓗᒋᑦ ᑕᒪᑐᒧᖓ ᑕᕼᐃᐅᕋ ᐱᓕᕆᐊᖑᑲᐃᓐᓇᖅᑐᒧᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᖁᔭᒋᕙᕋ ᒪᓕᒐᓕᐅᖅᑎᐅᑉ ᐊᑲᐅᒃᓴᖏᔾᔪᑎᖏᑦ 
ᐱᓕᕆᐊᖑᕙᓪᓕᐊᓂᖓᓄᑦ ᐊᒻᒪᓗ ᐊᖏᖃᑎᒋᓪᓗᒍ ᐊᑯᓂᐅᓗᐊᓕᕐᓂᖓᓄᑦ, ᐊᒻᒪᓗ ᐱᓕᕆᐊᖑᓯᒪᔭᕇᖅᑐᓂ. 
ᓄᓇᓖᒃ ᐅᖃᖃᑎᒋᔭᐅᓯᒪᔪᑦ, ᑐᓵᔭᖅᑐᖃᑦᑕᓚᐅᖅᑐᑦ ᓄᓇᓕᓐᓄᑦ ᐊᑦᑐᖅᑕᐅᓂᖃᑦᑐᓄᑦ ᐊᒻᒪᓗ ᐃᓱᒪᓪᓗᑕ 
ᑭᖑᕙᕆᐊᖅᑕᐅᔭᕆᐊᖃᕈᓐᓃᕆᐊᖓᓂᒃ ᑖᒃᓱᒪ ᐱᒻᒪᕆᐅᔪᒥᒃ ᐱᓕᕆᐊᖑᑲᐃᓐᓇᖅᑐᖅ ᓄᓇᕗᒻᒧ ᐱᑦᔪᑎᖃᑦᑐᑕ  

ᑮᓇᐅᔭᖅᑐᕈᑎᖃᕐᓂᐊᕐᒪᑦ ᑲᑉᐸᓂᐅᔪᓄᑦ. ᐅᑕᖅᑭᔪᑦ ᓈᒻᒪᒋᔭᐅᒪᖔᑕ ᑲᔪᓯᓂᐊᕐᕋᒥᒃ ᑎᑭᓴᐃᓂᒃᑯᑦ ᓱᓇᒐᓚᓂᒃ 
ᐅᑭᐅᖑᓂᐊᖅᑐᒧᑦ. 
 
ᐊᖏᑦᑎᐊᖅᐳᖓ, ᐊᒻᒪᓗ ᑎᑎᕋᖅᓯᒪᓪᓗᖓ ᐊᖓᔪᖅᑳᒧᑦ ᐊᒻᒪᓗ ᓂᕆᐅᑉᐳᖓ ᐊᕕᑦᑐᕐᓂᖃᕐᓂᐊᕐᕋᑦᑕ ᒫᓐᓇᕈᓗᒃ 
ᑕᒪᓐᓇ ᑲᒪᒋᓂᐊᕐᕈᓐᓃᕋᑦᑎᒍ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑐᓴᕈᒥᓇᖅᑯᖅ ᓯᕗᓕᖅᑎ ᐃᑲᔪᖅᑐᐃᓂᖓᓂᒃ ᐅᔭᕋᓐᓂᐊᕐᓂᐅᓇᓱᐊᖅᑐᒧᑦ 
ᓄᓇᕗᒻᒥ ᐊᒻᒪᓗ ᑲᒪᒋᒋᐊᕐᓂᐊᕐᒪᒍ ᒐᕙᒪᑐᖃᒃᑯᑦ ᐱᓕᕆᔨᖏᑎᒍᑦ ᑖᒃᑯᐊ ᐊᑦᔨᑐᐃᓐᓇᖏᓐᓂᒃ 
ᐱᓕᕆᖃᑦᑕᕈᓐᓂᕐᓗᑎᒃ ᐊᒻᒪᓗ ᑐᓂᓯᓗᑎᒃ ᓯᐊᒻᒪᖅᑎᕆᓂᕐᒧᑦ ᐊᖏᕈᑎᒥᒃ. 
 
ᐅᖃᖃᑎᖃᖃᑦᑕᖅᓯᒪᒐᒪ ᐅᔭᕋᓐᓂᐊᕐᕕᒻᒥᐅᑕᓂᒃ, ᐊᖏᑦᑐᑎᓪᓗ ᐃᖃᓗᓐᓄᕐᓗᑎᒃ ᐊᒻᒪᓗ ᕿᑎᕐᒥᐅᓂ 
ᓇᓗᓇᐃᖅᓯᒋᐊᖅᑐᕆᐊᔅᓵᓚᐅᖅᑐᑦ ᒪᓕᒐᕐᓂᒃ ᐊᒻᒪᓗ ᐊᒥᓲᓂᖅᓴᐃᑦ ᐃᓚᖏᑦ ᒥᑭᓪᓕᒋᐊᖅᑕᐅᓚᐅᖅᑐᑦ 
ᓄᓇᕗᒻᒥ, ᐊᒻᒪᓗ ᐅᕙᒍᓕᒫᖅ ᐃᓚᐅᒐᔭᖅᑐᑕ, ᐊᑐᕈᓐᓇᖅᑕᕗᑦ, ᑭᓯᐊᓂᓕ ᑕᐃᑲᓃᓕᑕᐃᓐᓇᕈᕕᑦ ᐋᑐᕚᒥ, 
ᐊᑦᔨᑐᐃᓐᓇᖓ ᐃᓚᖓᓄ 6 ᐊᒻᒪᓗ ᐊᑦᔨᓕᐅᕆᑐᐃᓐᓇᓕᖅᑐᑎᒃ ᐊᒻᒪᓗ ᐃᒪᓐᓇᐅᖔᓕᖅᑐᓂ 12, 14, 18 
ᑕᖅᑭᓄᑦ ᑭᖑᕙᕆᐊᓃᑦ.  
 
ᐅᖃᓕᒫᕋᑖᕋᒪ ᑐᓴᕋᒡᓴᓂ ᐃᑉᐸᒃᓴᖅ, ᐅᕝᕙᓘᓃᑦ ᓈᓚᐅᑎᒃᑯᑦ, ᐅᖃᕈᑎᖃᑦᑎᓪᓗᒋᑦ ᐊᑎᓕᐅᖅᑕᐅᓗᓂ 
ᓈᒻᒪᒋᔭᐅᓗᓂ ᑖᒃᑯᓄᓐᖓᓂᐊᖅᑐᖅ ᓄᓇᑦᑎᐊᑉ ᐱᖓᔪᐊᓄᑦ ᑎᓯᓂᖅᐹ ᐅᔭᕋᓐᓂᐊᕐᕕᒃ. ᑕᐃᒪᓕ, ᓂᕆᐅᑉᐳᒍ 
ᑖᒃᑯᐊ ᑕᕼᐃᐅᕋ ᐱᖓᔪᒋᔭᐅᓂᐊᕐᒪᑕ ᑎᓯᔪᓂᒃ ᐅᔭᕋᓂᐊᕐᕕᒃ ᐊᒻᒪᓗ ᓯᕗᓪᓕᖅᐹᖅ ᓄᓇᕗᒻᒥ. 
 
ᐊᐱᕆᔪᒪᓪᓗᒍ ᐊᖓᔪᖅᑳᖅ ᖃᓄᐃᓕᐅᕐᓂᐊᕐᒪᖔᖅ ᑖᒃᑯᓄᖓ ᐅᔭᕋᓐᓂᐊᖅᑎᑦ ᑲᑉᐸᓂᖏᓐᓄᑦ ᑎᑭᖁᓗᒋᑦ 
ᐊᒻᒪᓗ ᐊᑐᕐᓗᑎᒃ $120 ᒥᓕᐊᓐ ᑖᓚᔅ ᐊᕐᕌᒍᒥ ᕿᓂᕐᓂᕐᒧᑦ ᓄᓇᕗᒻᒥ. ᖃᓄᐃᓕᐅᕐᓂᐊᖅᐸᓕ ᓴᐃᒪᓴᕐᓗᓂᒋᑦ 
ᑖᒃᑯᐊ ᒐᕙᒪᒃᑯᑦ ᐱᓕᕆᔪᒻᒪᕆᐊᓗᔪᑦ ᑖᒃᑯᓂᖓ ᑭᒡᒐᑐᖅᑐᑎᒃ ᐊᓯᔾᔩᑎᑦᑎᓇᓱᐊᖅᑐᑎᒃ ᐃᓱᒪᖏᓐᓂᒃ ᐋᑐᕚᒥ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓕᖅᑎ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᓱᓕᒍᒪ ᒪᓕᒐᓕᐅᖅᑎ ᓱᓕᔪᖅ ᖁᓚᖏᑦᑎᐊᕋᑦᑕ ᓄᓇᕗᒻᒥ. 
ᐱᑕᖃᖏᒻᒪᑦ ᓄᓇᑖᕋᓱᐊᖅᑐᓂᒃ, ᑕᐃᒪᓕ ᒪᓕᒐᐃᑦ ᓇᓗᓇᖏᑎᐊᖅᑯᑦ ᐃᑲᔪᖅᑐᐃᓗᑎᒃ , ᐊᒻᒪᓗ 
ᑐᑭᓯᓇᑦᑎᐊᕐᕆᐊᖃᑦᑐᑎᒃ. ᐱᕙᓪᓕᐊᓂᐅᔪᖅ ᐃᓂᓪᓚᒃᓯᒪᓕᖅᑲᑦ, ᐊᑐᖁᔭᐅᓯᒪᔪᖅ ᑖᒃᑯᑎᒎᓇ 
ᓄᓇᑖᕋᓱᐊᕈᑎᑎᒍᑦ ᐊᒻᒪᓗ ᐱᔭᕐᓂᖅᑐᒃᑯᑦ ᐱᓕᕆᓂᐅᔭᕆᐊᓕᒃ, ᑭᓯᐊᓂᓕ ᒐᕙᒪᑐᖃᒃᑯᑦ ᒪᓕᖏᑎᐊᖅᑐᑦ 
ᐊᑐᓕᖁᔭᐅᓯᒪᔪᓄᑦ, ᐊᒻᒪᓗ ᑕᐃᒫᑐᐃᓐᓈᑎᑦᑎᔪᑦ ᐅᔭᕋᖅᓯᐅᓂᕐᒧᑦ ᐃᓚᒋᔭᑦᑎᓐᓂᑦ ᓄᖅᑲᖓᑎᑦᑎᑎᓪᓗᒋᑦ 
ᐱᓕᕆᐊᔅᓴᓂᒃ ᕿᒥᕐᕈᓂᒃᑯᑦ ᐊᑑᑎᖃᓗᐊᖏᑦᑎᐊᖅᑐᓄᑦ, ᐱᐊᓂᒃᑕᐅᓯᒪᔭᕇᒻᒪᑕ. 
 
ᓂᕆᐅᑉᐳᖓ ᑖᓐᓇ ᓇᓗᓇᕈᓐᓇᕋᑦᑎᒍ. ᓂᕆᐅᑦᑎᐊᖅᐳᖓᓗ ᐅᖃᖃᑎᒋᒃᑲᓂᕐᓂᐊᕐᕋᑦᑎᒍ ᒐᕙᒪᑐᖃᒃᑯ, 
ᑭᓯᓂᐊᓂᑦᑕᐅᖅ ᐃᖏᕐᕋᓯᑎᑦᑎᒋᐊᕈᒪᓪᓗᖓ ᓯᐊᒻᒪᖅᑎᕆᓂᕐᒥᒃ ᐅᕙᒍᑦ ᑲᒪᒋᔪᓐᓇᕐᓂᐊᕋᑦᑎᒍ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᐅᑉ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᕐᕉᒻᒪᑎᒃ ᐱᕕᒃᓴᐅᔫᒃ ᓴᖅᑭᓚᐅᖅᑑᒃ ᑕᖅᑭᐅᓂᐊᖅᑐᓂᒃ ᒐᕙᒪᒃᑯᓐᓄᑦ 
ᓄᓇᕗᒻᒥ ᐅᑉᐱᕈᓱᓕᑦᑎᑦᑎᓇᓱᐊᕐᓂᖏᒍᑦ ᒐᕙᒪᑐᖃᒃᑯᑦ ᐱᓕᕆᔨᖏᓐᓂᒃ ᑕᐃᒪᓕ ᐊᖅᕕᐊᕈᓐᓃᖅᑎᒋᐊᖃᑦᑕᕗᑦ 
ᐱᕙᓪᓕᐊᓂᐊᕐᕋᑦᑕ ᑮᓇᐅᔭᓕᐅᕋᓱᐊᕐᓂᑎᓐᓄᑦ. ᑖᓐᓇᓕ ᑲᓇᑕᒥ ᐅᔭᕐᓂᐊᖅᕕᓄᑦ ᐊᖓᔪᖅᑳᑦ ᑲᑎᒪᓂᕆᔭᖓ 
ᑕᒫᓂ ᐃᖃᓗᓐᓂ ᔪᓚᐃᒥ. 
 
ᐊᖓᔪᖅᑳᖅ ᓯᒪᐃᓚᒃ ᐅᖃᓚᐅᕐᒪᑦ ᑲᑎᒪᖃᑕᐅᓂᐊᕐᓂᕋᑦᑐᓂ ᐅᕙᑦᑎᓐᓂᒃ ᑭᒡᒐᑐᕐᓗᓂ ᐊᒻᒪᓗ ᑕᐃᒪ 
ᐃᖃᓗᒃᑑᑎᐊᕐᒥ ᓱᓕᒍᒪ, ᐅᑭᐅᖅᑕᖅᑐᒥ ᐅᔭᕋᕐᓂᐊᖅᕖᑦ ᐊᖓᔪᖅᑳᖏᑦ ᑲᑎᒪᓂᖃᓛᕐᒥᔪᑦ ᕿᑎᐊᓂ ᓯᑎᐱᕆ 
ᐊᒻᒪᓗ ᓂᕆᐅᑉᐳᖓ ᒐᕙᒪᒃᑯᑦ ᐅᖃᐅᓯᖃᕆᐊᖅᑐᓂᐊᖅᑐᑦ ᐊᒻᒪᓗ ᐃᓱᒻᒥᖅᓯᓇᓱᐊᕐᓗᑎᒃ ᐊᒻᒪᓗ ᑕᑯᑎᓪᓗᒋᑦ 
ᐋᖅᑭᒋᐊᖅᓯᕙᓪᓕᐊᓂᕐᒥᒃ ᐊᒻᒪᓗ ᐲᖅᑕᐅᓗᓂ ᖃᐅᔨᓴᖅᑕᐅᓂᖅ ᐊᒻᒪᓗ ᐱᓕᕆᐊᖅᑐᖅᑯᕈᑏ ᒐᕙᒪᓕᕆᓂᕐᒧᑦ 
ᐊᑐᕆᐊᖃᑦᑕᕗᑦ ᐱᕙᓪᓕᐊᒍᒪᒍᑦᑕ ᑮᓇᐅᔭᓕᐅᕋᓱᐊᕐᓂᑎᓐᓂᒃ ᑕᒫᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓕᖅᑎ. 
 
ᐊᖓᔪᖅᑳᖅ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐃᓚᒋᔭᐅᓛᕆᐊᔅᓴᖅ ᓂᕆᐅᑦᑎᐊᖅᐳᖓ ᐊᒻᒪᓗ 
ᐅᖃᐅᓯᕆᓗᒍ ᖃᓄᐃᓕᖓᓂᖅᐳᑦ, ᑖᓐᓇᓗ ᐊᖓᔪᖅᑳᖅ ᓯᒪᐃᓚᒃ, ᐊᒻᒪᓗ ᐊᐃᕙᖃᑎᒋᓗᒋᑦ ᓯᐊᒪᖅᑎᕆᓂᕐᒧᑦ 
ᒐᕙᒪᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᓇᑦᓯᖅ. 
 
ᐊᐱᖅᑯᑦ 191 - 2(1): ᐃᒥᐊᓗᖕᒧᑦ ᒪᓕᒐᕋᓛᑦ 
 
ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᖓᔪᖅᑳᖅ ᑲᒪᒋᔭᖃᑦᑐᒧᑦ ᐃᒥᐊᓗᓕᕆᓂᕐᒧᑦ ᒪᓕᒐᕐᒥᒃ. 
 
(ᑐᓵᔨᒃᑯᑦ): ᔮᓐᓄᐊᓕ 28, 2002 ᐃᓪᓗᓕᒑᕐᔪᒻᒥᐅᑕᐃᑦ ᓂᕈᐊᓚᐅᕐᒪᑕ ᓂᕈᐊᕕᔾᔪᐊᕐᓂᕐᒥᒃ (ᑐᓵᔨᒃᑯᑦ ᐃᓱᓕᑉᐳᖅ) 
ᐋᖅᑭᒃᓯᔪᒪᓪᓗᑎᒃ ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓂᒃ. ᐊᕐᕌᒎᒃ ᒪᕐᕉᓕᕐᒪᑎᒃ ᑕᐃᒪᖓᓂᒃ 
ᓂᕈᐊᖅᑐᖃᓚᐅᖅᓯᒪᒻᒪᑦ, ᐊᒻᒪᓗ ᓄᓇᓕᒃ ᓱᓕ ᐅᑕᖅᑭᔪᑦ ᑐᓴᖅᑎᑕᐅᓂᐊᕐᓂᕐᒥᓂᒃ ᖃᖓᒃᑯᑦ ᒪᓕᒐᕋᓛᑦ 
ᐊᖅᑭᒃᑕᐅᓂᐊᕐᒪᖔᑕ ᓴᖅᑮᓂᐊᖅᑐᓂᒃ ᑲᑎᒪᔨᕋᓛᓂᒃ. 
 
ᐊᖓᔪᖅᑳᖅ ᐅᖃᐅᑎᒍᓐᓇᖅᐹᖓ ᖃᓄᐃᒻᒪᑦ ᑖᒃᑯᐊ ᒪᓕᒐᕋᓛᑦ ᓱᓕ ᐋᖅᑭᒃᑕᐅᖏᒻᒪᖔᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑲᒪᒋᔭᖃᑦᑐᖅ ᐃᒥᐊᓗᓕᕆᓂᕐᒧᑦ ᒪᓕᒐᕐᒥᒃ. ᐊᒡᓗᒃᑲᒃ. 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᒃ: ᖁᔭᓐᓇᒦᒃ, ᐅᖃᖅᑏ. ᑕᒪᑐᒧᖓᓕ ᒪᓕᒐᕋᓛᓄᑦ ᐋᖅᑭᒃᑕᐅᓂᐊᖅᑐᓄᑦ 
ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᒃᓴᖏᓐᓄᑦ. ᖃᐅᔨᒪᖏᑦᑐᖓ ᐱᑕᖃᒻᒪᖔᖅ. ᖃᐅᔨᒪᔪᖓ ᐱᑕᓕᐅᒐᓗᐊᖅ 
ᐃᒥᐊᓗᖕᒧᑦ ᒪᓕᒐᕐᓂᒃ ᐊᒻᒪᑕᐅᖅ ᒪᓕᒐᐃᑦ ᐊᐅᓚᑦᑎᓂᐊᕐᓗᓂ ᐃᒥᐊᓗᓕᕆᓂᕐᒧᑦ ᑲᑎᒪᔨᓂᒃ. ᖃᐅᔨᒪᖏᑦᑐᖓ 
ᑖᓐᓇ ᑖᒃᑯᑎᒎᓈᕐᒪᖔᖅ ᒪᓕᒐᕆᔭᐅᔪᒧᑦ ᐊᒻᒪᓗ ᕿᒥᕐᕈᒋᐊᕐᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᑰᓕ. 
 
ᐊᐱᖅᑯᑦ 192 – 2(1): ᐅᔭᕋᓐᓂᐊᕐᓂᕐᒧᑦ ᐊᑐᓕᕈᔭᐅᔪᑦ 

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᖃᑎᒐ ᐅᖃᐅᓯᖃᔾᔪᖅᑲᐅᔫᒐᓗᐊᖅ ᑕᒪᑐᒥᖓ, 
ᐃᓚᒋᐊᕈᑎᖃᕈᒪᒐᒪ ᐊᐱᖅᑯᑎᒥᒃ ᑕᒪᑐᒧᖓ ᐅᔭᕋᓐᓂᐊᕐᓂᕐᒧᑦ ᑖᒃᓱᒧᖓᑦᓴᐃᓐᓇᖅ ᐊᖓᔪᖅᑳᒧᑦ ᑲᒪᒋᔭᖃᑦᑐᖅ 
ᐱᕙᓪᓕᐊᔪᓕᕆᓂᕐᒥᒃ ᐅᕝᕙᓘᓐᓃᑦ ᐆᒪᖅᑯᑎᓕᕆᓂᕐᒥᒃ. 
 
ᐅᖃᖃᑎᖃᑦᑐᓂᒃ ᐅᔭᕋᕐᓂᐊᖅᑎᓂᒃ, ᐅᖃᒻᒪᑕ ᓄᓇᕗᑦ ᖁᓚᓐᓇᖏᑦᑎᐊᕐᒪᑦ ᐊᒻᒪᓗ ᓄᓇᑖᕋᓱᐊᓂᕐᒧᑦ 
ᐱᐊᓂᒃᑕᐅᓯᒪᓕᕐᒪᑦ, ᑭᓯᐊᓂᓕ ᑖᒃᑯᐊᖑᒻᒪᑕ ᒐᕙᒪᑐᖃᒃᑯᑦ, ᐱᓕᕆᓂᖏᓐᓄᑦ ᐊᑦᔨᓴᐃᓐᓇᖏᓐᓂᒃ ᐊᒻᒪᓗ 
ᐱᓕᕆᓕᕋᐅᒻᒪᑕ ᑖᒃᑯᓂᖓᑦᓴᐃᓐᓇᖅ ᐊᑲᐅᖏᓕᐅᕈᑎᖃᓕᖃᑦᑕᖅᑐᑦ ᐊᒻᒪᓗ ᐱᔭᕆᐊᑐᔪᒃ ᓴᖅᑭᐊᓕᖅᑐᑎᒃ. 
 
ᑖᓐᓇ ᐅᑯᑎᒎᓈᖅᓯᒪᔪᖅ ᐃᓄᓐᓄᑦ ᐃᑲᔫᑎᒃᓴᐅᕙᓪᓂᐊᖅᑐᓄᑦ ᐊᖏᕈᑕᐅᕙᓐᓂᐊᖅᑐᑦ ᐊᒻᒪᓗ 
ᐅᑯᓄᖓᓚᐅᕐᕆᓗᓂ ᓄᓇᕗᒻᒥ ᐱᕙᓪᓕᐊᑎᔅᓯᔪᒪᔪᖃᑦᑎᓪᓗᒍ ᖃᐅᔨᓴᖅᑎᐅᔪᑦ ᑲᑎᒪᔨᖏ. ᑲᓇᑕᒥ ᒐᕙᒪᒃᑯᑦ 
ᒪᕐᕈᐊᕐᑎᑦᑎᓲᖑᕗᑦ ᐊᑐᖅᑕᖏᓐᓂ ᓇᒻᒥᓂᖅ ᐱᖃᕐᑐᑎᑦ ᐊᕙᑎᓕᕆᓂᕐᒧᑦ ᖃᐅᔨᓴᕐᓂᕐᒥᑦ. ᐊᖓᔪᖅᑳᖑᔪ, 
ᐅᖃᐅᓯᖃᓕᕋᐃᒐᔅᓯ ᒪᓕᒐᓕᐅᖅᑎᐅᖃᑎᔅᓯᓐᓂ, ᐲᖅᓯᒋᐊᕐᓂᕐᒥᑦ ᐱᑕᖃᕆᐊᖃᙱᑦᑐᒥᑦ ᐊᑐᖅᑕᐅᓂᕐᒥᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖑᔪᖅ ᐱᕙᓪᓕᐊᔪᓕᕆᔨᒃᑯᑦ ᐊᒻᒪᓗ ᐊᐅᓪᓚᖃᑦᑕᖅᑐᓕᕆᔨᒃᑯᑦ, ᓯᒪᐃᓚᒃ.  
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐊᖏᖃᑎᒋᕙᕋ ᑲᑎᒪᔨᐅᖃᑎᒐ. 
ᐊᖏᖃᑎᒋᑦᑎᐊᖅᑲᕋ. ᐊᖏᖃᑎᒋᕙᕋ ᐲᑕᓴᓐ ᐊᒻᒪᓗ ᓯᕗᓕᖅᑎᐅᑉ ᐅᖃᐅᓯᖏᑦ. ᐃᑲᔪᖅᑐᑎᐊᖅᑲᒃᑲ. ᐄ, 
ᐃᓱᒪᔅᓴᖅᓯᐅᕐᓂᐊᖅᑯᒍᑦ ᑲᑎᖃᑎᒋᓕᕈᑦᑎᒍ ᒪᓕᒐᓕᐅᖅᑎᐅᖃᑎᒋᔭᕗᑦ ᐋᑐᕚᒥ, ᐱᒡᒐᓇᙱᓂᖅᓴᒥᑦ 
ᐊᑐᕈᓐᓇᖅᓯᓂᐊᕋᑦᑕ ᐱᓇᓱᐊᕐᓂᕐᒥᑦ. ᐊᔅᓱᒻᒪᕆᒃ ᐃᖅᑲᓇᐃᔮᖃᕐᐸᑉᐳᒍᑦ ᐱᔭᐃᓂᕐᒥᑦ ᐱᑕᖃᕆᐊᖃᙱᑦᑐᓂᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᑲᑦᑐᖅ. 
 
ᐊᐱᖅᑯᑦ 193 - 2(1): ᐊᑭᓕᖅᑐᐃᓪᓗᑎᑦ ᐊᖑᓇᓱᑦᑐᑦ 
 
ᑲᑦᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᔭᕋ ᑐᕌᖅᑎᒍᒪᕙᕋ ᐊᖓᔪᖅᑳᖑᔪᒧᑦ 
ᓇᓕᐊᓐᓄᒃᑭᐊᖅ, ᖃᐅᔨᒪᓪᓚᕆᙱᓚᖓ ᑭᓇᒨᓂᐊᕐᒪᖔᖅ. ᐃᑉᐸᔅᓴᖅ, ᑲᑎᒪᑐᐃᓐᓇᓂᑦᑎᓐᓂ ᐃᓱᒫᓘᑎᖃᓚᐅᕋᒪ 
ᐃᖃᓗᓕᕆᓂᕐᒥᑦ. ᐊᑭᓕᖅᑐᐃᓪᓗᑎᑦ ᐃᖃᓪᓕᐊᖅᑎᓂᑦ, ᐃᖃᓗᒐᐃᒻᒪᑕ ᐅᑎᖅᑎᑦᑎᓲᖑᒻᒪᑕ. ᑕᒪᓐᓇ 
ᐃᓱᒫᓘᑎᒋᒻᒪᕆᑉᐸᕋ, ᑕᐃᒪᓕ ᐊᐱᖅᑯᑎᒋᒍᒪᓕᖅᑲᕋ.  
 
ᓄᓇᕗᒻᒥ, ᐊᑭᓕᖅᑐᐃᓪᓗᑎᑦ ᐃᖃᓪᓕᐊᖅᑎᑕᖃᖅᑳ, ᐅᕝᕙᓘᓐᓃᑦ ᑭᐱᙳᐃᔭᕐᓂᕐᒧᑦ ᐃᖃᓪᓕᐊᖅᑎᑕᖃᖅᑳ 
ᐅᑐᖅᑎᑦᑎᓲᖑᔪᓂᑦ ᐃᖃᓗᑦᑕᖏᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᒋᕙᕋ ᒪᓕᒐᓕᐅᖅᑎᐅᑉ ᐃᓱᒫᓘᑎᒋᔭᖓ. 
ᑕᒪᓐᓇᑦᑕᐅᖅ ᐃᓱᒫᓘᑎᒋᒋᕙᕋ. ᓄᓇᓕᓐᓂ ᐆᒪᔪᕐᓂᐊᑎᒃᑯᑦ ᑲᑎᒪᔨᖏᑦ, ᑕᕝᕘᓇ ᐊᖅᑯᑎᖃᕐᐸᑉᐳᒍᑦ ᐊᒻᒪᓗ 
ᐱᙳᐊᖃᑐᐃᓐᓇᐸᙱᓇᑦᑕ ᐆᒪᔪᑦᑎᓐᓂ, ᐃᓱᒪᒋᑦᑎᐊᕋᑦᑎᒍ ᐆᒪᔪᖁᑎᒋᔭᕗᑦ. 
 
ᖃᐅᔨᒪᕗᖓ ᓄᓇᓕᓐᓂ ᐆᒪᔪᕐᓂᐊᕐᑎᐅᔪᑦ ᐊᒻᒪᓗ ᓄᓇᓕᓐᓂ ᐊᐅᓚᑦᑎᔨᐅᔪᖏᑦ ᐃᖅᑲᓇᐃᔭᖃᑎᒌᒍᓐᓇᖅᑯᑦ 
ᐊᑐᕐᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᓐᓂ ᓴᓇᓕᕋᐃᑉᐸᑕ ᓇᒻᒥᓂᖅ ᐃᓱᒪᓕᐅᕈᑎᒋᔭᖏᑦ ᒪᓕᒐᕋᓛᕆᔭᖏᓐᓂ. 
ᐃᓱᒪᒋᑦᑎᐊᓂᐊᖅᑲᒃᑲ ᐊᒻᒪᓗ ᐃᓱᒪᔅᓴᖅᓯᐅᕈᑎᒋᓗᒋᑦ ᐃᓱᒫᓘᑎᒋᔭᖏᑦ. 

ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ ᐊᐱᖅᑯᑎ, ᑲᑦᑐᖅ. 
 
ᑲᑦᑐᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑎᐊᕙᒻᒪᕆᐅᕗᖅ. ᑐᓴᕈᒥᓇᒻᒪᕆᑉᐳᖅ ᑕᐃᒪᐃᑦᑐᒥᑦ ᑭᐅᔾᔪᑎᐅᔪᒥᑦ. 
ᐃᓅᓪᓗᖓ ᓇᒻᒥᓂᖅ ᑕᑯᔪᒪᙱᓚᖓ ᑭᐱᙳᐃᔭᕐᓂᕐᒧᑦ ᐃᖃᓪᓕᐊᓂᕐᒥᑦ. ᐃᓄᑐᖃᒃᑲᓗ, ᐃᓄᑐᖃᕗᑦ 
ᐃᓱᒪᖃᑦᑎᐊᑐᒻᒪᕆᐅᒻᒪᑕ ᐆᒪᔪᖁᑎᑦᑎᓐᓂ ᐅᐱᓐᓇᕋᓂ ᐃᓅᔾᔪᑎᑐᐊᕆᕙᓚᐅᕐᖓᒋᑦ. ᑕᐃᒪᐃᑦᑐᒥᑦ 
ᑕᑯᔪᒪᙱᓚᒍᑦ ᐊᒻᒪᓗ ᐊᖓᔪᖅᑳᖑᔪᑦ ᐅᖃᕐᖓᑦ ᑕᐃᒪᐃᑦᑐᖃᔾᔮᖏᑦᑐᖅ ᑕᐃᒪᐃᑦᑐᓂᑦ ᐃᖃᓪᓕᐊᖅᑎᓂᑦ 
ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᔪᖅ ᐊᕙᑎᓕᕆᓂᕐᒥᑦ. ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪᐃᑦᑐᒥᑦ ᑕᑯᔪᒪᒐᔭᙱᓚᒍᑦ. ᑖᒃᑯᐊ 
ᒪᓕᒐᕋᓛᖑᔪᑦ ᐅᕝᕙᓘᓐᓃᑦ ᒪᓕᒐᐅᔪᑦ ᖃᐅᔨᓴᖅᑕᐅᓂᐊᖅᑯᑦ ᑕᒪᒃᑯᐊ ᒪᓕᒐᐅᔪᑦ ᓄᓇᕗᒻᒥ ᒐᕙᒪᒃᑯᓐᓂ 
ᐃᓱᒪᒋᑦᑎᐊᕆᔭᐅᒐᓗᐊᕐᒪᖔᑕ ᐃᓱᒫᓘᑎᒋᔭᐅᔪᓄᑦ ᐊᒻᒪᓗ ᐃᓱᒫᓘᑎᒋᔭᑎᑦ ᑐᑭᓯᔭᐅᑦᑎᐊᕋᓗᐊᕐᒪᖔᑕ 
ᓄᓇᖃᖅᑳᖅᓯᒪᙱᑦᑐᓄᑦ ᐃᖃᓪᓕᐊᖅᑎᐅᔪᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑎ. ᐅᖃᐅᓯᒃᑯᑦ ᐊᐱᖅᑯᑎ. ᐊᑎᕐᓂᑦ ᐱᓯᒪᑦᑎᒍᓐᓃᖅᑯᖓ. 
ᐅᑎᕐᓗᑕ ᑲᑎᒪᔾᔪᑎᔅᓴᐅᔪᓂᑦ. ᑲᑎᒪᔾᔪᑎᔅᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑲᑎᒪᔾᔪᑎᐅᔪᒥᑦ, ᑭᐅᔾᔪᑎᑕᖃᕆᐊᖃᖅᑯ ᐅᓪᓗᖃᕐᑐᒥᑦ ᔫᓐ 3 ᑖᔅᓱᒧᖓ 
ᐊᐱᖅᑯᑎᐅᔪᒧᑦ 008-2(1). ᖃᐅᔨᒍᒪᕗᖓ ᐅᖃᖅᑏ ᐊᐱᕆᔪᓐᓇᕐᒪᖔᖅ ᖃᓄᐃᓕᖓᓂᕆᓕᖅᑕᖓᓂ ᑖᔅᓱᒧᖓ 
ᑎᑎᕋᖅᓯᒪᔪᒧᑦ ᐊᐱᖅᑯᑎᐅᔪᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᑦᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑎᑦ ᑎᑎᖅᑕᐅᓂᐊᖅᑐᑦ. ᑎᑎᕋᖅᓯᒪᔪᑦ ᐊᐱᖅᑯᑎᑦ. 
ᑲᑎᒪᔾᔪᑎᔅᓴᖅ 8. ᑭᐅᔾᔪᑎᐅᔪᑦ ᑎᑎᕋᖅᓯᒪᔪᓄᑦ ᐊᐱᖅᑯᑎᓄᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᕋᖅᓯᒪᔪᓄᑦ ᐊᐱᖅᑯᑎᓄᑦ 
 

ᑭᐅᔾᔪᑎᒃ ᑎᑎᕋᖅᓯᒪᔪᒧᑦ ᐊᐱᖅᑯᑎᒧᑦ 001 - 2(1): ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐋᓐᓂᐊᕖᑦ 
 
ᐃᓚᖓᓂ 1: ᕿᑭᖅᑕᓂ ᐋᓐᓂᐊᕐᕕᐊᓗᒃ 

 
1. ᐃᐳᓗ 1, 2004-ᒥ, ᑭᓲᕙᑦ ᑲᑎᓕᒫᖅᑐᒋᑦ ᐊᑭᒋᓂᐊᖅᑕᖏᑦ ᓴᓇᔭᐅᓂᖓᓄᑦ ᕿᑭᖅᑕᓂ ᐋᓐᓂᐊᕐᕕᐊᓗᒃ? 
 
ᐊᑭᖏᑦ ᐊᑭᑐᔫᑎᓄᑦ ᐸᕐᓇᐅᑎᑎᒍᑦ $62.65 ᒥᓕᐊᓐ ᐃᓚᒋᓕᐅᑎᓪᓗᒋᑦ ᐃᓪᓗ ᓴᓇᔭᐅᓂᖓ ($55.65 ᒥᓕᐊᓐ) 
ᐊᒻᒪᓗ ᓱᓇᒃᑯᑖᑦᓴᖏᑦ ᐃᓗᓕᑦᓴᖏᓪᓗ ($7.0 ᒥᓕᐊᓐ). ᐊᑭᓪᓚᑦᑖᖏᑦ ᓇᓗᓇᐃᖅᑕᐅᓛᖅᑐᑦ ᑳᓐᑐᕌ-ᑖᖅᓯᒪᔪᑦ 
ᐋᖅᑭᑦᓯᖃᑕᐅᓯᒪᓕᖅᑲᑕ ᐊᑭᓪᓚᑦᑖᕆᓯᒪᔭᖏᓐᓂᒃ. 

 
2. ᐃᐳᓗ 1, 2004-ᒥ, ᖃᖓᒃᑯᑦ ᐱᔭᕇᖅᑕᐅᕕᑦᓴᖃᖅᑲ ᓴᓇᔭᐅᓂᖓ ᕿᑭᖅᑕᓂ ᐋᓐᓂᐊᕐᕕᐊᓗᒃ?  

 
ᐊᕙᑎᓕᕆᓂᕐᒧᑦ ᓴᓗᒻᒪᖅᓴᖅᑕᐅᒋᐊᖃᕐᓂᖓ ᐊᒻᒪᓗ ᓄᓇ ᐅᐸᓗᖓᐃᔭᖅᑕᐅᓂᖓ ᐱᒋᐊᖅᑕᐅᓚᐅᖅᓯᒪᔪᖅ ᐊᒋᓯ 
2002-ᒥ ᐊᒻᒪᓗ ᑐᓐᖓᕕᑦᓴᖏᑦ ᑲᐃᕗᖅᑕᐅᕙᓪᓕᐊᓯᓚᐅᖅᑐᑦ ᒪᐃ 11, 2004-ᒥ. ᐋᓐᓂᐊᕐᕕᐊᓗᒃ ᓴᓇᔭᐅᓂᖓ 
ᐱᔭᕇᖅᑕᐅᓂᐊᖅᓱᕆᔭᐅᔪᖅ ᐃᐳᓗ 2007-ᒥ. 

 
3. ᐃᐳᓗ 1, 2004-ᒥ, ᖃᓄᐃᓕᖓᒍᑕᐅᓚᐅᖅᑲᑦ ᐃᖅᑲᓇᐃᔮᖅᑖᖅᑎᑕᐅᕙᓪᓕᐊᓂᖏᑦ ᐊᒻᒪᓗ 

ᐃᓕᓐᓂᐊᖅᑎᑕᐅᕙᓪᓕᐊᓂᖏᑦ ᐃᓄᐃᑦ ᑳᓐᑐᕌ-ᑖᖅᓯᒪᔪᓄᑦ ᓴᓇᓂᐊᕐᓗᑎᒃ ᕿᑭᖅᑕᓂ ᐋᓐᓂᐊᕐᕕᐊᓗᒻᒥᒃ, 
ᐱᓗᐊᖅᑐᒥ, 

ᐃ. ᖃᑦᓯᐅᒋᐊᖃᖅᑎᑕᐅᕙᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᓖᑦ ᐊᑐᓂᑦ ᑳᓐᑐᕌ-ᑖᕈᑕᐅᓯᒪᔪᓄᑦ 
ᐋᓐᓂᐊᕐᕕᐊᓗᓕᐅᕐᓂᕐᒧᑦ? 

 
10 ᐳᓴᓐᑎᖏᑦ ᑲᑎᓕᒫᖅᑐᒋᑦ ᑮᓇᐅᔾᔭᑦᓴᒍᑕᐅᔪᑦ ᓄᓇ ᐱᓕᕆᐊᖑᓂᖓᓄᑦ ᐊᒻᒪᓗ 15 ᐳᓴᓐᑎᖏᑦ 
ᑲᑎᓕᒫᖅᑐᒋᑦ ᑮᓇᐅᔾᔭᑦᓴᒍᑕᐅᔪᑦ ᑳᓐᑐᕌ-ᑖᖅᓯᒪᔪᒧᑦ ᓴᓇᔭᐅᓂᐊᕐᓂᖓᓄᑦ 

 
ᐅ. ᖃᓄᖅ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᖃᑦᓯᐅᓂᖏᑦ ᓈᓴᖅᑕᐅᕙᑉᐸᑦ ᐊᒻᒪᓗ 

ᖃᐅᔨᓴᖅᑕᐅᕙᑉᐸᑦ?  
 

ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᑦ ᖃᑦᓯᐅᒋᐊᖃᕐᓂᖏᑦ ᓈᓴᖅᑕᐅᕙᑦᑐᑦ ᑲᑎᓕᒫᖅᑐᒋᑦ 
ᑮᓇᐅᔾᔭᑦᓴᒍᑕᐅᔪᓕᒫᑦ ᐊᒻᒪᓗ ᖃᐅᔨᓴᕆᐊᖅᑕᐅᕙᑦᑐᑎᒃ ᑕᖅᑭᑕᒫᑦ. 

 
ᐊ. ᖃᑦᓯᐅᕙᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ ᑳᓐᑐᕌ-ᑖᖅᓯᒪᔪᓄᑦ ᐋᓐᓂᐊᕐᕕᐊᓗᓕᐅᕐᓂᕐᒧᑦ? 

ᐋᓐᓂᐊᕐᕕᓕᐅᖅᑎᐅᓂᐊᖅᑐᑦ ᑎᑭᐅᑎᓯᒪᒋᐊᓖᑦ 15 ᐳᓴᓐᑎᖏᓐᓄᑦ ᑮᓇᐅᔾᔭᑦᓵᕆᔭᐅᔪᓕᒫᑦ ᐃᓄᓐᓂᒃ 
ᐃᖅᑲᓇᐃᔭᖅᑎᓯᒋᐊᖃᕐᓗᑎᒃ ᐊᒻᒪᓗ 10 ᐳᓴᓐᑎᖏᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᓖᑦ ᓄᓇᖓ 
ᐋᖅᑭᑦᓱᖅᑕᐅᑎᓪᓗᒍ. 

 
ᐱ. ᖃᓄᐃᑦᑐᓂᒃ ᐃᓕᓐᓂᐊᖅᑎᑦᓯᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓂᒃ 

ᐱᒋᐊᖅᑕᐅᔪᖃᖅᓯᒪᕙ ᑳᓐᑐᕌ-ᑖᖅᓯᒪᔪᓄᑦ? 
 

ᐃᓕᓐᓂᐊᖅᑎᑦᓯᓂᕐᒨᖓᔪᓂᒃ ᐱᒋᐊᖅᑕᐅᓯᒪᔪᖃᓐᖏᑦᑐᖅ ᐅᓪᓗᒥᒧᑦ ᐋᓐᓂᐊᕐᕕᐊᓗᓕᐅᖅᑐᓂ. ᑭᓯᐊᓂ 
ᓴᖅᑭᖅᑕᐅᔪᖃᑐᐃᓐᓇᕆᐊᓕᒃ ᐃᓕᓐᓂᐊᖅᑎᑦᓯᓯᓐᓈᕈᑎᐅᓂᐊᖅᑐᓂᒃ, ᓄᓇᕗᑦ ᒐᕙᒪᒃᑯᖏᑦ 
ᑲᑐᔾᔨᖃᑎᖃᕐᓗᑎᒃ ᕿᑭᖅᑖᓗᒃ ᑯᐊᐳᕇᓴᒃᑯᓐᓂᒃ ᐊᑦᓱᕉᑎᖃᕐᓂᐊᖅᑐᑦ 
ᐃᓕᓐᓂᐊᖅᑎᑦᓯᒍᑎᖃᕋᓱᐊᕐᓗᑎᒃ. 

 
ᐳ. ᖄᒃᑲᓐᓂᖓᒍᑦ ᐃᓕᓐᓂᐊᒃᑲᓐᓂᕈᑎᑦᓴᐃᑦ ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓄᑦ 

ᐃᓕᔭᐅᔪᖃᖅᓯᒪᕙ ᑳᓐᑐᕌ-ᑖᖅᓯᒪᔪᓄᒃ? 
 

ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔮᖅᑖᖅᑎᑦᓯᓯᒪᔪᑦ ᐃᓕᓐᓂᐊᖅᓯᓐᓈᕐᓂᐊᖅᑐᒥᒃ ᐱᓕᕆᐊᒥᒃ 
ᐊᐅᓚᑦᓯᔨᐅᓂᕐᒧᑦ. ᓂᕆᐅᓇᖅᑐᖅ ᕿᑭᖅᑖᓗᒃ ᑯᐊᐳᕇᓴᒃᑯᑦ ᐃᖅᑲᓇᐃᔮᖅᑖᖅᑎᑦᓯᓛᕐᓂᖏᓐᓂᒃ ᐃᓄᒻᒥᒃ 
ᐊᑎᖃᖃᑕᐅᔪᒥᒃ ᐱᓕᕆᖃᑎᖃᕋᔭᖅᑐᒥᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ. 

 
4. ᐃᐳᓗ 1, 2004-ᒥ, ᖃᑦᓯᐅᕙᑦ ᓂᕆᐅᒋᔭᐅᔪᑦ ᐊᕐᕌᒍᑕᒫᑦ ᐊᐅᓚᑦᓯᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ 

ᐊᑭᒋᕙᓐᓂᐊᖅᑕᖏᑦ ᕿᑭᖅᑕᓂ ᐋᓐᓂᐊᕐᕕᐊᓗᒻᒧᑦ? 
 
ᓲᕐᓘᕈᑕᐅᓯᒪᔪᑦ ᐊᕐᕌᒍᑕᒫᑦ ᐃᓪᓗᒧᑦ ᐊᑭᓕᖅᓱᕆᐊᓖᑦ: 
- ᐆᒻᒪᖅᑯᑎᓄᑦ:      $  373,000.00 
- ᐅᖅᑰᓴᐅᑎᓯᐅᑦ ᐅᖅᓱᐊᓗᒃ:     $  348,000.00 
- ᐃᒥᕐᒧᑦ ᑭᓈᓗᒻᒧᑦ:      $  117,000.00 
ᑲᑎᓪᓗᒋᑦ ᐊᑭᓕᖅᓱᕆᐊᓖᑦ:     $  838,000.00 

ᓲᕐᓘᕈᑕᐅᓯᒪᔪᑦ ᓴᓇᔭᐅᒋᐊᖃᑦᑕᕐᓂᖏᓐᓄᑦ ᐊᑭᓕᖅᓱᕆᐊᓖᑦ: 
- ᐃᓚᑦᓴᐃᑦ ᓴᓇᔭᐅᒋᐊᕆᐊᓕᓐᓄᑦ:    $     3,600.00 
- ᐊᓯᔾᔨᖅᑕᖅᑐᑦ ᐃᓚᑦᓴᐃᑦ ᓴᓇᔭᐅᒋᐊᓕᓐᓄᑦ:   $    41,000.00 
- ᐊᓯᔾᔨᖅᑕᖏᑦᑐᑦ ᓴᓇᔭᐅᒋᐊᕐᓂᖓᓄᑦ ᐊᑮᑦ   $     7,600.00 
- ᐊᓯᔾᔨᖅᑕᖅᑐᑦ ᓴᓇᔭᐅᒋᐊᕐᓂᖓᓄᑦ ᐊᑮᑦ   $   735,000.00 
ᑲᑎᓪᓗᒋᑦ ᓴᓇᔭᐅᒋᐊᖃᑦᑕᕐᓂᖏᓐᓄᑦ ᐊᑭᓕᖅᓱᕆᐊᓖᑦ:     $ 1,574,200.00 
 
ᑲᑎᓪᓗᒋᑦ ᐊᐅᓚᔾᔪᑎᓄᑦ ᐋᖅᑭᐅᒪᐃᓐᓇᕈᑎᓄᓪᓗ (ᓄᓇᓗᓐᓂ ᒐᕙᒪᒃᑯᓐᓂᓗ ᐱᔨᑦᓯᕋᖅᑎᒃᑯᑦ 
ᐊᑭᓕᖅᓯᒪᔭᖏᑦ)      $ 2,412,200.00 
 
ᑮᓇᐅᔾᔭᑦᓵᑦ ᐃᑲᔫᓯᐊᓪᓗ           $11,656,000.00 
ᐊᓯᖏᑦ ᐊᑭᓕᖅᓱᕆᐊᓖᑦ     $10,895,000.00 
ᑲᑎᓪᓗᒋᑦ ᐊᐅᓚᔾᔪᑎᓄᑦ (ᐋᓐᓂᐊᖅᑐᓕᕆᔨᒃᑯᑦ ᐊᑭᓕᖅᓯᒪᔭᖏᑦ) $22,551,000.00 
 

5. ᐃᐳᓗ 1, 2004-ᒥ, ᖃᑦᓯᐅᕙᑦ ᓂᕆᐅᒋᔭᐅᔪᑦ ᐃᖅᑲᓇᐃᔭᖅᑎᖃᕆᐊᖃᕐᓂᖏᓐᓄᑦ ᐃᖅᑲᓇᐃᔭᐃᓐᓇᖅᑐᓂᒃ 
ᐊᒻᒪᓗ ᐃᓛᓐᓃᓐᓇᒃᑯᑦ ᕿᑭᖅᑕᓂ ᐋᓐᓂᐊᕐᕕᐊᓗᒻᒥ? 

 
38.0 ᐃᖅᑲᓇᐃᔮᑦ 

 
6. ᐃᐳᓗ 1, 2004-ᒥ, ᖃᑦᓯᐅᕙᑦ ᓂᕆᐅᒋᔭᐅᔪᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᐊᖅᑐᑦ ᕿᑭᖅᑕᓂ 

ᐋᓐᓂᐊᕐᕕᐊᓗᑦᓴᖓᓂ? 
 
14.0 ᐃᖅᑲᓇᐃᔭᖅᑏᑦ 

 
ᐃᓚᖓᓂ 2: ᑭᕙᓪᓕᖅ ᐋᓐᓂᐊᕐᕕᒃ 

 
7. ᐃᐳᓗ 1, 2004-ᒥ, ᑭᓲᕙᑦ ᑲᑎᓕᒫᖅᑐᒋᑦ ᐊᑭᒋᓂᐊᖅᑕᖏᑦ ᓴᓇᔭᐅᓂᖓᓄᑦ ᑭᕙᓪᓕᕐᒥ ᐋᓐᓂᐊᕐᕕᒃ 

ᑲᖏᖅᖠᓂᕐᒥ? 
 

ᑲᑎᓪᓗᒋᑦ ᐱᓕᕆᐊᒧᑦ ᐊᑭᐅᓂᐊᖅᑐᑦ ᐅᑯᐊᖑᕗᑦ: 
 

ᐃᓪᓗᒧᑦ: 
2002-03 ᐊᑭᑐᔫᑎᑎᒍᑦ: $ ᐱᑕᖃᓐᖏᑦᑐᖅ 
2002-03 ᐃᓚᒋᐊᕈᑦ No. 2: $ 3.475 ᒥᓕᐊᓐ 
2003-04 ᐊᑭᑐᔫᑎᑎᒍᑦ: $11.275 ᒥᓕᐊᓐ 
2004-05 ᐊᑭᑐᔫᑎᑎᒍᑦ: $ 2.585 ᒥᓕᐊᓐ 
ᑲᑎᓪᓗᒋᑦ: $17.335 ᒥᓕᐊᓐ 
 
ᐃᓗᓕᑦᓴᖏᓐᓄᑦ ᓱᓇᒃᑯᑖᑦᓴᖏᓐᓄᓪᓗ: 
2002-03 ᐃᓚᒋᐊᕈᑦ No. 2: $ 1.100 ᒥᓕᐊᓐ 
2003-04 ᐊᑭᑐᔫᑎᑎᒍᑦ: $ 2.000 ᒥᓕᐊᓐ 
2004-05 ᐊᑭᑐᔫᑎᑎᒍᑦ: $ 0.590 ᒥᓕᐊᓐ 
ᑲᑎᓪᓗᒋᑦ: $ 3.700 ᒥᓕᐊᓐ 
ᐱᓕᕆᐊᒧᑦ ᑲᑎᓕᒫᖅᑐᒋᑦ: $21.035 ᒥᓕᐊᓐ 

 
8. ᐃᐳᓗ 1, 2004-ᒥ, ᖃᖓᒃᑯᑦ ᐱᔭᕇᖅᑕᐅᕕᑦᓴᖃᖅᑲ ᓴᓇᔭᐅᓂᖓ ᑭᕙᓪᓕᕐᒥ ᐋᓐᓂᐊᕐᕕᒃ ᑲᖏᖅᖠᓂᕐᒥ? 

ᑭᕙᓪᓕᕐᒥ ᐋᓐᓂᐊᕐᕕᒃ ᓂᕆᐅᒋᔭᐅᔪᖅ ᐱᔭᕇᖅᑕᐅᓛᕐᓂᖓᓂᒃ ᓄᕕᐱᕆ 16, 2004-ᒥ. 
 
9. ᐃᐳᓗ 1, 2004-ᒥ, ᖃᓄᐃᓕᖓᒍᑕᐅᓚᐅᖅᑲᑦ ᐃᖅᑲᓇᐃᔮᖅᑖᖅᑎᑕᐅᕙᓪᓕᐊᓂᖏᑦ ᐊᒻᒪᓗ 

ᐃᓕᓐᓂᐊᖅᑎᑕᐅᕙᓪᓕᐊᓂᖏᑦ ᐃᓄᐃᑦ ᑳᓐᑐᕌ-ᑖᖅᓯᒪᔪᓄᑦ ᓴᓇᓂᐊᕐᓗᑎᒃ ᑭᕙᓪᓕᕐᒥ ᐋᓐᓂᐊᕐᕕᒻᒥᒃ? 
ᐱᓗᐊᖅᑐᒥ, 
 
ᐃ. ᖃᑦᓯᐅᒋᐊᖃᖅᑎᑕᐅᕙᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᓖᑦ ᐊᑐᓂᑦ ᑳᓐᑐᕌ-ᑖᕈᑕᐅᓯᒪᔪᓄᑦ 

ᐋᓐᓂᐊᕐᕕᐊᓗᓕᐅᕐᓂᕐᒧᑦ? 
 

ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᑮᓇᐅᔾᔭᑦᓵᖏᑎᒍᑦ ᑭᕙᓪᓕᕐᒥ ᐋᓐᓂᐊᕐᕕᒻᒥ 
ᓇᓗᓇᐃᔭᖅᑕᐅᓯᒪᔪᑦ ᑳᓐᑐᕌᖓᓂ ᐃᓪᓗᓕᐅᖅᑎᑕᐅᔪᑦ 32 ᐳᓴᓐᑎᐅᒋᐊᖃᕐᓂᖏᓐᓂᒃ. ᓄᓇᕗᑦ 
ᒐᕙᒪᒃᑯᖏᑦ ᐊᖏᖃᑎᒌᒍᑎᓕᐅᖅᓯᒪᔪᑦ ᓇᒻᒥᓂᖃᖅᑎᐅᔪᓂᒃ ᑖᑦᓱᒧᖓ ᐱᓕᕆᐊᒧᑦ. 

 
ᐅ. ᖃᓄᖅ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᖃᑦᓯᐅᓂᖏᑦ ᓈᓴᖅᑕᐅᕙᑉᐸᑦ ᐊᒻᒪᓗ 

ᖃᐅᔨᓴᖅᑕᐅᕙᑉᐸᑦ?  
 

ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᑦ ᖃᑦᓯᐅᒋᐊᖃᕐᓂᖏᑦ ᓈᓴᖅᑕᐅᕙᑦᑐᑦ ᑲᑎᓕᒫᖅᑐᒋᑦ 
ᑮᓇᐅᔾᔭᑦᓴᒍᑕᐅᔪᓕᒫᑦ ᐊᒻᒪᓗ ᖃᐅᔨᓴᕆᐊᖅᑕᐅᕙᑦᑐᑎᒃ ᑕᖅᑭᑕᒫᑦ. 

 
ᐊ. ᖃᑦᓯᐅᕙᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ ᑳᓐᑐᕌ-ᑖᖅᓯᒪᔪᓄᑦ ᐋᓐᓂᐊᕐᕕᓕᐅᕐᓂᕐᒧᑦ? 
 

ᖃᑦᓯᐅᓂᖏᑦ ᐃᓄᐃᑦ ᐃᖅᑲᓇᐃᔭᖅᑐᑦ ᐊᔾᔨᒌᖏᓐᓇᖅᐸᖏᑦᑐᑦ ᐅᓪᓗᑕᒫᑦ. ᑐᓴᕈᑏᑦ ᑐᓂᓯᒪᔭᖏᑦ 
ᐋᓐᓂᐊᕐᕕᓕᐅᖅᑐᑦ ᑮᓇᐅᔾᔭᑦᓵᑦ ᑎᑎᕋᖅᑕᐅᓯᒪᓂᖏᒍᑦ ᓴᖅᑭᔮᖅᑎᑦᓯᔪᑦ 
ᑮᓇᐅᔭᖅᑐᕈᑎᖃᖅᓯᒪᓂᖏᓐᓂᒃ 27 ᐳᓴᓐᑎᓂᒃ ᑲᑎᓕᒫᖅᑐᒋᑦ ᑮᓇᐅᔾᔭᑦᓴᕈᑎᐅᔪᑦ ᐃᓄᓐᓄᑦ. 

 
ᐱ. ᖃᓄᐃᑦᑐᓂᒃ ᐃᓕᓐᓂᐊᖅᑎᑦᓯᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓂᒃ 

ᐱᒋᐊᖅᑕᐅᔪᖃᖅᓯᒪᕙ ᑳᓐᑐᕌ-ᑖᖅᓯᒪᔪᓄᑦ? 
 

ᑳᓐᑐᕌᑎᒍᑦ ᐃᓕᓐᓂᐊᖅᓯᓐᓈᖅᑐᓂᒃ ᐃᖅᑲᓇᐃᔭᖅᑎᖃᕆᐊᑐᓚᐅᓐᖏᑦᑐᑦ. ᑭᓯᐊᓂᓕ ᑳᓐᑐᕌᑖᖅᓯᒪᔪᑦ 
ᐱᓕᕆᖃᑎᖃᖅᑐᑎᒃ ᐃᓕᓐᓂᐊᕐᓂᓕᕆᔨᒃᑯᓐᓂᒃ, ᐃᓕᓐᓂᐊᖅᑎᑦᓯᓚᐅᖅᑐᑦ ᓯᕗᓪᓕᖅᐹᖅᓯᐅᑎᒃ 
ᓴᓇᔪᓕᕆᔨᑦᓴᕈᔫᓂᕐᒧᑦ. ᐃᓕᓐᓂᐊᖃᑕᐅᓚᐅᖅᑐᓂᒃ, ᒪᕐᕉᒃ ᐃᖅᑲᓇᐃᔮᖅᑖᖅᑎᑕᐅᓯᒪᔫᒃ ᐱᓕᕆᐊᒥ. 

 
ᐳ. ᖄᒃᑲᓐᓂᖓᒍᑦ ᐃᓕᓐᓂᐊᒃᑲᓐᓂᕈᑎᑦᓴᐃᑦ ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓄᑦ 

ᐃᓕᔭᐅᔪᖃᖅᓯᒪᕙ ᑳᓐᑐᕌ-ᑖᖅᓯᒪᔪᓄᒃ? 
 

ᑳᓐᑐᕌᑎᒍᑦ ᐃᓕᓐᓂᐊᖅᓯᓐᓈᖅᑐᓂᒃ ᐃᖅᑲᓇᐃᔭᖅᑎᖃᕆᐊᑐᓚᐅᓐᖏᑦᑐᑦ, ᑭᓯᐊᓂᓕ ᒐᕙᒪᒃᑯᑦ 
ᐱᓕᕆᖃᑎᖃᖅᐸᓪᓕᐊᖏᓐᓇᓂᐊᖅᑐᑦ ᑳᓐᑐᕌᑖᖅᓯᒪᔪᓂᒃ ᐱᕚᓪᓕᖅᑎᑕᐅᓇᓱᐊᖁᓪᓗᒋᑦ ᐃᓄᐃᑦ ᐊᒻᒪᓗ 
ᓄᓇᓕᓐᓂᒥᐅᑦ ᐃᖅᑲᓇᐃᔭᖅᑎᑕᐅᓂᒃᑯᑦ ᓴᓇᔭᐅᕙᓪᓕᐊᓂᖓᓂ ᐋᓐᓂᐊᕐᕕᒃ. 

 
10. ᖃᑦᓯᐅᕙᑦ ᓂᕆᐅᒋᔭᐅᔪᑦ ᐊᕐᕌᒍᑕᒫᑦ ᐊᐅᓚᑦᓯᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ ᐊᑭᒋᕙᓐᓂᐊᖅᑕᖏᑦ 

ᑭᕙᓪᓕᖅ ᐋᓐᓂᐊᕐᕕᐅᑉ ᑲᖏᖅᖠᓂᕐᒥ? 
 
ᓲᕐᓘᕈᑕᐅᓯᒪᔪᑦ ᐊᕐᕌᒍᑕᒫᑦ ᐃᓪᓗᒧᑦ ᐊᑭᓕᖅᓱᕆᐊᓖᑦ: 
- ᐆᒻᒪᖅᑯᑎᓄᑦ: $    87,000.00 
- ᐅᖅᑰᓴᐅᑎᓯᐅᑦ ᐅᖅᓱᐊᓗᒃ: $   127,000.00 
- ᐃᒥᕐᒧᑦ ᑭᓈᓗᒻᒧᑦ: $    19,000.00 
ᑲᑎᓪᓗᒋᑦ ᐊᑭᓕᖅᓱᕆᐊᓖᑦ: $   233,000.00 

ᓲᕐᓘᕈᑕᐅᓯᒪᔪᑦ ᓴᓇᔭᐅᒋᐊᖃᑦᑕᕐᓂᖏᓐᓄᑦ ᐊᑭᓕᖅᓱᕆᐊᓖᑦ: 
- ᐃᓚᑦᓴᐃᑦ ᓴᓇᔭᐅᒋᐊᕆᐊᓕᓐᓄᑦ: $       120.00 
- ᐊᓯᔾᔨᖅᑕᖅᑐᑦ ᐃᓚᑦᓴᐃᑦ ᓴᓇᔭᐅᒋᐊᓕᓐᓄᑦ: $    28,000.00 
- ᐊᓯᔾᔨᖅᑕᖏᑦᑐᑦ ᓴᓇᔭᐅᒋᐊᕐᓂᖓᓄᑦ ᐊᑮᑦ $     1,344.00 
- ᐊᓯᔾᔨᖅᑕᖅᑐᑦ ᓴᓇᔭᐅᒋᐊᕐᓂᖓᓄᑦ ᐊᑮᑦ $    78,000.00 
ᑲᑎᓪᓗᒋᑦ ᓴᓇᔭᐅᒋᐊᖃᑦᑕᕐᓂᖏᓐᓄᑦ ᐊᑭᓕᖅᓱᕆᐊᓖᑦ:    $   107,464.00 
ᑲᑎᓪᓗᒋᑦ ᐊᐅᓚᔾᔪᑎᓄᑦ (ᒐᕙᒪᓕᕆᔨᒃᑯᑦ ᐊᑭᓕᖅᓯᒪᔭᖏᑦ) $   340,464.00 
ᑮᓇᐅᔾᔭᑦᓵᑦ ᐃᑲᔫᓯᐊᓪᓗ $ 4,312,000.00 
ᐊᓯᖏᑦ ᐊᑭᓕᖅᓱᕆᐊᓖᑦ $   301,000.00 
ᑲᑎᓪᓗᒋᑦ ᐊᐅᓚᔾᔪᑎᓄᑦ (ᐋᓐᓂᐊᖅᑐᓕᕆᔨᒃᑯᑦ ᐊᑭᓕᖅᓯᒪᔭᖏᑦ) $ 4,613,000.00 
 

11. ᐃᐳᓗ 1, 2004-ᒥ, ᖃᑦᓯᐅᕙᑦ ᓂᕆᐅᒋᔭᐅᔪᑦ ᐃᖅᑲᓇᐃᔭᖅᑎᖃᕆᐊᖃᕐᓂᖏᓐᓄᑦ ᐃᖅᑲᓇᐃᔭᐃᓐᓇᖅᑐᓂᒃ 
ᐊᒻᒪᓗ ᐃᓛᓐᓃᓐᓇᒃᑯᑦ ᑭᕙᓪᓕᖅ ᐋᓐᓂᐊᕐᕕᖓᓂ ᑲᖏᖅᖠᓂᕐᒥ? 
 
47.7 ᐃᖅᑲᓇᐃᔮᑦ 

 
12. ᐃᐳᓗ 1, 2004-ᒥ, ᖃᑦᓯᐅᕙᑦ ᓂᕆᐅᒋᔭᐅᔪᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᐊᖅᑐᑦ ᑭᕙᓪᓕᖅ 

ᐋᓐᓂᐊᕐᕕᖓᓂ ᑲᖏᖅᖠᓂᕐᒥ? 
 

23.0 ᐃᖅᑲᓇᐃᔮᑦ 
 
ᐃᓚᖓᓂ 3: ᕿᑎᕐᒥᐅᑦ ᐋᓐᓂᐊᕐᕕᒃ 
 
13. ᐃᐳᓗ 1, 2004-ᒥ, ᑭᓲᕙᑦ ᑲᑎᓕᒫᖅᑐᒋᑦ ᐊᑭᒋᓂᐊᖅᑕᖏᑦ ᓴᓇᔭᐅᓂᖓᓄᑦ ᕿᑎᕐᒥᐅᑦ ᐋᓐᓂᐊᕐᕕᖓ 

ᐃᖃᓗᑦᑑᑦᑎᐊᕐᒥ? 
 

ᑲᑎᓪᓗᒋᑦ ᐱᓕᕆᐊᒧᑦ ᐊᑭᐅᓂᐊᖅᑐᑦ ᐅᑯᐊᖑᕗᑦ: 
 
ᐃᓪᓗᒧᑦ 
2003-04 ᐊᑭᑐᔫᑎᑎᒍᑦ: $  14.0 ᒥᓕᐊᓐ 
2004-05 ᐊᑭᑐᔫᑎᑎᒍᑦ: $ 1.825 ᒥᓕᐊᓐ 
ᑲᑎᓪᓗᒋᑦ: $15.825 ᒥᓕᐊᓐ 
 
ᐃᓗᓕᑦᓴᖏᓐᓄᑦ ᓱᓇᒃᑯᑖᑦᓴᖏᓐᓄᓪᓗ 
 
2002-03 ᐃᓚᒋᐊᕈᑦ No. 2 (ᐊᑭᑐᔫᑎᑎᒍᑦ) $ 1.110 ᒥᓕᐊᓐ 
2003-04 ᐊᑭᑐᔫᑎᑎᒍᑦ: $ 2.000 ᒥᓕᐊᓐ 
2004-05 ᐊᑭᑐᔫᑎᑎᒍᑦ: $ 0.590 ᒥᓕᐊᓐ 
ᑲᑎᓪᓗᒋᑦ: $ 3.700 ᒥᓕᐊᓐ 
ᐱᓕᕆᐊᒧᑦ ᑲᑎᓕᒫᖅᑐᒋᑦ: $19.525 ᒥᓕᐊᓐ 

 



ᕿᑎᖅᑰ, ᔫᓂ 3, 2004 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   979
 

 

14. ᐃᐳᓗ 1, 2004-ᒥ, ᖃᖓᒃᑯᑦ ᐱᔭᕇᖅᑕᐅᕕᑦᓴᖃᖅᑲ ᓴᓇᔭᐅᓂᖓ ᕿᑎᕐᒥᐅᓂ ᐋᓐᓂᐊᕐᕕᒃ 
ᐃᖃᓗᑦᑑᑦᑎᐊᕐᒥ? 
 
ᐋᓐᓂᐊᕐᕕᒃ ᐃᓘᓐᓇᕈᔪᖓ ᐱᔭᕇᖅᑕᐅᓯᒪᓂᐊᖅᓱᕆᔭᖅ ᐊᒋᓯ 31, 2004-ᒥ. ᐃᓪᓗ ᓂᕆᐅᒋᔭᖅ 
ᒪᑐᐃᕈᓐᓇᖅᓯᒐᔭᕐᓂᖓᓂᒃ ᑎᓯᐱᕆ 1, 2004-ᒥ ᓄᑦᑎᖅᑎᖅᓯᒪᓕᖅᑲᑕ. 
 

15. ᐃᐳᓗ 1, 2004-ᒥ, ᖃᓄᐃᓕᖓᒍᑕᐅᓚᐅᖅᑲᑦ ᐃᖅᑲᓇᐃᔮᖅᑖᖅᑎᑕᐅᕙᓪᓕᐊᓂᖏᑦ ᐊᒻᒪᓗ 
ᐃᓕᓐᓂᐊᖅᑎᑕᐅᕙᓪᓕᐊᓂᖏᑦ ᐃᓄᐃᑦ ᑳᓐᑐᕌ-ᑖᖅᓯᒪᔪᓄᑦ ᓴᓇᓂᐊᕐᓗᑎᒃ ᕿᑎᕐᒥᐅᓂ ᐋᓐᓂᐊᕐᕕᒻᒥᒃ 
ᐃᖃᓗᑦᑑᑦᑎᐊᕐᒥ? ᐱᓗᐊᖅᑐᒥ, 
 
ᐃ. ᖃᑦᓯᐅᒋᐊᖃᖅᑎᑕᐅᕙᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᓖᑦ ᐊᑐᓂᑦ ᑳᓐᑐᕌ-ᑖᕈᑕᐅᓯᒪᔪᓄᑦ 

ᐋᓐᓂᐊᕐᕕᓕᐅᕐᓂᕐᒧᑦ? 
 

ᐊᑕᐅᓯᑐᐊᖅ ᑳᓐᑐᕌᒃᑖᖑᓯᒪᔪᖅ ᐋᓐᓂᐊᕐᕕᓕᐅᕐᓂᕐᒧᑦ ᐊᒻᒪᓗ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᑦ 
ᐋᖅᑭᑦᑕᐅᓯᒪᔪᖅ 20 ᐳᓴᓐᑎᒥ. 

 
ᐅ. ᖃᓄᖅ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᖃᑦᓯᐅᓂᖏᑦ ᓈᓴᖅᑕᐅᕙᑉᐸᑦ ᐊᒻᒪᓗ 

ᖃᐅᔨᓴᖅᑕᐅᕙᑉᐸᑦ?  
 

ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᑦ ᖃᑦᓯᐅᒋᐊᖃᕐᓂᖏᑦ ᓈᓴᖅᑕᐅᕙᑦᑐᑦ ᑲᑎᓕᒫᖅᑐᒋᑦ 
ᑮᓇᐅᔾᔭᑦᓴᒍᑕᐅᔪᓕᒫᑦ ᐊᒻᒪᓗ ᖃᐅᔨᓴᕆᐊᖅᑕᐅᕙᑦᑐᑎᒃ ᑕᖅᑭᑕᒫᑦ. 

 
ᐊ. ᖃᑦᓯᐅᕙᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ ᑳᓐᑐᕌ-ᑖᖅᓯᒪᔪᓄᑦ ᐋᓐᓂᐊᕐᕕᓕᐅᕐᓂᕐᒧᑦ? 

 
ᖃᑦᓯᐅᒋᐊᖃᕐᓂᖏᑦ ᐃᓄᐃᑦ ᐊᔾᔨᒌᑉᐸᖏᑦᑐᑦ ᑭᓯᐊᓂ ᖃᓂᒋᔮᓃᑦᑐᑦ 20 ᐳᓴᓐᑎᐅᑉ ᑳᓐᑐᕌᓃᑦᑐᑦ 
ᒪᓕᑦᑐᒋᑦ. 

 
ᐱ. ᖃᓄᐃᑦᑐᓂᒃ ᐃᓕᓐᓂᐊᖅᑎᑦᓯᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓂᒃ 

ᐱᒋᐊᖅᑕᐅᔪᖃᖅᓯᒪᕙ ᑳᓐᑐᕌ-ᑖᖅᓯᒪᔪᓄᑦ? 
 

ᐱᑕᖃᓐᖏᑦᑐᖅ ᑎᑎᕋᖅᓯᒪᔪᓂᒃ ᒪᓕᑦᑕᐅᒋᐊᓕᓐᓂᒃ ᑳᓐᑐᕌᑎᒍᑦ. 
 

ᐸ. ᖄᒃᑲᓐᓂᖓᒍᑦ ᐃᓕᓐᓂᐊᒃᑲᓐᓂᕈᑎᑦᓴᐃᑦ ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᓄᑦ 
ᐃᓕᔭᐅᔪᖃᖅᓯᒪᕙ ᑳᓐᑐᕌ-ᑖᖅᓯᒪᔪᓄᒃ? 

 
ᐱᑕᖃᓐᖏᑦᑐᖅ ᑎᑎᕋᖅᓯᒪᔪᓂᒃ ᒪᓕᑦᑕᐅᒋᐊᓕᓐᓂᒃ ᑳᓐᑐᕌᑎᒍᑦ. 

 
16. ᐃᐳᓗ 1, 2004-ᒥ ᖃᑦᓯᐅᕙᑦ ᓂᕆᐅᒋᔭᐅᔪᑦ ᐊᕐᕌᒍᑕᒫᑦ ᐊᐅᓚᑦᓯᓂᕐᒧᑦ ᐋᖅᑭᐅᒪᐃᓐᓇᕈᑎᓄᓪᓗ 

ᐊᑭᒋᕙᓐᓂᐊᖅᑕᖏᑦ ᕿᑎᕐᒥᐅᓂ ᐋᓐᓂᐊᕐᕕᒃ ᐃᖃᓗᑦᑑᑦᑎᐊᕐᒥ? 
 
ᓲᕐᓘᕈᑕᐅᓯᒪᔪᑦ ᐊᕐᕌᒍᑕᒫᑦ ᐃᓪᓗᒧᑦ ᐊᑭᓕᖅᓱᕆᐊᓖᑦ: 
- ᐆᒻᒪᖅᑯᑎᓄᑦ: $   96,000.00 
- ᐅᖅᑰᓴᐅᑎᓯᐅᑦ ᐅᖅᓱᐊᓗᒃ: $  134,000.00 
- ᐃᒥᕐᒧᑦ ᑭᓈᓗᒻᒧᑦ: $  337,000.00 
ᑲᑎᓪᓗᒋᑦ ᐊᑭᓕᖅᓱᕆᐊᓖᑦ: $  567,000.00 

ᓲᕐᓘᕈᑕᐅᓯᒪᔪᑦ ᓴᓇᔭᐅᒋᐊᖃᑦᑕᕐᓂᖏᓐᓄᑦ ᐊᑭᓕᖅᓱᕆᐊᓖᑦ: 
- ᐃᓚᑦᓴᐃᑦ ᓴᓇᔭᐅᒋᐊᕆᐊᓕᓐᓄᑦ: $      120.00 
- ᐊᓯᔾᔨᖅᑕᖅᑐᑦ ᐃᓚᑦᓴᐃᑦ ᓴᓇᔭᐅᒋᐊᓕᓐᓄᑦ: $   28,000.00 
- ᐊᓯᔾᔨᖅᑕᖏᑦᑐᑦ ᓴᓇᔭᐅᒋᐊᕐᓂᖓᓄᑦ ᐊᑮᑦ $    1,344.00 
- ᐊᓯᔾᔨᖅᑕᖅᑐᑦ ᓴᓇᔭᐅᒋᐊᕐᓂᖓᓄᑦ ᐊᑮᑦ $   78,000.00 
ᑲᑎᓪᓗᒋᑦ ᓴᓇᔭᐅᒋᐊᖃᑦᑕᕐᓂᖏᓐᓄᑦ ᐊᑭᓕᖅᓱᕆᐊᓖᑦ:    $  107,464.00 
 
ᑲᑎᓪᓗᒋᑦ ᐊᐅᓚᔾᔪᑎᓄᑦ (ᒐᕙᒪᓕᕆᔨᒃᑯᑦ ᐊᑭᓕᖅᓯᒪᔭᖏᑦ)  $  674,464.00 
 
ᑮᓇᐅᔾᔭᑦᓵᑦ ᐃᑲᔫᓯᐊᓪᓗ           $ 4,273,000.00 
ᐊᓯᖏᑦ ᐊᑭᓕᖅᓱᕆᐊᓖᑦ     $   289,000.00 
ᑲᑎᓪᓗᒋᑦ ᐊᐅᓚᔾᔪᑎᓄᑦ (ᐋᓐᓂᐊᖅᑐᓕᕆᔨᒃᑯᑦ ᐊᑭᓕᖅᓯᒪᔭᖏᑦ) $ 4,562,000.00 

 
17. ᐃᐳᓗ 1, 2004-ᒥ ᖃᑦᓯᐅᓚᐅᖅᑲᑦ ᓂᕆᐅᒋᔭᐅᔪᑦ ᓄᑖᑦ ᐃᖅᑲᓇᐃᔮᑦᓴᐃᑦ ᐃᖅᑲᓇᐃᔭᐃᓐᓇᕐᓂᐊᖅᑐᓄᑦ 

ᐊᒻᒪᓗ ᐃᓛᓐᓃᓐᓇᒃᑯᑦ ᐃᖅᑲᓇᐃᔭᖃᑦᑕᕐᓂᐊᖅᑐᓄᑦ ᕿᑎᕐᒥᐅᓂ ᐋᓐᓂᐊᕐᕕᑦᑖᕆᓂᐊᖅᑕᖓᓂ 
ᐃᖃᓗᑦᑑᑦᑎᐊᕐᒥ? 
 
46.0 ᐃᖅᑲᓇᐃᔭᖅᑏᑦ 

 
ᑭᐅᔾᔪᑎᒃ ᑎᑎᕋᖅᓯᒪᔪᒧᑦ ᐊᐱᖅᑯᑎᒧᑦ 008 - 2(1): ᐃᖅᑲᓇᐃᔭᑦᑎᐊᕐᓂᖏᓐᓄᑦ ᐊᑭᓕᐅᑎᐅᔪᑦ ᐊᒻᒪᓗ 

ᓄᖅᑲᐅᑎᐅᔪᑦ ᐊᑭᓕᐅᑎᐅᔪᑦ ᐃᓚᒋᔭᐅᖃᑕᐅᔪᓂᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓂᑦ 
 
ᑕᕝᕙᐅᑯᐊ ᓇᐃᓈᖅᓯᒪᔪᑦ ᖄᒃᑲᓐᓂᖓᒍᑦ ᑮᓇᐅᔭᖅᑖᕈᑎᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐᓄᑦ 
ᐊᕐᕌᒍᖏᓐᓂ 1999-2000 2002-2003-ᒧᑦ. ᐃᓚᒋᓕᐅᑎᓯᒪᔪᑦ ᑲᑎᑕᐅᓯᒪᓪᓗᑎᒃ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᖏᑦ ᑮᓇᐅᔭᖅᑖᖅᑎᑕᐅᒃᑲᓐᓂᖅᓯᒪᔪᑦ ᑖᒃᑯᓇᓂ ᐊᕐᕌᒍᓂ. ᑮᓇᐅᔭᖅᑖᒃᑲᓐᓂᕈᑎᐅᓯᒪᔪᑦ 
ᐊᕐᕌᒍᖓᓂ 2003-2004 ᓱᓕ ᐃᓱᒪᑦᓴᖅᓯᐅᕈᑎᐅᓯᒪᓐᖏᑦᑐᑦ. ᑎᓕᔭᐅᓯᒪᔪᑦ ᒥᓂᔅᑕᐃᑦ ᑐᖏᓕᖏᑦ 
ᑐᓂᓯᖁᔭᐅᓪᓗᑎᒃ ᐊᕐᕌᒍᖓᓄᑦ 2003-2004 ᖄᒃᑲᓐᓂᖓᒍᑦ ᑮᓇᐅᔭᖅᑖᖅᑎᑦᓯᒍᑎᐅᒥᓂᕐᓂᒃ. 

ᓄᖅᑲᕈᓯᐊᖅᑖᕈᑕᐅᓯᒪᔪᑦ 
 
ᑕᕝᕙᐅᑯᐊ ᑲᑎᖅᓱᖅᑕᐅᓯᒪᓪᓗᑎᒃ ᑮᓇᐅᔭᖅᑖᖅᑎᑦᓯᒍᑎᐅᓯᒪᔪᑦ ᓄᖅᑲᕈᓯᐊᕐᓂᕐᒧᑦ, ᐊᔩᕈᑕᐅᓂᖏᒍᑦ 
ᓄᖅᑲᕈᓯᐊᑦ, ᑲᑎᓐᖓᔪᓂᒃ ᑮᓇᐅᔭᖅᑖᖅᑎᑦᓯᒍᑎᐅᓯᒪᔪᑦ ᐅᕝᕙᓗ ᑮᓇᐅᔭᖅᑎᒍᑦ ᐊᑭᓕᖅᓯᒍᑎᐅᓯᒪᔪᑦ 
ᐊᖏᔪᖅᑲᐅᑎᓄᑦ ᐃᖅᑲᓇᐃᔭᖅᑎᓄᑦ ᓄᓇᕗᑦ ᒐᕙᒪᒃᑯᖏᓐᓂ. ᐅᔾᔨᕆᔭᐅᒋᐊᖃᕐᖓᑕ ᑲᓐᖑᓇᖅᑐᖅᑕᓖᑦ 
ᑕᑯᔭᐅᒋᐊᖃᓐᖏᓐᓂᖏᓐᓄᑦ ᐱᔾᔪᑎᒋᓪᓗᒍ ᑐᓴᒐᒃᓴᓂᒃ ᑎᒍᓯᓂᕐᒧᑦ ᐊᒻᒪ ᓴᐳᒻᒥᔮᕆᓂᕐᒧᑦ ᑲᓐᖑᓇᖅᑐᓂᒃ 
ᑎᑎᕋᖅᑕᐅᓯᒪᔪᓂᒃ ᐱᖁᔭᕐᔪᐊᖓᑎᒍᑦ. 
 
1999-2000 $ 132,957.00 
2000-2001 $ 182,095.00 
2001-2002 $ 143,750.00 
2002-2003 $ 134,684.00 
2003-2004 $ 551,208.00 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᑎᕗᖓ ᑭᐅᔾᔪᑎᐅᔪᓂᑦ ᑎᑎᕋᖅᓯᒪᔪᒧᑦ ᐊᐱᖅᑯᑎᒧᑦ 1 - 2(1) 
ᑕᕝᕙᙵᑦ ᐊᖓᔪᖅᑳᖑᔪᒥᑦ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓂ ᐊᒻᒪᓗ ᑕᕝᕗᖓ 
ᑎᑎᕋᖅᓯᒪᔪᒥᑦ ᐊᐱᖅᑯᑎᐅᔪᒥᑦ 8 - 2(1) ᑕᕝᕙᖔᖅᑐᖅ ᓯᕗᓕᖅᑎᒥᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᐅᔾᔪᑏᑦ ᑎᑎᕋᖅᓯᒪᔪᓄᑦ ᐊᐱᖅᑯᑎᐅᔪᓄᑦ. ᑲᑎᒪᔾᔪᑎᔅᓴᖅ 9. ᑭᐅᔾᔪᑏᑦ 
ᐅᖃᐅᓯᙵᐅᑎᓄᑦ. ᑲᑎᒪᔾᔪᑎᔅᓴᖅ 10. ᐊᑎᓕᐅᖅᓯᒪᔪᓂᑦ ᐱᔪᒪᔾᔪᑎᐅᔪᖅ. ᑲᑎᒪᔾᔪᑎᔅᓴᖅ 11. ᐅᓂᒃᑳᓕᐊᖑᔪᑦ 
ᑲᑎᒪᔨᕋᓛᖑᐃᓐᓇᖅᑐᑦ ᐊᒻᒪᓗ ᑲᑎᒪᔨᕋᓛᖑᑲᐃᓐᓇᖅᑐᓄᑦ. ᑲᑎᒪᔾᔪᑎᔅᓴᖅ 12. ᐅᓂᒃᑳᓕᐊᖑᔪᑦ 
ᑲᑎᒪᑐᐃᓐᓇᓂᕐᒥᑦ ᖃᐅᔨᓴᕐᓂᕐᒥᑦ ᒪᓕᒐᒃᓴᓂᑦ. ᑰᓕ. 
 

                
ᐃᖅᑲᓇᐃᔭᖅᑏᑦ ᖄᒃᑲᓐᓂᖓᒍᑦ 

ᑮᓇᐅᔭᖅᑖᕈᑎᑦ 
ᐃᖅᑲᓇᐃᔭᖅᑏᑦ ᖄᒃᑲᓐᓂᖓᒍᑦ 

ᑮᓇᐅᔭᖅᑖᕈᑎᑦ
ᐃᖅᑲᓇᐃᔭᖅᑏᑦ ᖄᒃᑲᓐᓂᖓᒍᑦ 

ᑮᓇᐅᔭᖅᑖᕈᑎᑦ 
ᐃᖅᑲᓇᐃᔭᖅᑏᑦ ᖄᒃᑲᓐᓂᖓᒍᑦ 

ᑮᓇᐅᔭᖅᑖᕈᑎᑦ
ᐱᓕᕆᕕᒃ 

1999-2000 1999-2000 2000-2001 2000-2001 2001-2002 2001-2002 2002-2003 2002-2003 
ᐃᓕᓐᓂᐊᕐᓂᓕᕆᔨᒃᑯᑦ 26 $169,802.00 35 $155,008.00 26 $140,980.00 25 $121,050.98 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ 

12 $86,211.00 14 $86,237.00 9 

$65,235.00 15 $62,848.00 
ᐃᒡᓗᓕᕆᔨᕐᔪᐊᒃᑯᑦ 8 $18,704.00 7 $18,719.00 8 $50,000.00 7 $22,393.12 
ᒪᓕᒐᓕᐅᕐᕕᒻᒥ 4 $48,752.00 4 $48,760.00 3 $19,419.00 3 $6,864.73 
ᓴᓇᔪᓕᕆᔨᒃᑯᑦ 9 $72,358.00 13 $72,380.00 11 $65,434.00 11 $65,100.06 
ᐃᑯᐱᒡᕕᓕᕆᔨᒃᑯᑦ 8 $69,190.00 17 $69,215.00 19 

$89,282.00 19 $104,867.24 
ᐃᖅᑲᓇᐃᔭᖅᑐᓕᕆᔨᒃᑯᑦ 9 $38,684.00 11 $38,704.00 11 

$71,486.00 12 $62,893.60 
ᐃᓕᖅᑯᓯᓕᕆᔨᒃᑯᑦ 4 $32,500.00 3 $32,507.00 4 $38,982.65 9 $50,095.40 
ᒐᕙᒪᓕᕆᔨᒃᑯᑦ 9 $81,468.00 14 $81,491.00 12 $101,289.00 13 $98,181.37 
ᒪᓕᒐᓕᕆᔨᒃᑯᑦ 8 $57,918.00 18 $57,944.00 9 $61,409.00 12 $64,351.10 
ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᔨᑦᓯᕋᖅᑎᒃᑯᑦ 

18 $96,478.00 21 $96,517.00 18 

$78,005.00 21 $70,655.17 
ᑮᓇᐅᔭᓕᕆᔨᒃᑯᑦ 21 $161,790.00 12 $161,823.00 12 $99,994.00 13 $95,482.95 
ᓄᓇᕗᒻᒥ ᓯᓚᑦᑐᓴᕐᕕᒃ 5 $20,692.00 0 $20,697.00 7 

$50,073.00 7 $46,892.45 
ᑲᑎᓕᒫᖅᑐᒋᑦ 142 $954,547.00 169 $951,625.00 149 $931,588.65 167 $871,676.17 

ᑲᑎᒪᔾᔪᑎᒃᓴᖅ 12: ᐅᓂᒃᑳᓕᐊᖑᔪᑦ ᑲᑎᒪᔨᕋᓛᓄᑦ ᖃᐅᔨᓴᕐᓂᕐᒥᑦ ᒪᓕᒐᒃᓴᓂᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕈᒪᕗᖓ ᒪᓕᒐᒃᓴᖅ 5, ᒪᓕᒐᕐᒥᑦ ᐋᖅᑭᒋᐊᖅᑎᑦᑎᓂᕐᒥᑦ ᑮᓇᐅᔭᓄᑦ 
ᐅᑎᖅᑐᔅᓴᓄᑦ ᒪᓕᒐᐅᔪᒥᑦ, ᖃᐅᔨᓴᖅᑕᐅᒌᕐᖓᑦ ᑲᑎᒪᔨᕋᓛᖑᐃᓐᓇᖅᑐᓄᑦ ᑕᕝᕗᖓ ᓄᓇᓖᑦ ᐊᑐᖅᐸᒃᑕᖏᓐᓄᑦ 
ᐊᐅᓚᔪᓐᓇᖁᓪᓗᒋᑦ, ᐃᓪᓗᓕᕆᓂᕐᒧᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ, ᐊᒻᒪᓗ ᑖᓐᓇ ᒪᓕᒐᒃᓴᐅᔪᖅ 
ᐊᑐᐃᓐᓇᐅᓕᖅᑯ ᐃᓱᒪᔅᓴᖅᓯᐅᕈᑕᐅᔪᓐᓇᕐᓗᓂᑦ ᑲᑎᒪᑐᐃᓐᓇᑎᓪᓗᒋᑦ. 
 
ᐅᖃᖅᑏ, ᑐᔅᓯᕋᖅᑯᖓ ᐊᖏᖅᑕᐅᔪᒪᓪᓗᖓ ᑖᓐᓇ ᖁᔭᓈᖁᓗᒍ ᒪᓕᒐᐅᔪᖅ 68(5) ᐊᒻᒪᓗ ᒪᓕᒐᒃᓴᖅ 5 
ᓅᑕᐅᖁᓗᒍ ᑲᑎᒪᑐᐃᓐᓇᓂᕐᒧᑦ ᐅᓪᓗᒥ. ᐋᒡᒑᖅᑐᖃᖅᑳ? ᐋᒡᒑᖅᑐᖃᙱᑦᑐᖅ. ᑕᐃᒪ, ᒪᓕᓪᓗᒍ ᒪᓕᒐᖅ 68(5), 
ᑖᓐᓇ ᒪᓕᒐᒃᓴᖅ ᓅᑕᐅᕗᖅ ᑲᑎᒪᑐᐃᓐᓇᓂᕐᒧᑦ ᐅᓪᓗᒥᒧᑦ. 
 
ᐅᓂᒃᑳᓕᐊᖑᔪᑦ ᑲᑎᒪᔨᕋᓛᓄᑦ ᖃᐅᔨᓴᕐᓂᕐᒥᑦ ᒪᓕᖓᒃᓴᓂᑦ. ᑲᑎᒪᔾᔪᑎᔅᓴᖅ 13. ᑲᑎᒪᔾᔪᑎᔅᓴᑎᓐᓄᑦ ᐅᓪᓗᒥᒧᑦ. 
ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ 
 

ᓴᖅᑭᑕᐅᔪᖅ ᑎᑎᖅᑲᒃ 031 - 2(1): 2002-2003 ᐊᕐᕌᒎᑕᒫᖅᓯᐅᑦ ᐅᓂᒃᑳᓕᐊᖑᔪᖅ 
ᓴᖅᑭᑕᐅᔪᖅ ᑎᑎᖅᑲᒃ 032 - 2(1): 2002-2003 ᐊᕐᕌᒎᑕᒫᖅᓯᐅᑦ ᐅᓂᒃᑳᓕᐊᖑᔪᖅ - ᖃᐅᔨᓴᕐᓂᖅ 

ᒐᕙᒪᒃᑯᓐᓂ ᓄᓇᕗᒻᒥ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓴᖅᑮᔪᒪᕗᖓ ᑎᑎᕋᖅᓯᒪᔪᓂᑦ ᐃᒪᐃᑦᑐᓂᑦ. 2002-
2003 ᐊᕐᕌᒍᑕᒫᖅᓯᐅᒻᒥᑦ ᐅᓂᒃᑳᓕᐊᖑᔪᖅ ᖃᓄᐃᓐᓂᖓᓂᑦ ᐃᓄᐃᑦ ᐃᓕᖅᑯᓯᖏᑦ ᐊᒻᒪᓗ ᑲᑐᔾᔨᖃᑎᒌᖑᔪᑦ 
ᐊᒻᒪᓗ ᒐᕙᒪᒃᑯᑦ ᓄᓇᕗᒻᒥ ᖃᐅᔨᓴᕐᓂᐅᔪᒥᑦ ᐊᔾᔨᖓᓂᑦ ᐊᕐᕌᒎᑕᒫᖅᓯᐅᒻᒥ ᐅᓂᒃᑳᓕᐊᖑᔪᖅ ᖃᓄᐃᓐᓂᖓᓂᑦ 
ᐃᓄᐃᑦ ᐃᓕᖅᑯᓯᖏᑦ ᐊᒻᒪᓗ ᑲᑐᔾᔨᖃᑎᒌᖑᔪᑦ. ᖁᔭᓐᓇᒦᒃ, ᐅᖃᖅᑏ. 
 
ᐃᒃᓯᕙᐅᑕᖅ: ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. ᐊᒡᓘᒃᑲᖅ. 
 
ᓴᖅᑭᑕᐅᔪᖅ ᑎᑎᖅᑲᒃ 033 - 2(1): "ᐊᑐᖅᑐᐊᕐᓂᖅ ᐱᖁᑎᓪᓚᕆᐅᔪᓂᑦ" ᒐᕙᒪᒃᑯᑦ ᓄᓇᕗᒻᒥ 

ᒪᓕᒐᕆᔭᖓ 
 

ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᔪᒪᕙᕋ ᑎᑎᕋᖅᓯᒪᔪᖅ, ᒐᕙᒪᒃᑯᑦ ᓄᓇᕗᒻᒥ 
ᒪᓕᒐᕆᔭᖓ ᐊᑐᖅᑐᐊᓂᕐᒥᑦ ᐱᖁᑎᓪᓚᕆᐅᔪᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓴᖅᑭᑎᑦᑎᓂᖅ ᑎᑎᖅᑲᐅᔪᓂᑦ. ᐊᖓᔪᖅᑳ ᓗᐃ ᑕᐹᖅᔪᒃ. 
 
ᓴᖅᑭᑕᐅᔪᖅ ᑎᑎᖅᑲᒃ 034 - 2(1): ᖃᑦᑎᐅᓂᖏᑦ - ᑭᒡᒐᕐᑐᐃᔨᖃᕐᓂᖅ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᖏᓐᓂ 
 
ᐊᖓᔪᖅᑳᖅ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑮᔪᒪᓪᓗᖓ ᑎᑎᖅᑲᒥᒃ. ᑖᒃᑯᐊ ᑎᑎᖅᑲᐃᑦ, 
ᑖᓐᓇ ᑎᑎᖅᑲᖅ ᐃᓗᓕᖃᑦᑐᖅ ᑐᕌᒐᓖᑦ ᐅᓂᒃᑳᖓᓂᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᐲᑖᓴᓐ. 
 
ᓴᖅᑭᑕᐅᔪᖅ ᑎᑎᖅᑲᒃ 035 - 2(1): ᐱᒋᐊᑎᑕᒃᓴᖅ ᐋᖅᑭᒃᓯᓂᕐᒧᑦ ᓱᕈᓰᓂᒃ ᐃᑲᔪᖅᑐᐃᓂᕐᒧᑦ ᓄᓇᕗᒻᒥ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᓴᖅᑮᔪᒪᓪᓗᖓ ᐱᒋᐊᖅᑎᑕᒃᓴᒥᒃ ᐱᑦᔪᑎᖃᑦᑐᒥᒃ ᐋᖅᑭᒃᓯᓂᕐᒥᒃ ᓱᕈᓯᓂᑦ 
ᐃᑲᔪᖅᑐᐃᓂᕐᒧᑦ ᓄᓇᕗᒻᒥ. ᐅᖃᐅᓯᕆᖅᑲᐅᔭᕋ ᐅᖃᐅᓯᖃᑦᑎᓪᓗᖓ ᐅᓪᓛᖅ ᐃᓄᒃᑎᑐᑦ, ᐃᓄᐃᓐᓇᖅᑐᓐ ᐊᒻᒪᓗ 
ᖃᓪᓗᓈᑎᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑎᑕᐅᓂᖏᑦ ᑎᑎᖅᑲᐃᑦ. ᐹᓇᐸᔅ. 
 
ᓴᖅᑭᑕᐅᔪᖅ ᑎᑎᖅᑲᒃ 036 - 2(1): ᑕᕐᕇᔮᒃᓴᑦ 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑏ. ᓴᖅᑮᔪᒪᒐᒪ ᐊᒻᒪᓗ ᑐᓂᓗᒋᑦ ᒪᓕᒐᓕᐅᖅᕕᒃ ᑕᕐᕆᔮᒥᒃ ᐃᑉᐱᐊᕐᔪᒃ ᐊᒻᒪᓗ 
ᓇᓂᓯᕕᒃ ᑕᐃᔭᐅᔪᖅ ᐅᓂᒃᑳᖑᔪᑦ ᒪᕐᕉᔫᓐᓄᑦ ᓄᓇᓕᐅᔫᒃ ᓴᓇᔭᐅᓚᐅᖅᑐᖅ ᑖᒃᑯᓇᓐᖓᑦ ᑲᓇᑕᒥ 
ᑕᕐᕆᔭᓕᐅᖅᑎᖏᓐᓄᑦ 1974-ᒥ. ᐊᒥᓱᑦ ᑮᓇᐃᑦ ᑕᕐᕆᔮᒥ ᓯᕗᓕᖅᑎᐅᓕᖅᑐᑦ ᒫᓐᓇ ᐊᒻᒪᓗ ᐃᓐᓇᑐᖃᐅᓕᖅᑐᑎᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᑎᑕᐅᔪᑦ ᑎᑎᖅᑲᐃᑦ. ᑰᓕ. 
 
ᓴᖅᑭᑕᐅᔪᖅ ᑎᑎᖅᑲᒃ 037 - 2(1): ᓄᓇᕗᒻᒥ ᐃᑦᑕᕐᓂᓴᖃᕝᕕᒃ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ ᓴᖅᑮᔪᒪᓪᓗᖓ ᑎᑎᖅᖃᒥᒃ, ᓄᓇᕗᒻᒥ ᐃᑦᑕᕐᓂᓴᖃᕝᕕᒃ 
ᑐᒃᓯᕋᐅᑎᖓ ᑲᖏᖅᖠᓂᕐᒥ. ᐅᖃᕈᒪᓪᓗᖓ ᑖᓐᓇ ᑎᑎᖅᑲᖅ ᓴᖅᑭᑕᐅᓚᐅᖅᑐᖅ ᕖᕗᐊᓕᒥ 2002. 
ᐊᑖᓃᒃᑲᔭᖅᑐᖅ 55 ᒥᓕᐊᓐ ᑖᓛᔅ ᐊᒻᒪᓗ ᑲᖏᖅᖠᓂᖅ ᐃᓂᒃᑎᐊᕙᐅᒐᔭᖅᑐᓂ ᐃᑦᑕᕐᓂᓴᖃᖅᕕᒻᒧᑦ ᐊᒻᒪᓗ 
ᐅᖃᓕᒫᕈᓐᓇᖅᑕᓯ ᑕᒫᓂ ᐊᐅᔭᒥ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᑕᐅᓂᖏᑦ ᑎᑎᖅᑲᐃᑦ. 
 
ᓴᖅᑭᑕᐅᔪᖅ ᑎᑎᖅᑲᒃ 038 - 2(1): ᐊᐅᓛᓂᕐᒧᑦ ᐃᑲᔪᖅᑕᐅᓂᖅ ᐊᒻᒪᓗ ᐃᓕᓐᓂᐊᕐᓂᕐᒧᑦ ᐃᑲᔪᕈᑎ 

ᐊᑐᐊᒐᖅ ᓄᓇᑖᖃᑕᐅᓯᒪᖏᑦᑐᓄᑦ  
 
ᓴᖅᑮᔪᒪᓪᓗᖓ ᐊᐅᓛᓂᕐᒧᑦ ᐃᑲᔪᖅᑕᐅᓂᕐᒧᑦ ᐊᒻᒪᓗ ᐃᓕᓐᓂᐊᕐᓂᕐᒧᑦ ᐃᑲᔪᕈᑎ ᐊᑐᐊᒐᖅ 
ᓄᓇᑖᖃᑕᐅᓯᒪᖏᑦᑐᓄᑦ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. 
 
ᐅᑎᕐᓗᑕ ᑲᑎᒪᒡᔪᑎᒃᓴᓄᑦ. ᓈᓴᐅᑎᖓ 14, ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. ᓈᓴᐅᑎᖓ 15. ᖃᐅᔨᒃᑲᐃᓂᖅ 
ᐱᒋᐊᑎᑕᒃᓴᓂᒃ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᓈᓴᐅᑎᖓ 16. ᐱᒋᐊᖅᑎᑕᒃᓴᐃᑦ. 
ᓈᓴᐅᑎᖓ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᓈᓴᐅᑎᖓ 18. ᐊᐃᑉᐹᓂ ᐅᖃᓕᒫᖅᑕᐅᓂᖏᑦ 
ᒪᓕᒐᒃᓴᐃᑦ. ᓈᓴᐅᑎᖓ 19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓄᓪᓗ ᐃᓱᒪᔅᓴᖅᓯᐅᕐᓂᖏᑦ. ᒪᓕᒐᒃᓴᖅ 
5 ᐃᒃᓯᕙᐅᑕᐅᓗᓂ ᓇᑦᑎᖅ. 
 
ᓄᖅᑲᖓᑲᐃᓐᓇᓂᐊᖅᑐᒍᑦ ᖁᓛᓂ ᓂᕆᓐᓇᕐᒥ ᐊᒻᒪᓗ ᐅᑎᕐᓂᐊᕐᕆᓪᓗᑕ 1:30-ᒥ. 
 
ᐃᖅᓱᒃᑎ. 
 
>>ᒪᓕᒐᓕᐅᖅᕕᒃ ᓄᖅᑲᖓᑲᐃᓐᓇᖅᑐᑦ 11:30-ᒥ ᐊᒻᒪᓗ ᐱᒋᓕᖅᑭᑦᑐᑎᒃ 13:30-ᒥ 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓄᓪᓗ ᐃᓱᒪᔅᓴᖅᓯᐅᓂᖏᑦ 
 
ᐃᒃᓯᕙᐅᑕᖅ (ᓇᑦᑎᖅ): ᖁᔭᓐᓇᒦᒃ. ᑲᑎᒪᓂᖅ ᐱᒋᐊᖅᐳᖅ. ᐊᐱᕆᔪᒪᓪᓗᖓ (ᑐᓵᔨᒃᑯᑦ): ᑐᓐᖓᓱᒃᑎᒍᒪᓪᓗᒍ 
ᒪᓕᒐᓕᕆᓂᕐᒧᑦ ᑎᑎᕋᖅᑎ ᒪᓕᒐᓕᐅᖅᕕᒻᒧᑦ. ᑐᓐᖓᓱᒋᑦ ᓲ. ᐊᐱᕆᔪᒪᔪᖓ ᐊᖓᔪᖅᑳᖅ, ᕿᓚᕝᕙᖅ 
ᐅᖃᐅᓯᓐᖓᐅᑎᖃᖁᓪᓗᒍ. 
 
ᐊᖓᔪᖅᑳᖅ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐊᓕᐊᓇᐃᒍᓱᑉᐳᖓ ᐅᕙᓃᒍᓐᓇᕋᒪ 
ᑕᒪᑐᒧᖓ ᒪᓕᒐᒃᓴᖅ 5. ᐋᖅᑭᒋᐊᕈᒪᒐᒃᑯᑦ ᑮᓇᐅᔭᑦ ᐅᑎᖅᑕᖃᑦᑕᖅᑐᑦ ᒪᓕᒐᖓ. ᐅᖅᓱᐊᓗᓕᕆᔨᒃᑯᑦ ᐊᓪᓚᕝᕕᐊ 
ᐱᓕᕆᕕᐊᑕ ᓄᓇᓕᓐᓂ ᒐᕙᒪᓕᕆᔨᒃᑯᑦ ᑲᒪᒋᔭᖃᒻᒪᑕ ᐅᖅᓱᐊᓗᖃᑦᑎᑦᑎᓂᕐᒥᒃ ᐊᒻᒪᓗ ᐅᓯᔭᐅᖃᑦᑕᓂᖓᓂᒃ 
ᐅᖅᓱᐊᓘᑉ ᓄᓇᓕᓐᓂ. 
 
ᐅᖅᓱᐊᓗᓕᕆᔨᒃᑯᑦ ᐊᓪᓚᕝᕕᖓ ᐊᐅᓚᓂᖃᑦᑐᖅ ᑖᒃᑯᑎᒎᓇ ᐅᖅᓱᐊᓗᓕᕆᔨᒃᑯᑦ ᐅᑎᖅᑕᖃᑦᑕᖅᑐᑦ ᒪᓕᒐᖏᑎᒍᑦ 
ᐊᒻᒪᓗ ᐅᖅᓱᐊᓗᓕᕆᔨᒃᑯᑦ ᐊᓪᓚᕝᕕᖓᑕ ᐊᐅᓚᑦᑎᓂᖓᓄᑦ ᑮᓇᐅᔭᖅᑑᑎᖏᑦ ᑮᓇᐅᔭᖃᑦᑎᑕᐅᓪᓗᑎᒃ 
ᑖᒃᑯᑎᒎᓇ ᐅᑎᖅᑕᖃᑦᑕᖅᑐᑦ ᑮᓇᐅᔭᖏᑎᒍᑦ ᑮᓇᐅᔭᖃᑦᑎᑦᑎᕙᑦᑐᑦ ᓂᐅᕕᕈᓐᓇᕐᓂᐊᕐᕋᒥᒃ ᐊᒻᒪᓗ 
ᐅᖅᓱᐊᓗᖃᑦᑎᑦᑎᓗᑎᒃ ᐊᕐᕌᒍᑕᒫᑦ ᓄᓇᓕᓐᓄᑦ. ᐅᖅᓱᐊᓗᕆᔨᒃᑯᑦ ᐊᓪᓚᕝᕕᖓ ᑎᓕᔭᐅᓯᒪᔪᑦ ᑖᒃᑯᑎᒎᓇ 
ᐅᑎᖅᑕᖃᑦᑕᖅᑐᒃᑯᑦ ᑮᓇᐅᔭᑦ ᒪᓕᒐᖓᒍᑦ ᐅᑎᖅᑎᑦᑎᓗᑎᒃ ᓯᕗᓂᐊᒍᑦ ᑮᓇᐅᔭᖅᑖᖑᓯᒪᔪᓂᒃ ᑕᕝᕙᓐᖓᑦ 
ᐅᑎᖅᑕᖃᑦᑕᖅᑐᑦ ᑮᓇᐅᔭᖏᓐᓂᒃ ᓂᐅᕐᕈᑎᖃᕐᓂᒃᑯᑦ. 
 
ᐃᒃᓯᕙᐅᑖᖅ, ᑮᓇᐅᔭᖅ ᐱᑕᖃᑦᑎᑦᑎᔪᖅ ᐱᓕᕆᔾᔪᑎᓂᒃ ᐊᑭᑐᔫᑎᓄᑦ ᓯᕗᓂᐊᒍᑦ ᐱᔭᐅᖃᑦᑕᖅᑐᓂᒃ 
ᑮᓇᐅᔭᖃᑦᑎᑕᐅᓗᓂ ᖃᐅᔨᓴᕐᓂᖅ ᑎᑎᖅᑐᐃᓂᒃᑯᑦ, ᑮᓇᐅᔭᓕᐅᕋᓱᐊᕐᓂᖅ ᐊᑭᓖᑎᑦᑎᖃᑦᑕᓂᒃᑯᑦ, ᐊᒻᒪᓗ 
ᐊᐅᓚᑦᔪᑎᓄᑦ ᐊᑭᓕᕆᐊᓕᖁᑎᖏᑦ. ᐊᖏᖅᑕᐅᓯᒪᔪᖅ ᐃᓱᖓ ᑮᓇᐅᔭᐅᑉ ᑕᕝᕙᓐᖓᑦ ᑮᓇᐅᔭᓂᒃ, ᐊᖏᓂᖅᐹᖓ 
ᐊᒥᓲᓂᖓᑕ ᐱᖁᑎᐅᔪᑦ ᐅᖓᑕᐅᔾᔨᒍᓐᓇᖅᑐᑦ ᐊᑭᓕᕆᐊᓕᓐᓂᑦ, ᒫᓐᓇᐅᔪᖅ $75 ᒥᓕᐊᓐ ᑖᓚᔅᖑᔪᑦ. ᒪᓕᒐᒃᓴᖅ 
ᐱᓯᒪᔭᓯ, ᐃᒃᓯᕙᐅᑕᖅ, ᐋᖅᑭᒋᐊᕈᑎᐅᒧᖅ ᒪᓕᒐᕐᒧᑦ ᐊᖏᓪᓕᒋᐊᖅᑕᐅᓗᓂ ᐃᓱᖓ ᐅᕗᖓ $110 ᒥᓕᐊᓐ 
ᑖᓚᔅᒧᑦ. 
 
ᐱᖓᓱᓪᓗᐊᑕᐅᔪᑦ ᐊᓯᔾᔨᕆᐊᖃᓚᐅᖅᑐᑦ ᐃᓱᖓᓄᑦ: 
 

• ᐊᑭᓕᖅᑕᐅᓂᑰᖏᑦᑐᑦ ᑮᓇᐅᔭᑦ ᐱᑕᖃᒻᒪᑦ ᐊᕐᕌᒎᓚᐅᖅᑐᓂᒃ; 
• ᐅᖅᓱᐊᓗᓕᕆᔨᒃᑯᑦ ᓂᐅᕕᕐᓂᐊᖅᑐᑦ ᐊᖏᔫᑎᓄᑦ ᐅᖅᓱᐊᓗᓐᓂᒃ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐᑯᓐᓄᑦ 8-ᑲᓐᓂᐅᔪᓄᑦ ᓄᓇᓕᓐᓄᑦ ᖄᖓᒍᑦ ᒫᓐᓇᐅᔪᖅ ᑎᑎᖅᑲᖁᑎᖏᑕ 2004-ᒥ 
ᐅᖅᓱᐊᓗᒃᑖᓂᐊᖅᑐᓄᑦ; 

• ᑕᐃᒪᓕ, ᐊᑭᖓ ᐅᖅᓱᐊᓘᑉ ᐊᖏᓪᓕᒋᐊᖅᓯᒪᒻᒪᕆᒃᑐᖅ 12-ᔭᑦ ᑕᖅᑭᐅᓚᐅᖅᑐᓂ ᓯᓚᕐᔪᐊᕐᒥ 
ᓂᐅᕐᕈᑎᖃᕝᕕᐅᕙᑦᑐᓂ ᐱᑦᔪᑎᖃᑦᑐᓂ ᐱᔪᒪᔭᐅᓂᖅᓴᐅᓂᖓᓄᑦ ᐅᖅᓱᐊᓗᒃ ᐊᒻᒪᓗ 
ᖃᓄᐃᓕᖓᓕᕐᓂᖏᑦ ᐃᑦᕋᓚᐃᑎᒥᐅᑦ ᐹᓕᑦᑎᓂᕐᒥᐅᓪᓗ ᓄᓇᖓᓂ. 

 
ᐃᒃᓯᕙᐅᑖᖅ, ᐅᖃᐅᑎᑦᑎᐊᕈᒪᓪᓗᒋᑦ ᒪᓕᒐᓕᐅᖅᑏᑦ ᐊᖏᔪᒻᒪᕆᒻᒥᒃ ᐊᖏᓪᓕᒋᐊᕈᑎᑕᖃᖏᒻᒪᑦ 
ᐅᖅᓱᐊᓕᕆᓂᕐᒧᑦ ᐊᐅᓚᑦᔪᑎᓄᑦ ᑮᓇᐅᔭᖅᑐᕈᑎᓄᑦ ᓂᕆᐅᒋᔭᐅᔪᓂᒃ ᐊᓯᐊᑕ ᑕᐅᑐᑦᑕᐅᓂᖏᒍᑦ ᑕᒪᕐᒥᒃ 
ᑮᓇᐅᔭᔅᓵᑦ ᐊᖏᓪᓕᒋᐊᕐᓂᖏᑦ ᒪᓕᑦᑐᑎᒃ ᐃᖅᑲᓇᐃᔭᖅᑏᑦ ᐊᖏᕈᑎᖓᓂᒃ. ᑕᐃᒪᓕ ᑖᓐᓇᑐᐊᖅ 
ᐱᑦᔪᑎᑑᖏᑦᑑᒐᓗᐊᖅ ᐊᖏᓪᓕᒋᐊᖅᓯᓂᕐᒧᑦ ᑮᓇᐅᔭᑦ ᐃᓱᖓᓂᒃ. ᑖᒃᑯᐊ ᐱᖓᓱᑦ ᐱᑦᔪᑎᐅᔪᑦ ᐅᖃᓯᕆᔭᒃᑲ 
ᐱᑦᔪᑎᒋᔭᓄᑦ ᐊᖏᓪᓕᒋᐊᖅᓯᓂᕐᒧᑦ ᐅᕗᖓ $110 ᒥᓕᐊᓐ ᑖᓚᔅᒧᑦ. 
 
ᐊᖏᓪᓕᒋᐊᕈᑎᑕᖃᕆᐊᖃᓕᓚᐅᕐᒪᑦ ᐱᐊᓂᒃᓯᓂᐊᕐᕈᑕ ᓂᐅᕕᕐᓂᕐᒥᒃ ᐅᖅᓱᐊᓗᒻᒥᒃ ᑕᒫᓂ ᐊᕐᕌᒍᒥ ᐅᒥᐊᕐᔪᐊᒃᑯᑦ 
ᐊᒻᒪᓗ ᐅᓯᔭᐅᑎᑦᑎᓗᑕ ᓄᓇᓕᓕᒫᓄᑦ. ᐱᑦᔪᑎᐅᓂᖅᐹᖑᔪᖅ ᐃᓱᒫᓘᓇᖅᑐᖅ ᐊᖏᓪᓕᒋᐊᖅᔪᐊᕐᓂᖓ 
ᐅᖅᓱᐊᓗᒻᒧᑦ ᐊᑭᖓ. ᐃᒃᓯᕙᐅᑕᖅ, 50-ᐳᓴᓐ ᐊᕐᕌᒎᓛᐅᖅᑐᒥ ᐊᒻᒪᓗ 10-ᐳᓴᓐ ᑕᖅᑭᐅᓚᐅᖅᑐᒥ. 
ᓯᕗᓂᕆᓂᐊᖅᑕᑎᓐᓂ, ᐱᓕᕆᖃᑎᖃᕐᓂᐊᖅᑐᒍᑦ ᐱᓕᕆᕕᐊᓂᒃ ᑮᓇᐅᔭᓕᕆᔨᒃᑯᑦ ᖃᐅᔨᓇᓱᐊᕐᓗᑕ ᐊᓯᐊᑦᒍᑦ 
ᐊᑐᐃᓐᓇᑦᑕᖃᒻᒪᖔᖅ ᐊᐅᓚᑦᑎᑎᐊᕐᓂᕐᒧᑦ ᓂᐅᕕᕈᑦᑕ ᐅᖅᓱᐊᓗᒻᒥᒃ ᐊᑭᑭᓐᓂᖏᓐᓂ ᐊᕐᕌᒍᒥ. ᑭᓯᐊᓂᓕ, 
ᒪᓕᑐᐃᓐᓇᕐᓂᐊᕐᒥᔪᒍᑦ ᓯᓚᕐᔪᐊᕐᒥ ᐱᓕᕆᓂᐅᔪᓄᑦ ᐊᑦᑐᐃᓂᖃᑦᑐᑦ ᐅᖅᓱᐊᓘᑉ ᐊᑭᖏᓐᓄᑦ. 

ᐃᒃᓯᕙᐅᑖᖅ, ᑖᒃᑯᐊ ᑕᕝᕙ ᐅᖃᐅᓯᕆᔭᒃᑲ ᐊᒻᒪᓗ ᐊᓕᐊᓇᐃᒍᓱᓐᓂᐊᖅᐳᖓ ᑭᐅᒍᓐᓇᕈᒪ ᐊᐱᖅᑯᑎᓂᒃ 
ᒪᓕᒐᓕᐅᖅᑏᑦ ᐊᐱᖅᑐᑎᖏᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᑲᑎᒪᔨᕋᓛᑦ ᐃᒃᓯᕙᐅᑕᖓ ᐅᖃᐅᓯᒃᓴᖃᑉᐸ? ᑰᓕ. 
 
ᑰᓕ (ᑐᓵᔨᒃᑯᑦ): ᐄ, ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᒃᓴᖃᑦᑐᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, 
ᑲᑎᒪᔨᕋᓛᑦ ᐱᖁᑎᔾᔪᐊᕐᓄᑦ, ᐃᓪᓗᓕᕆᓂᕐᒧᑦ ᐊᒻᒪᓗ ᑮᓇᐅᔭᓕᐅᕋᓱᐊᕐᓂᕐᒧᑦ ᕿᒥᕐᕈᓚᐅᖅᑐᑦ ᒪᓕᒐᒃᓴᖅ 5-ᒥᑦ, 
ᒪᓕᒐᖅ ᐋᖅᑭᒋᐊᖅᑕᐅᔪᖅ ᐅᑎᖅᑕᖃᑦᑕᖅᑐᑦ ᑮᓇᐅᔭᑦ ᒪᓕᒐᖓ, ᑖᒃᑯᐊᓗ ᐊᖓᔪᖅᑳᖅ ᐲᑕ ᕿᓚᕝᕙᖅ ᐊᒻᒪᓗ 
ᐃᖅᑲᓇᐃᔭᑎᖏᑦ ᔫᓂ 2, 2004-ᒥ. 
 
ᐃᒃᓯᕙᐅᑖᖅ, ᑖᓐᓇ ᒪᓕᒐᒃᓴᖅ ᓇᓗᓇᖏᑎᐊᖅᑐᖅ. ᑲᑎᒪᔨᕋᓛᑦ ᐃᓕᑕᖅᓯᔪᑦ ᑐᑭᒋᔭᖓ ᓇᓗᓇᐃᖅᓯᒻᒪᑦ 
ᓇᒻᒪᑦᑐᓂᒃ ᑮᓇᐅᔭᓂᒃ ᐱᑕᖃᕐᓗᓂ ᐊᖏᔫᑎᓄᑦ ᓂᐅᕕᕐᓗᓂ ᐊᒻᒪᓗ ᐅᓯᔭᐅᓂᖏᓐᓄᑦ ᐅᖅᓱᐊᓘᑉ ᓄᓇᕗᒻᒥ 
ᓄᓇᓕᖏᓐᓄᑦ. 
 
ᐃᒃᓯᕙᐅᑖᖅ, ᐱᓇᓱᐊᕈᓯᐅᓚᐅᖅᑐᓂ, ᒪᓕᒐᓕᐅᖅᑏᑦ ᐃᓱᒫᓘᑎᖃᖃᑦᑕᓚᐅᕐᒪᑕ ᑕᕝᕙᓂ ᒪᓕᒐᓕᐅᖅᕕᒻᒥ 
ᐊᑭᒃᑐᐸᓪᓕᐊᓂᖓᓄᑦ ᐅᖅᓱᐊᓘᑉ ᐊᑭᖓ ᓯᓚᕐᔪᐊᕐᒥ ᓂᐅᕐᕈᑎᖃᕝᕕᓐᓂ ᐊᒻᒪᓗ ᐊᑦᑐᐃᓂᖓ ᐊᑭᖏᓐᓂ 
ᐅᖅᓱᐋᓗᓐᓂ ᓄᓇᕗᒻᒥ. ᑲᑎᒪᔨᕋᓛ ᑲᑎᒪᔨᖏᑦ ᐅᖃᐅᔾᔨᒋᐊᕈᒪᕗᑦ ᐊᖓᔪᖅᑳᖑᔪᒥᑦ ᕿᓂᖁᓪᓗᒍ 
ᐊᑐᖅᑕᐅᔪᓐᓇᕐᑐᓂᑦ ᒥᑭᓪᓕᕚᓪᓕᖁᓗᒍ ᐊᒃᑐᖅᑕᐅᓂᐅᔪᖅ ᐊᑭᑦᑐᕐᓂᐅᓴᔪᓄᑦ ᑖᒃᑯᐊ ᑲᔪᓯᖁᓗᒋᑦ 
ᓂᕿᑖᖅᑎᑦᑎᔨᐅᕙᑦᑐᑦ ᐊᒻᒪᓗ ᐊᓯᖏᑦ ᐃᓄᐃᑦ ᑮᓇᐅᔭᖃᙱᓗᐊᖅᐸᑦᑐᑦ ᐊᑭᓕᐅᑎᖃᕆᐊᔅᓴᖅ 
ᐊᑭᑦᑐᑐᒻᒪᕆᐅᓂᐅᓴᔪᓄᑦ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑏᑦ ᐃᓱᒫᓘᑎᖃᕆᕗᑦ ᐅᐱᓐᓇᕋᓂ ᑖᒃᑯᐊ ᑮᓇᐅᔭᓂᑦ ᐊᑐᖅᑕᐅᔪᔅᓴᓂᑦ ᐅᖃᖅᓯᒪᒻᒪᑕ 
ᑮᓇᐅᔭᖃᕐᑎᑦᑎᓃᑦ ᐃᓱᓕᕝᕕᖓ ᐊᒥᓱᕈᕆᐊᕐᖓᑦ $90 ᒥᓕᐊᓐ ᑕᒪᓐᓇ ᒪᓕᒐᓕᐅᕐᕕᒃᑯᑦ ᐊᒥᓱᕈᕆᐊᕐᓗᑎᑦ 
ᐃᓱᓕᕝᕕᖃᕐᓗᓂᑦ $110 ᒥᓕᐊᓐ. ᑕᒪᓐᓇ ᐊᒥᓱᕈᕆᐊᕐᓂᒻᒪᕆᐅᔪᖅ ᕿᓚᒥᒻᒪᕆᒃᑯᑦ ᐊᒻᒪᓗ ᒪᓕᒐᓕᐅᖅᑎᐅᔪᑦ 
ᑕᑯᔅᓴᐅᑎᑦᑎᑦᑎᐊᕋᓗᐊᕐᒪᖔᖅ ᐱᔭᐅᔭᕆᐊᖃᕐᑐᓄᑦ ᑮᓇᐅᔭᓂᑦ. 
 
ᐃᒃᓯᕙᐅᑖ, ᒪᓕᒐᓕᐅᖅᑎᐅᔪᑦ ᖃᐅᔨᒪᕗᑦ ᐊᔾᔨᐸᓗᐊᓂᑦ ᒪᓕᒐᕐᒥᑦ ᑲᔪᓯᔪᖃᓚᐅᖅᓯᒪᒋᕗᖅ 2002. ᑕᐃᔅᓱᒪᓂ, 
ᐃᒃᓯᕙᐅᑕᖅ ᑲᑎᒪᔨᕋᓛᖑᐃᓐᓇᖅᑐᓄᑦ ᐅᖃᐅᓯᖃᓚᐅᖅᑯᑦ ᐊᑕᐅᓯᐅᙱᑦᑐᓂᑦ ᐃᓱᒫᓘᑎᐅᔪᓂᑦ ᐅᓪᓗᒥᒧᑦ 
ᐊᑑᑎᖃᕐᓂᖅᓴᐅᓕᖅᑐᒧᑦ ᑖᓐᓇ ᒪᓕᒐᓕᐅᕐᕕᒃ ᐊᖏᓚᐅᖅᓪᓗᒍ $500,000 ᑮᓇᐅᔭᓂᑦ ᓅᑕᐅᓂᖓᓄᑦ 
ᐅᖅᓱᐋᓗᓕᕆᔨᒃᑯᓐᓂᑦ ᑕᕝᕗᖓ ᒐᕙᒪᒃᑯᑦ ᓇᒻᒥᓂᕆᓂᐊᖅᑕᖓᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᖓᓂᑦ. 
 
ᐃᒃᓯᕙᐅᑖᖅ, ᐃᖅᑲᐃᑎᒋᐊᕈᒪᕙᒃᑲ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᑎᓐᓂ ᐊᖏᓂᖅᓴᓂᑦ ᐃᓱᒫᓘᑎᐅᔪᓂᑦ 
ᐅᖃᐅᓯᕆᔭᐅᓚᐅᖅᑐᓂᑦ 2002-ᖑᑎᓪᓗᒍ.ᓗ 
 
ᐃᒃᓯᕙᐅᑖᖅ, ᖃᐅᔨᓴᖅᑎᒻᒪᕆᐅᔪᖅ ᑲᓇᑕᒥ, ᑕᕝᕙᓂ 2001 ᐅᓂᒃᑳᓕᐊᖑᔪᒧᑦ ᒪᓕᒐᓕᐅᕐᕕᒻᒧᑦ ᓄᓇᕗᒻᒥ, 
ᐅᖃᖅᓯᒪᓚᐅᕐᖓᑕ ᐃᓱᒫᓘᑎᐅᔪᓂᑦ ᐱᔾᔪᑎᖃᕐᑐᑎᑦ ᑮᓇᐅᔭᓕᕆᓂᕐᒧᑦ ᐅᓂᒃᑳᓕᐊᖑᔪᓂᑦ ᐊᑐᖅᑕᐅᕙᑦᑐᓂᑦ 
ᐅᖅᓱᐋᓗᓕᕆᔨᒃᑯᓐᓄᑦ. ᑕᒪᓐᓇ ᓴᙱᑎᑦᑎᒋᐊᖅᑯ ᐃᓱᒫᓘᑎᐅᔪᓂᑦ ᐱᔾᔪᑎᖃᕐᑐᓂᑦ ᓴᖅᑭᔮᙱᑦᑐᓂᑦ 
ᐃᑲᔫᑎᐅᔪᑦ ᑎᑎᖅᑕᐅᓯᒪᔪᑦ ᐃᑯᒪ 1 ᐅᓂᒃᑳᓕᐊᖓᓂᑦ ᓴᖅᑭᑕᐅᓚᐅᖅᑐᒥ ᒪᓕᒐᓕᐅᕐᕕᑎᓐᓂ ᕖᕝᕗᐊᕆ 18, 
2000. ᑐᑭᓯᓇᑦᑎᐊᙱᓚᖅ ᑖᒃᑯᐊ ᐃᓱᒫᓘᑎᐅᔪᑦ ᐅᖃᐅᓯᕆᔭᐅᓚᐅᕐᒪᖔᑕ. 
 
ᑕᐃᒪᙵᓂᑦ, ᖁᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑦ ᐋᖅᑭᑦᑕᐅᓯᒪᓕᖅᑯ ᓱᓕ ᐅᖅᓱᐋᓗᓕᕆᔨᒃᑯᑦ 
ᐱᖃᑕᐅᑎᓪᓗᒋᑦ ᒐᕙᒪᒃᑯᑦ ᐱᓕᕆᕕᒋᔭᖓᓂᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓂ ᐊᒻᒪᓗ ᐱᔨᑦᑎᕋᖅᑎᓕᕆᔨᒃᑯᓐᓂ. 

ᓯᕗᓂᐊᒍᑦ ᐱᔭᕇᖅᑕᐅᓂᖓᓂ ᓅᑕᐅᓂᕐᒧᑦ ᐅᖅᓱᐋᓗᓕᕆᔨᒃᑯᑦ ᑕᕝᕗᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᖓᓄᑦ, ᐱᒻᒪᕆᐅᓂᐊᖅᑯ ᑕᒪᒃᑯᐊ ᑮᓇᐅᔭᓕᕆᓂᐅᔪᑦ ᑎᑎᖅᓯᒪᑦᑎᐊᕋᓗᐊᕐᒪᖔᑕ ᐊᑭᓪᓚᑦᑖᖏᓐᓂ 
ᓅᑕᐅᓂᐅᔪᒧᑦ ᐱᖃᓯᐅᑎᓗᒋᑦ ᐊᑭᖏᓐᓂ ᐃᓚᙵᐃᕙᓪᓕᐊᓂᕐᒥᑦ ᐅᖅᓱᐋᓗᖃᕐᕕᐅᔪᓂᑦ ᐊᑐᖅᑕᐅᕙᑦᑐᓂᑦ, 
ᐊᖏᔫᑎᑦ ᐊᑭᖏᓐᓂ ᐊᒻᒪᓗ ᒐᕙᒪᒃᑯᑦ ᓄᓇᕗᒻᒥ ᐊᑕᖐᔪᓂᑦ ᓇᓪᓕᐅᒃᑯᒫᖃᕐᕕᐅᔪᒥᑦ, ᐊᒻᒪᓗᑦᑕᐅᖅ 
ᒪᓕᒐᓕᕆᓂᕐᒧᑦ ᐃᑲᔫᑎᐅᔪᓄᑦ ᐊᒻᒪᓗ ᐃᑲᔪᖅᑐᐃᓂᐅᔪᒥᑦ ᐱᔨᑦᑎᕋᕐᓂᐅᔪᑦ ᐱᑕᖃᕐᑎᑦᑎᔪᓄᑦ ᐊᓯᖏᓐᓄᑦ 
ᐱᓕᕆᕕᐅᔪᓄᑦ ᒐᕙᒪᒃᑯᑦ ᓄᓇᕗᒻᒥ. 
 
ᑲᑎᒪᔨᕋᓛᑦ ᑎᓕᐅᕇᓐᓇᖅᐳᑦ ᐱᓕᕆᕕᒻᒥᒃ ᐱᓕᕆᐊᖃᕐᓗᑎᒃ ᐋᖅᑭᒋᐊᖅᓯᓂᕐᒧᑦ ᑐᕌᖓᔪᒥᒃ ᑖᒃᓱᒧᖓ 
ᐱᓕᕆᐊᖑᔪᒧᑦ. ᐃᒃᓯᕙᐅᑖᖅ, ᑲᑎᒪᔨᕋᓛᑦ ᐊᑐᓕᖁᔨᕗᑦ ᐊᖓᔪᖅᑳᖅ ᐱᓕᕆᐊᖃᑦᑎᑦᑎᓗᓂ ᕿᒥᕐᕈᓂᕐᒥᒃ ᖃᓄᖅ 
ᐅᖅᓱᐊᓗᐃᑦ ᓂᐅᕕᖅᑕᐅᖃᑦᑕᕐᒪᖔᑕ ᐊᒻᒪᓗ ᑎᑭᑎᐅᖃᑦᑕᕐᓂᖏᑦ ᓇᓗᓇᐃᖁᓪᓗᒍ ᑖᓐᓇ ᐅᑎᖅᑕᖃᑦᑕᖅᑐᑦ 
ᑭᓇᐅᔭᑦ ᐱᑕᖃᐃᓐᓇᕈᓐᓇᕐᓂᐊᕐᑐᖅ. ᑲᑎᒪᔨᕋᓛᑦ ᑎᓕᐅᕆᕗᑦ ᐊᖓᔪᖅᑳᒥᒃ, ᐅᖃᖃᑎᖃᕐᓂᒃᑯᑦ 
ᐊᖓᔪᖅᑳᖑᖃᑎᒥᓂᒃ ᐊᒻᒪᓗ ᓇᒻᒥᓂᖃᑦᑎᐅᔪᓂᒃ, ᐋᖅᑭᒃᓯᓗᑎᒃ ᐸᕐᓇᒍᑎᒥᒃ ᑲᒪᒋᔭᐊᓂᐊᕐᓗᑎᒃ ᐊᑯᓂᒧᑦ 
ᐱᔭᐅᔭᕆᐊᓖᑦ ᐅᖅᓱᐊᓗᑦᑕᓂᕐᒧᑦ. 
 
ᑲᑎᒪᔨᕋᓛᑦ ᐃᑲᔪᖅᑐᐃᕗᑦ ᒪᓕᒐᒃᓴᒥᒃ ᐊᑕᐅᓯᐅᓈᖅᑕᕐᓗᒋᑦ ᑲᑎᒪᔨᕋᓛᑦ ᕿᒥᕐᕈᓂᖓ, ᐊᒻᒪᓗ ᐊᑐᓕᖁᔨᓪᓗᑎᒃ 
ᐱᓕᕆᐊᖑᓂᖓᓂᒃ ᒪᓕᒐᓕᐅᖅᑎᓄᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ, ᐅᖃᓪᓚᒃᑎᖃᑉᐱᑦ ᑕᒪᐅᖓᖅᑎᒍᒪᔭᓐᓂᒃ.  
 
ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᒪᕐᕉᓐᓂᒃ ᐅᖃᓪᓚᒃᑎᖃᑦᑐᖓ ᐊᐱᖅᓱᖅᑕᐅᕕᒻᒨᖃᑎᒋᔪᒪᔮᒃᑲ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐊᖏᖅᐸᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᖅᓱᒃᑎ. ᖁᔭᓐᓇᒦᒃ, ᐊᖓᔪᖅᑳᖅ. 
 
ᐊᖓᔪᖅᑳᖅ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓕᑕᕆᔪᓐᓇᓯᓐᓂᖏᒃᑯᒃᓯᐅᒃ ᑖᒃᑯᐊ, 
ᓴᐅᒥᓐᓂ ᑖᒻ ᕆᑦᔅ, ᑐᒡᓕᐊ ᐊᖓᔪᖅᑳᑉ, ᐊᒻᒪᓗ ᑕᓕᖅᐱᓐᓂ ᒪᐃᒃ ᕌᕝᑐᕐ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑐᓐᖓᓱᒋᑦ ᒥᔅᑕ. ᕌᕝᑐᕐ ᐊᒻᒪᓗ ᒥᔅᑕ. ᕆᑦᔅ. ᑐᓐᖓᓱᒋᑦᓯᒃ. ᐱᒋᐊᓚᐅᖏᓂᑦᑎᓐᓄ 10-
ᒥᓂᔅᓯᖃᕋᑦᓯ ᐅᖃᐅᓯᑐᐃᓐᓇᖃᕈᒪᒍᑦᓯ ᒪᓕᒐᒃᓴᒧᑦ. ᒪᑐᐃᖓᓕᖅᑯᖅ ᓇᑎᖅ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᓇᖏᑎᐊᖅᑐᖅ ᐅᓂᒃᑳᑎᒍᑦ ᐅᖃᐅᓯᕆᕋᑖᖅᑕᒃᑲ. 
ᐱᑐᐃᓐᓇᕆᐊᖃᑉᐸᓪᓚᐃᓕᖅᑐᒍᑦ ᒪᓕᒐᓕᐅᖅᑏᑦ ᐊᒻᒪᓗ ᒐᕙᒪᒃᑯᑦ, ᐃᓱᒪᓪᓗᖓ ᐅᖅᓱᐊᓗᓕᕆᓂᕐᒧᑦ ᐊᓪᓚᕕᒻᒥᒃ 
ᐱᑕᖃᑉᐸᓪᓚᐃᒻᒪᑦ ᑕᒫᓂ ᒑᓯᒨᕋᓗᐊᕐᕈᓂ ᐅᖅᑯᓴᐅᑎᓄᓪᓗ ᐅᖅᓱᐊᓗᒃ, ᐅᕝᕙᓘᓐᓃᑦ ᓄᓇᕗᒻᒥ 
ᐆᒪᖅᑯᑎᓕᕆᔨᑯᑦ ᐅᖅᓱᐊᓗᖓ. 

ᒐᕙᒪᒃᑯᑦ ᑲᒪᒋᔭᖃᑉᐸᒻᒪᑦ ᐅᖅᓱᐊᓗᒃᑕᓂᕐᒥᒃ ᐊᒻᒪᓗ ᐊᐅᓚᓂᖓᓂᒃ ᐅᖅᓱᐊᓗᓕᕆᔨᒃᑯᑦ. ᑖᓐᓇ 
ᐅᑎᖅᑕᖃᑦᑕᖅᑐᖅ ᑮᓇᐅᔭᖅ ᐋᖅᑭᒋᐊᖅᑕᐅᓯᒪᔪᖅ ᐊᖏᓪᓕᒋᐊᖅᓯᓪᓗᓂ ᐃᓱᖓᓂ. ᐃᖅᑲᐅᒪᖏᑦᑐᖓ 
ᖃᑎᐅᓚᐅᕐᒪᖔᖅ ᐊᕐᕌᒎᒐᓴᐅᓕᖅᑐᓂ, ᐅᓪᓗᒥᓕ ᐅᖅᓱᐊᓗᒃᑕᖃᑦᑕᕐᓂᖅ ᐱᐅᓯᕙᓪᓕᐊᒻᒪᑦ ᐅᒥᐊᖅᔪᐊᕐᑯᑦ. 
ᐃᒻᒪᖃ ᒐᕙᒪᒃᑯᑦ ᐃᒻᒥᒃᑯᑦ ᐃᓚᖓᓂ ᐱᓕᕆᒍᓐᓇᖅᑐᑦ ᒫᓐᓇᐅᔪᖅ ᐱᓕᕆᐊᕆᕙᑦᑕᒥᓂᒃ. 
 
ᑲᑎᒪᔨᕋᓛᖑᓪᓗᑕ, ᑎᓕᐅᕆᔪᒍᑦ ᐊᖓᔪᖅᑳᒥᒃ ᐊᓯᐊᓂᒃ ᑕᑯᓇᖁᓪᓗᒍ ᐊᑐᖅᑕᐅᒍᓐᓇᖅᑐᒥᒃ ᓇᒻᒥᓂᖃᑦᑎᓂᒃ 
ᐊᐅᓚᓂᖓᓄᑦ ᐅᖅᓱᐊᓗᓕᕆᓂᐅᕐᑉ. ᐊᖓᔪᖅᑳᖅ ᐊᖏᖅᓯᒪᔪᖅ ᑲᑎᒪᔨᕋᓛᓄᑦ ᑕᐃᒃᓱᒪᓂ ᑲᑎᒪᖃᑎᒋᑎᓪᓗᑎᒍ 
ᐊᒻᒪᓗ ᑖᒃᑯᐊ ᐅᖃᖃᑎᖃᕐᓂᒃᑰᓗᑎᒃ ᐊᒻᒪᓗ ᐱᐅᓂᖅᓴᓂᑦ ᕿᓂᕐᓗᑎᑦ ᑲᒪᓂᕐᒥᑦ ᐅᖅᓱᐋᓗᓕᕆᓂᕐᒥᑦ 
ᐅᐱᓐᓇᕋᓂ ᐃᑉᐱᒋᒐᑦᑎᒍ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐅᐳᕇᓴᖓᑦ ᓇᒻᒥᓂᖅ ᐱᔪᓐᓇᔮᙱᒻᒪᑦ. 
 
ᖁᔭᓐᓇᒦᕈᒪᕙᕋ ᐊᖓᔪᖅᑳᖑᔪᖅ ᐅᖃᓚᐅᕐᖓᑦ ᓂᐅᕕᕈᓐᓇᕐᓂᕋᖅᑐᓂᑦ ᐊᖏᔫᑎᐅᔪᓂᑦ ᐅᖅᓱᐋᓗᓐᓂᑦ 
ᐱᓇᓱᐊᕐᓗᑎᑦ ᑕᐃᔅᓱᒪᓂ ᓂᐅᕕᕋᓱᓪᓗᑎᑦ ᐊᑭᑭᓐᓂᖅᓴᐅᓂᖓᓂ. ᑕᐃᒪ, ᑖᒃᑯᐊ ᐅᖃᐅᓯᔅᓴᕆᕙᒃᑲ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᑎᕐᓂᑦ ᐱᓯᒪᑦᑎᒍᓐᓃᖅᑯᖓ ᐅᖃᐅᓯᑐᐃᓐᓇᕐᓄᑦ (ᑐᓵᔨ 
ᓄᖅᑲᖅᐳᖅ): ᐊᑎᕐᓂᑦ ᐱᓯᒪᑦᑎᒍᓐᓃᖅᑯᖓ ᐱᒋᐊᖅᐸᓪᓕᐊᕆᐊᖃᓕᖅᑯᒍᑦ ᐃᓛᒃᑰᑕᕐᓗᒋᑦ ᖃᐅᔨᓴᕐᓂᑎᑦᓂ 
ᒪᓕᒐᒃᓴᐅᔪᖅ ᐱᒋᐊᕐᓗᑕ ᒪᒃᐱᖅᑐᒐᖅ 2. ᒪᓕᒐᒃᓴᖅ 5, ᒪᓕᒐᕐᒥᑦ ᐋᖅᑮᒋᐊᖅᑎᑦᑎᓂᕐᒥᑦ ᑮᓇᐅᔭᓂᑦ 
ᐅᑎᖅᑐᔅᓴᓂᑦ ᒪᓕᒐᐅᔪᖅ. ᑕᕝᕙᓃᑉᐳᖅ ᒪᓕᒐᐃᑦ ᐸᐃᑉᐹᖃᕐᕕᖓᓂ. ᖃᑯᖅᑕᒥ ᐸᐃᑉᐹᖃᕐᕕᐅᔪᒥ. ᒪᒃᐱᖅᑐᒐᖅ 
2, ᒪᓕᒐᒃᓴᖅ 5. ᓇᓂᕕᓯᐅᒃ? ᒪᒃᐱᖅᑐᒐᖅ 2. ᒪᓕᒐᒃᓴᖅ 5, ᒪᓕᒐᕐᒥᑦ ᐋᖅᑮᒋᐊᖅᑎᑦᑎᓂᕐᒥᑦ ᑮᓇᐃᔭᓂᑦ 
ᐅᑎᖅᑐᔅᓴᓄᑦ ᒪᓕᒐᐅᔪᖅ. ᐃᓚᖓ 1. ᐊᖏᖅᑐᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᓚᖓ 2. ᐊᖏᖅᑐᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᓚᖓ 3. ᐊᖏᖅᑐᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᒪᓕᒐᒃᓴᖅ ᐊᑕᐅᓯᐅᑎᓪᓗᒍ. ᐊᖏᖅᑭᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑲᑎᒪᔨᕋᓛᖑᔪᑦ ᐊᖏᖅᑳᑦ ᒪᓕᒐᒃᓴᐅᔪᖅ 5 ᐊᑐᐃᓐᓇᐅᓕᕐᖓᑦ ᐱᖓᔪᐊᓐᓄᑦ 
ᐅᖃᓕᒫᖅᑕᐅᓂᖓᓄᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒻᒪᕆᐋᓗᒃ. ᖁᔭᓐᓇᒦᕈᒪᕙᕋ ᒥᔅᑕ ᕌᕝᑐ ᐊᒻᒪᓗ ᒥᔅᑕ ᕆᑦᔅ ᐊᒻᒪᓗ 
ᐊᖓᔪᖅᑳᖓ. ᐅᖃᐅᓯᔅᓴᖃᖅᑮᑦ ᓄᖅᑲᐅᑎᒋᓂᐊᖅᑕᓐᓂ. 

ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨ ᓄᖅᑲᖅᐳᖅ) ᐅᖃᐅᓯᔅᓴᖃᓗᐊᙱᑦᑐᖓ 
ᑭᓯᐊᓂᓕ ᖁᔭᓐᓇᒦᕈᒪᕙᒃᑲ ᒪᓕᒐᓕᐅᖅᑎᐅᔪᑦ ᐊᖏᕐᓂᖏᓐᓂ ᑖᔅᓱᒥᖓ, ᐊᒻᒪᓗ ᐅᖃᐅᑎᔪᒪᓪᓗᒋᑦ 
ᖁᕕᐊᓱᓐᓂᕐᒥᑦ ᐅᑉᐱᕐᖏᖁᔨᓂᕐᒥᑦ ᐊᒻᒪᓗ ᐊᓯᕙᓇᕐᓂᕐᒥᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒻᒪᕆᒃ. ᐊᐱᕆᔪᒪᓕᕆᕙᒃᑲ ᒪᓕᒐᓕᐅᖅᑏᑦ ᑕᑯᓴᖃᑦᑕᐅᑎᖁᓪᓗᒋᑦ ᐊᒻᒪᓗ 
ᐅᖃᐅᑎᓗᒋᑦ ᒪᓕᖓᓕᐅᖅᑎᐅᖃᑎᖏᑦ, ᖁᕕᐊᒃᐳᖓ ᑕᑯᓇᓵᓂᐊᕋᒃᑭᑦ ᐊᒻᒪᓗ ᑕᒪᓐᓇ ᐅᖃᐅᓯᕆᓗᒍ 
ᑲᑎᒪᔨᐅᖃᑎᓐᓄᑦ. ᖁᔭᓐᓇᒦᒃ. 
 
ᑲᑎᒪᑐᐃᓐᓇᕐᓂᖅ ᓄᖅᑲᖅᑯ 13:28 
ᒪᓕᒐᓕᐅᖅᑎᓄᑦ ᑲᑎᒪᓂᖅ ᐱᒋᐊᖅᑐᖅ 13:30 
 
ᐅᖃᖅᑎ (ᑐᓵᔨᒃᑯᑦ): ᐃᖏᓪᓗᓯ. ᑕᕝᕗᖓᕐᓗᑕ ᑲᑎᒪᔾᔪᑎᔅᓴᓄᑦ ᐅᓪᓗᒧᑦ. ᑲᑎᒪᒡᔪᑎᒃᓴᓄᕐᓗᑕ. ᓈᓴᐅᑎᖓ 20. 
ᐅᓂᒃᑳᖏᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ. ᐃᒃᓯᕙᐅᑕᖅ. ᓇᑦᑎᖅ. 
 

ᑲᑎᒪᔾᔪᑎᒃᓴᖅ 20: ᐅᓂᒃᑳᖏᑦ ᑲᑎᒪᔩᑦ ᑲᑎᒪᑐᐃᓐᓇᖅᑎᓪᓗᒋᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᒃᑯᑦ ᐃᓱᓕᑉᐳᖅ): ᑲᑎᒪᔨᕋᓛᓯ ᐃᓱᒪᔅᓴᖅᓯᐅᕈᑎᖃᖅᓯᒪᒻᒪᑕ 
ᒪᓕᒐᒃᓴᖅ 5-ᒥ ᐊᒻᒪᓗ ᐅᓂᒃᑳᕈᒪᓪᓗᑎᒃ ᑖᓐᓇ ᒪᓕᒐᒃᓴᖅ 5 ᐱᑐᐃᓐᓇᕆᐊᖃᓕᖅᑐᖅ ᐱᖓᔪᐊᓂ 
ᐅᖃᓕᒫᖅᑕᐅᓂᖓᓂᒃ ᐊᒻᒪᓗ ᐅᖃᖅᑏ, ᐱᒋᐊᖅᑎᑦᑎᕗᖓ ᑖᒃᑯᐊ ᐅᓂᒃᑳᖏᑦ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ 
ᓈᒻᒪᒋᔭᐅᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐱᒋᐊᖅᑎᑦᑎᔪᖃᒻᒪᑦ, ᐊᐃᑉᐲᔪᖅ, ᐅᑲᓕᖅ, ᓯᕗᓕᖅᑎ. ᐱᒋᐊᖅᑎᑕᐅᔪᖅ ᓈᒻᒪᑦᑐᖅ. 
ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᓈᓴᐅᑎᖓ 21. ᐱᖓᔪᐊᓂ ᐅᖃᓕᒫᖅᑕᐅᓂᖓ 
ᒪᓕᒐᒃᓴᐃᑦ. ᕿᓚᕝᕙᖅ. 
 

ᑲᑎᒪᔾᔪᑎᒃᓴᖅ 21: ᐱᖓᔪᐊᓂ ᐅᖃᓕᒫᖅᑕᐅᓂᖓ 
 
ᒪᓕᒐᒃᓴᖅ 5 - ᒪᓕᒐᖅ ᐋᖅᑭᒋᐊᖅᑕᐅᓂᖓᓄᑦ ᐅᑎᖅᑕᖃᑦᑕᖅᑐᑦ ᑮᓇᐅᔭᑦ ᒪᓕᒐᖅ - ᐱᖓᔪᐊᓂ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᐲᑕ ᕿᓚᕝᕙᖅ: ᐅᖃᖅᑏ, ᐱᒋᐊᖅᑎᑦᑎᕗᖓ, ᐊᐃᐲᔪᖅ ᒪᓕᒐᓕᐅᖅᑎᖓ ᐊᒥᑦᑐᕐᒥᐅᑦ ᑖᓐᓇ 
ᒪᓕᒐᒃᓴᖅ 5, ᒪᓕᒐᖅ ᐋᖅᑭᒋᐊᖅᑕᐅᓂᖓᓄᑦ ᐅᑎᖅᑕᖃᑦᑕᖅᑐᑦ ᑮᓇᐅᔭᑦ ᒪᓕᒐᖅ, ᐅᖃᓕᒫᖅᑕᐅᓗᓂ 
ᐱᖓᔪᐊᓂ. ᖁᔭᓐᓇᒦᒃ, ᐅᖃᖅᑏ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᒋᐊᖅᑎᑕᐅᔪᖅ ᓈᒻᒪᑦᑐᖅ. ᐊᖏᖅᑐᑦ. ᓈᒻᒪᓴᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. 
 
>>ᐸᑦᑕᑐᖅᑐ  
 
ᒪᓕᒐᒃᓴᖅ 5 ᐅᖃᓕᒫᖅᑕᐅᕗᖅ ᐱᖓᓱᐊᖅᑎᖅᑐᓂ. ᐱᖓᔪᐊᓂ ᐅᖃᓕᒫᕐᓂᖅ ᒪᓕᒐᒃᓴᓂᒃ. ᐊᒡᓗᒃᑲᒃ. 
 
ᒪᓕᒐᒃᓴᖅ 2 - ᑮᓇᐅᔭᑦ ᐊᑐᖅᑕᐅᔪᒃᓴᐃᑦ ᐊᐅᓚᑦᔪᑎᓄᑦ ᐊᒻᒪᓗ ᒪᑭᒪᐅᑎᓄᑦ ᒪᓕᒐᖅ 2004-2005 - 

ᐱᖓᔪᐊᓂ ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᒃ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᐱᖅᑕᐅᓪᓗᓂ ᒪᓕᒐᓕᐅᖅᑎᖓᑕ 
ᓂᒋᐊᓂ ᕿᑭᖅᑖᓘᑉ ᑖᓐᓇ ᒪᓕᒐᒃᓴᖅ 2, ᑮᓇᐅᔭᑦ ᐊᑐᖅᑕᐅᔪᒃᓴᐃᑦ ᐊᐅᓚᑦᔪᑎᓄᑦ ᐊᒻᒪᓗ ᒪᑭᒪᐅᑎᓄᑦ ᒪᓕᒐᖅ 
2004-2005 ᐅᖃᓕᒫᖅᑕᐅᓗᓂ ᐱᖓᔪᐊᓂᑦ. ᖁᔭᓐᓇᒦᒃ, ᐅᖃᖅᑏ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᒋᐊᖅᑎᑕᐅᔪᖅ ᓈᒻᒪᑦᑐᖅ. ᐊᖏᖅᑐᑦ. ᓈᒻᒪᓴᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. 
 
>>ᐸᑦᑕᑐᖅᑐᑦ. 
 
ᒪᓕᒐᒃᓴᖅ 2 ᐅᖃᓕᒫᖅᑕᐅᕗᑦ ᐱᒐᔪᐊᓂᒃ. ᐱᖓᔪᐊᓂᒃ ᐅᖃᓕᒫᖅᑕᐅᔪᖅ ᒪᓕᒐᒃᓴᐃᑦ. ᐅᕗᓐᖓᕐᓗᓂ 
ᑲᑎᒪᒡᔪᑎᒃᓴᓄᑦ. ᓈᓴᐅᑎᖓ 22. ᓄᖅᑲᓚᐅᖏᓂᑦᑎᓐᓄᒃ ᐅᓐᓄᓴ, ᑎᑎᕋᖅᑎ, ᖃᐅᔨᒋᐊᑲᐃᓐᓇᕆᑦ ᓄᓇᕗᑦ 
ᑲᒥᓴᓇᖓ ᐱᑐᐃᓐᓇᕆᐊᖃᓕᕐᒪᖔᖅ ᐃᓯᕐᓗᓂ ᑲᑎᒪᕕᒻᒧᑦ ᐊᖏᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 
 

ᐊᖏᖅᑕᐅᓂᖏᑦ  
 
ᒪᓕᒐᒃᓴᖅ 1 - ᑮᓇᐅᔭᐃᑦ ᐃᓚᒋᐊᕈᑎᑦ ᐊᐅᓚᑦᑎᓂᕐᒧᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ ᐱᖁᔭᖅ 3, 2003-

04 - ᐊᖏᖅᑕᐅᓂᖓ  
ᒪᓕᒐᒃᓴᖅ 2 - ᑮᓇᐅᔭᓄᑦ ᐊᑭᓖᔾᔪᑎᔅᓴᓄᑦ ᒪᓕᒐᖅ ᐊᐅᓚᑦᑎᓂᕐᒧᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ 2004-

2005 - ᐊᖏᖅᑕᐅᓂᖓ 
ᒪᓕᒐᒃᓴᖅ 3 - ᑮᓇᐅᔭᐃᑦ ᐃᓚᒋᐊᕈᑎᑦ ᐊᐅᓚᑦᑎᓂᕐᒧᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ 1 ᐊᐃᐳᕈᓪ 1 - ᔫᓐ 

30, 2004-2005 - ᐊᖏᖅᑕᐅᓂᖓ 
ᒪᓕᒐᒃᓴᖅ 4 - ᑮᓇᐅᔭᐃᑦ ᐃᓚᒋᐊᕈᑎᑦ ᐊᖏᔫᑎᓄᑦ 1, 2004-2005 - ᐊᖏᖅᑕᐅᓂᖓ 
ᒪᓕᒐᒃᓴᖅ 5 - ᐱᖁᔭᖅ ᐋᖅᑭᒋᐊᖅᑎᑦᑎᓂᕐᒥᑦ ᑮᓇᐅᔭᓄᑦ ᐅᑎᖅᑐᔅᓴᓄᑦ ᒪᓕᒐᖅ - ᐊᖏᖅᑕᐅᓂᖓ 
 
 
ᑲᒥᓴᓇ ᐃᕐᓂᖅ (ᑐᓵᔨᒃᑯᑦ): ᓇᖏᖅᓯᒋᑦᓯ. ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ, ᑲᒥᓯᓇᐅᑎᓪᓗᖓ ᓄᓇᕗᒻᒥ, 
ᓴᖅᑭᑎᑦᑎᕗᖓ ᒪᓕᒐᒃᓴᐅᔪᓂᑦ ᐅᑯᓂᖓ. ᒪᓕᒐᒃᓴᖅ 1. ᑮᓇᐅᔭᐃᑦ ᐃᓚᒋᐊᕈᑎᑦ ᐊᐅᓚᑦᑎᓂᕐᒧᑦ ᐊᒻᒪᓗ 
ᐋᖅᑭᐅᒪᑎᑦᑎᓂᕐᒧᑦ ᐱᖁᔭᖅ 3, 2003-04. ᒪᓕᒐᒃᓴᖅ 2. ᑮᓇᐅᔭᓄᑦ ᐊᑭᓖᔾᔪᑎᔅᓴᓄᑦ ᒪᓕᒐᖅ ᐊᐅᓚᑦᑎᓂᕐᒧᑦ 
ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ 2004-2005. ᒪᓕᒐᒃᓴᖅ 3 ᑮᓇᐅᔭᐃᑦ ᐃᓚᒋᐊᕈᑎᑦ ᐊᐅᓚᑦᑎᓂᕐᒧᑦ ᐊᒻᒪᓗ 
ᐋᖅᑭᐅᒪᑎᑦᑎᓂᕐᒧᑦ 1 ᐊᐃᐳᕈᓪ 1 - ᔫᓐ 30, 2004-2005. ᒪᓕᒐᒃᓴᖅ 4. ᑮᓇᐅᔭᐃᑦ ᐃᓚᒋᐊᕈᑎᑦ ᐊᖏᔫᑎᓄᑦ 
1, 2004-2005. ᒪᓕᒐᒃᓴᖅ 5. ᐱᖁᔭᖅ ᐋᖅᑭᒋᐊᖅᑎᑦᑎᓂᕐᒥᑦ ᑮᓇᐅᔭᓄᑦ ᐅᑎᖅᑐᔅᓴᓄᑦ ᒪᓕᒐᖅ. 
 
ᓄᖅᑲᑎᑉᐸᕋ ᓯᕗᓪᓕᖅᐹᒥ ᑲᑎᒪᓂᐅᔪᖅ ᐊᐃᑉᐸᖓᓂ ᒪᓕᒐᓕᐅᕐᕕᑎᓐᓂ ᐊᒻᒪᓗ ᐅᑎᖁᓛᖅᑐᒋᑦ ᒪᓕᒐᓕᐅᖅᑏᑦ 
ᐊᐃᑉᐸᖓᓄᑦ ᑲᑎᒪᓂᐅᔪᑦ, ᐱᒋᐊᕐᓂᖃᕋᔭᖅᑐᓂᑦ ᓅᕖᕝᕙ 16, 2004 ᐃᖃᓗᓐᓂ. 
 
ᐃᓄᐃᑦ ᓄᓇᕗᒻᒥ ᐅᖃᐅᑎᔅᓯᒋᑦ ᐊᓕᐊᓇᐃᒍᓱᑦᑎᐊᖁᓗᒋᑦ ᐅᒥᐊᖅᑐᖃᑦᑕᑎᓪᓗᒋᑦ, ᑭᓯᐊᓂᓕ 
ᐊᑦᑕᓇᖅᑐᑰᖅᑕᐃᓕᒪᓗᑎᑦ. ᐊᐅᓪᓚᕐᓂᖃᑦᑎᐊᓂᐊᖅᑯᓯ ᐊᑦᑕᓇᙱᑦᑐᒥᑦ ᐊᖏᕐᕋᓯᓐᓄᑦ ᐊᒻᒪᓗ ᐃᓚᓯ 
ᑲᒪᒋᑦᑎᐊᕐᓗᒋᑦ. ᓇᓪᓕᐅᓂᖅᓯᐅᖃᑕᐅᓗᓯ ᓄᓇᖃᖅᑳᕐᑐᒥᓃᑦ ᐅᓪᓗᖓᓂᑦ, ᑲᓇᑕᐅᑉ ᐅᓪᓗᖓᓂ, ᓄᓇᕗᑦ 
ᐅᓪᓗᖓᓂ. ᖁᔭᓐᓇᒦᒃ, ᓇᑯᕐᒦᒃ, ᒪ"ᓇ, ᖁᐊᓇᖅ, ᒥᐊᕐᓰ ᕗᑰ, ᖁᔭᓐᓇᒦᒻᒪᕆᐅᔪᓯ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᖏᓪᓗᓯ. ᒫᓐᓇᐅᔪᖅ ᖁᔭᓐᓇᒦᕈᒪᕙᒃᑲ ᐱᔨᑦᑎᕋᕐᑎᒋᔭᕗᑦ ᑕᒫᓂ ᐱᓇᓱᐊᕈᓯᕐᒥ. 
ᔨᐊᓂᕗ ᑐᐅᑎᓐ, ᑏᓇ ᑲᒻᐳᓪ, ᔪᐊᓇᓯ ᑐᓄ, ᔮᓐ ᐊᕙ ᐊᒻᒪᓗ ᒨᓯᓯ ᐋᕐᓗᖅᑐᖅ. 
 
ᖁᔭᓐᓇᒦᕈᒪᕙᕋᑦᑕᐅᖅ ᐃᖅᓱᒃᑎ, ᓴᐃᒪᓂᖅ ᕿᓚᕝᕙᖅ. ᒪᓕᒐᓕᐅᖅᑏᑦ ᐊᑦᑕᓇᙱᑦᑐᒥᑦ ᐊᐅᔭᓯᐅᑦᑎᐊᖁᕙᒃᑲ 
ᓄᓇᔅᓯᓐᓂ. ᖁᔭᓐᓇᒦᒃ. 
 
ᐃᖅᓱᒃᑎ. 
 
>>ᒪᓕᒐᓕᐅᕐᕕᒻᒥ ᑲᑎᒪᓂᖅ ᓄᖅᑲᕐᑐᖅ 14:00ᒥ 
 
 



 

 

 


